
Eftir málaleitan Íslenskra radíó-
amatöra hefur Póst- og fjarskipta-
stofnun gefið amatörum hérlendis 
leyfi til fjarskipta á tveimur nýjum 
böndum:  500 kHz og 70 MHz.  
Formaður ÍRA fjallar um þessi tvö 
nýju amatörbönd í þessu hefti CQ 
TF og gefur ráð um búnað til að 
komast í loftið. 

Nú fer að sjá fyrir endann á 
vetrarstarfi ÍRA, námskeiði 
félagsins fyrir verðandi radíó-
amatöra lauk með amatörprófi fyrr 

Ný amatörbönd á Íslandi: 
500 kHz og 70 MHz

í vetur og annað próf fór fram 
laugardaginn 10. apríl.  Með 
hækkandi sól gefast fleiri tækifæri 
til að taka radíóbúnaðinn í ferðalög 
um landið og hámarki ná fjarskipti 
innanlands trúlega í árlegu útileik-
unum sem fram fara um 
verslunarmannahelgina. 

Framundan er aðalfundur ÍRA árið 
2010, en hann fer fram laugardag-
inn 22. maí í Radisson Blu Hótel 
Sögu hótelinu, Yale-fundarsal.  
Aðalfundurinn hefst kl. 13. 

Sólblettalota 24 virðist loksins vera að taka við sér, eins og sjá má á ofangreindu 
grafi frá NASA.  Fjölgun sólbletta leiðir til bættra skilyrða á hærri tíðnum og von-
andi sjást þess merki á nýja 70 MHz bandinu á komandi mánuðum og árum. 

Félagið 
Íslenskir radíóamatörar 
Félagið Íslenskir radíóamatörar, ÍRA, var stofnað 
þann 14. ágúst árið 1946.  Félagið er landsfélag 
radíóamatöra á Íslandi og hefur formlegt samstarf 
við Póst- og fjarskiptastofnun um málefni radíó-
amatörahreyfingarinnar hér á landi.  Þá er ÍRA 
félagi í alþjóðasamtökum radíóamatöra, IARU 
(Region 1), og samtökum norrænna radíó-
amatöra, NRAU. 

Félagsfundir ÍRA eru einu sinni í viku, á fimmtu-
dagskvöldum kl. 20:00, og eru allir þeir sem hafa 
áhuga á amatörradíói boðnir velkomnir.  Félagið 
er til húsa við Skeljanes í Skerjafirðinum í Reykja-
vík og þar er einnig radíóstöð félagsins, TF3IRA. 
Staðsetning hússins er 64°07’33’’N, 21°56’58’’V. 
“Maidenhead grid” staðsetningin er HP94ad. 
Leið 12 hjá Strætó hefur endastöð við húsið. 
 
______________________________________ 

Stjórn ÍRA starfsárið 2009-2010 skipa: 

Formaður: Jónas Bjarnason TF2JB 
Varaform.: Guðmundur Sveinsson TF3SG 
Ritari: Guðmundur Löve TF3GL 
Gjaldkeri: Erling Guðnason TF3EE 
Meðstj.: Sveinn Bragi Sveinsson TF3SNN 
Varamaður: Jón Ingvar Óskarsson TF1JI 
Varamaður: Kjartan H. Bjarnason TF3BJ 
______________________________________ 

Öll bréf til ÍRA og QSL kort til safnsendinga (QSL 
bureau) sendist á póstfang ÍRA: 

Íslenskir radíóamatörar 
Pósthólf 1058 
121 Reykjavík 

ira@ira.is   -   www.ira.is 
______________________________________ 

 
CQ TF er félagsrit ÍRA og hóf blaðið göngu sína 
árið 1964.  Heiti blaðsins er fengið úr fjarskipta-
máli radíóamatöra og útleggst sem “kall til allra 
íslenskra radíóamatörstöðva”.  Megintilgangur CQ 
TF er að vera umræðuvettvangur og upplýsinga-
miðill ÍRA, samhliða wiki-vefsíðum félagsins. 

Blaðið er að jafnaði gefið út 4 sinnum á ári, í 
janúar, apríl, júlí og október.  Blaðið er birt á 
spjallvef ÍRA sem pdf-skjal og að auki prentað og 
dreift til þeirra félagsmanna sem þess óska. 

Ritstjóri og ábyrgðarmaður CQ TF er 
Kristinn Andersen, TF3KX. 
Netfang:  tf3kx@simnet.is 
GSM: 825-8130 

Hvað er amatör radíó? 
Radíóamatörar eru þeir sem standast próf og fá 
leyfi hjá yfirvöldum í hverju landi til þess að 
stunda fjarskipti og hanna og smíða búnað til 
þeirra.  Hér er því ekki eingöngu um áhugamenn 
um fjarskipti að ræða, heldur virka þátttakendur 
sem leggja stund á fjarskiptin og í því liggur 
munurinn á “áhugamanni” og “amatör”.  
Amatörum er úthlutað alþjóðlegum kallmerkjum 
sem þeir auðkenna sig með í fjarskiptum og 
hefjast íslensk kallmerki á bókstöfunum TF. 

Amatör radíó á sér fjölmargar hliðar.  Tækni fjar-
skiptanna höfðar til margra, s.s. hönnun og gerð 
senditækja, móttakara og loftneta, en radíó-
amatörar hafa víða komið við sögu í þróun fjar-
skiptatækninnar.  Notaðar eru ýmsar aðferðir við 
fjarskiptin, s.s. tal, mors, myndsendingar og staf-
rænar mótunaraðferðir.  Sumir státa af fjar-
skiptum kringum jarðkringluna með einföldum 
heimasmíðuðum tækjum og sáralitlu afli úr vasa-
ljósarafhlöðum, meðan aðrir leggja metnað í 
öfluga senda og loftnet og ná árangri í alþjóð-
legum keppnum amatöra.  Radíóamatörar hafa 
hannað og smíðað gervihnetti sem endurvarpa 
sendingum milli landa og enn aðrir nota yfirborð 
tunglsins til að spegla radíó-sendingum til fjar-
lægra heimshluta. 

Þekking radíóamatöra á tækni og nýtingu skilyrða 
í háloftunum til fjarskipta er ómetanleg auðlind og 
hefur oft skipt sköpum í neyðartilvikum þegar 
hefðbundin fjarskiptakerfi hafa brugðist. 

Jaðarhópurinn radíóamatörar? 

Trúlega mundi amatör radíó 
flokkast hjá flestum sem „jaðará-
hugamál“.  Fjöldi radíóamatöra er 
ekki mikill í samanburði við þá 
sem stunda golf, svo dæmi sé 
tekið af vinsælu áhugamáli um 
þessar mundir.  Þátttaka í ýmsu 
ágætu félagsstarfi, s.s. Lions- og 
Kiwanishreyfingunum er líka 
almennt þekktari en þátttaka í 
starfi radíóamatöra. 

Nýlega rakst ég þó á tölur sem 
komu mér á óvart í þessum 
samanburði.  Heildarfjöldi félaga í 
Kiwanishreyfingunni er um hálf 
milljón manna og í Lionshreyf-
ingunni eru félagar samtals um 1,3
milljónir.  Radíóamatörar í heim-
inum voru hins vegar um 3 
milljónir skv. tölum frá árinu 2004 
og hefur vafalaust fjölgað talsvert 
síðan. 

Kannski einhverjum þyki dálítið „á 
jaðrinum“ að eyða frístundum við 
að hlusta á skvaldur og suð í fjar-
skiptatækjum, lóða íhluti á raf-
eindabretti, eða spranga um garða 
og húsþök með stangir og víra.  En 
við erum þó í góðum hópi milljóna 
annarra! 

Amatör radíó og kynningarmál 

Stundum spyr ég sjálfan mig hvort 
við gætum ekki gert betur í að 
kynna amatör radíó.  Og þá fylgir 
yfirleitt spurningin um hvert 
markmiðið ætti að vera. 

Sjálfur tel ég mikilvægt að kynna 
amatör radíó, m.a. á eftirfarandi 
forsendum: 

• Fyrir margt ungt fólk getur 
amatör radíó verið hvati til 
þess að leggja fyrir sig nám og 
störf í tæknigreinum og raun-
vísindum.  Amatör radíó hefur 
því uppeldislegt, menntunar-

legt og hagrænt gildi fyrir þjóð 
á tækniöld. 

• Radíóamatörar búa yfir færni 
og þekkingu til þess að koma á 
fjarskiptum við óvenjulegar og 
erfiðar aðstæður.  Amatör 
radíó getur þannig orðið til 
þess að bjarga verðmætum og 
mannslífum, eins og mýmörg 
dæmi hafa sannað. 

• Með aukinni þátttöku öflugra 
félagsmanna styrkjum við 
stöðu áhugamálsins með 
ýmsum hætti.  Radíóamatörar 
þurfa að standa vörð um tíðni-
svið sín, rétt meðal annarrar 
fjarskiptaþjónustu, stöðu 
amatöra sem þolendur truflana 
óvandaðs rafeindabúnaðar, 
annars vegar, og sem blóra-
böggla þegar búnaður sem illa 
er gengið frá eða stenzt ekki 
staðla verður fyrir truflunum. 

Til þess að efla starfsemi okkar og 
ná til góðs efniviðar í okkar raðir 
höldum við m.a. uppi góðri starf-
semi í félagin okkar, ÍRA og gefum 
út blaðið CQ TF. 

Við gætum þó gert fleira.  Í öðrum 
löndum eru iðulega haldnir við-
burðir sem snúa að radíó-
amatörum, en öðrum er velkomið 
að sækja („hamfests“).  ÍRA hefur 
stöku sinnum tekið þátt í 
almennum sýningum eða við-
burðum og haft þar bás til að 
kynna starfsemi sína.  Með slíku 
þyrfti að eiga gott efni til þess 
dreifa í kynningarskyni og t.d. 
mætti taka saman myndasýningu 
(„PowerPoint“) um amatör radíó.  
Ungt fólk mætti hvetja til að kynna 
sér amatör radíó með því að heim-
sækja skóla, t.d. í samvinnu við 
eðlisfræðikennara eða nemenda-
félög, með meðfærilegan búnað. 

Kristinn Andersen, TF3KX 

Ritstjóraspjall 

CQ TF – litið yfir árið 

Þetta blað er það fjórða sem ég 
hef ritstýrt og gefið út í þessari 
lotu fyrir ÍRA.  Blaðið hefur tekið 
umtalsverðum breytingum, það 
hefur vaxið og er reyndar orðið 
mun viðameira en ég hafði séð 
fyrir mér þegar ég tók við því fyrir 
ári.  Að mörgu leyti er blaðið orðið 
hliðstætt ritinu National Contest 
Journal (NCJ), sem ARRL gefur út 
– að vísu 6 sinnum á ári.  Bæði 
blöðin eru um 50 síður að stærð, 
fjölmargir leggja til efni í þau og 
áferð og gæði prentunar er svipuð. 
Þó hefur NCJ vinninginn í kápunni, 
sem er sérstaklega litprentuð og 
gefur blaðinu veglegra útlit.  Þar 
nýtast jafnframt innsíður kápunnar 
og baksíðan fyrir litprentaðar aug-
lýsingar, sem styðja við útgáfuna.  
Lausleg könnun mín meðal 
hugsanlegra auglýsenda skilaði 
ekki miklu þegar ég undirbjó út-
gáfu CQ TF fyrir ári, en vonandi 
rætist úr þegar batnandi árferði 
gengur í garð. 

Sú vinna sem blaðið útheimtir er 
umtalsverð.  Þakka ber þeim sem 
leggja blaðinu til mikið og gott 
efni, en því er ekki að neita að 
uppsetning er tímafrek og krefst 
talsverðrar handavinnu – einkum 
með þeim verkfærum (Microsoft 
Word) sem ég hef til umráða og 
notað til þessa.  Allar ábendingar 
um þjálli verkfæri eru vel þegnar. 

Næsta blað verður júlíhefti CQ TF 
og skilafrestur í það verður við lok 
sunnudagsins 20. júní.  Í júlíheft-
inu verður væntanlegum aðalfundi 
ÍRA gerð skil, gerð verður grein 
fyrir TF útileikunum um 
verzlunarmannahelgina og annað 
efni um amatör radíó.  Njótið 
sumarsins! 

73 – Kiddi, TF3KX 

Jónas Bjarnason, TF2JB 

Frá formanni 

Þessar línur eru skrifaðar þegar 
vika er eftir af marsmánuði 2010 
og eru liðnir þrír mánuðir frá 
síðustu skrifum á þessum vett-
vangi. Margt áhugavert hefur gerst 
í félagsstarfinu á þessum tíma og 
mun ég leitast við að gera grein 
fyrir því helsta hér á eftir í tíma-
röð. 

Endurvarpsstöð félagsins, TF3RPC 
(stundum nefnd „Einar“), fékk nýtt 
QTH og nýja tíðni 7. janúar s.l. Þá 
var hún var flutt úr Espigerðinu og 
sett upp við Austurbrún í Reykja-
vík. Nýja tíðnin er 145.775 MHz 
(sem er 25 kHz fyrir ofan fyrri 
tíðni). Útbreiðslan frá TF3RPC eftir 
uppsetningu á nýja staðnum er 
viðunandi. Stöðin er nú tengd við 
bráðabirgðaloftnet og mun út-
breiðslan batna verulega við 
endurnýjun þess. Endurvarpinn, 

sem er af gerðinni Kenwood TKR-
750, hefur komið mjög vel út eftir 
viðgerð í desember s.l.  Sigurður 
Harðarson, TF3WS, hefur haft veg 
og vanda af verkefninu og færir 
stjórn Í.R.A. honum og Þór Þóris-
syni, TF3GW, sem hefur aðstoðað 
við verkefnið, bestu þakkir. 

Póst- og fjarskiptastofnun stóð 
fyrir amatörprófi laugardaginn 23. 
janúar s.l. kl. 10:00 árdegis í 
Flensborgarskóla í Hafnarfirði. Alls 
sátu 21 aðili prófið og stóðust 19 
þeirra ýmist N- eða G-próf. Í 
þessum hópi voru m.a. tveir N-
leyfishafar sem stóðust G-próf. 
Það eru: Guðmundur I. Hjálmtýs-
son (áður TF3IGN); nú TF3IG og 
Georg Kúlp (áður TF3MSN); nú 
TF3GZ. Nýir N-prófshafar: Ágúst 
M. Þórólfsson (Kópavogi), Elín 
Sigurðardóttir (Grundarfirði), G. 

Svanur Hjálmarsson (Reykjavík), 
Haukur H. Thomasson (Reykjavík) 
og Kristinn Ingi Helgason (Hvera-
gerði). Nýir G-prófs-hafar: Ásgeir 
Gústafsson (Kirkju-bæjarklaustri), 
Benóný A. Guðmundsson (Kefla-
vík), Birgir Tryggvason Flóvenz 
(Reykjavík), Bjarni Þór Einarsson 
(Reykjavík), Einar Ívar Eiríksson 
(Mosfellsbæ), Ingólfur Haralds-son 
(Hafnarfirði), Ingvar K. Þorleifsson 
(Blönduósi), Ólafur Haukur 
Sverrisson (Reykjavík), Óskar 
Hafþórs-son (Mosfellsbæ), Samúel 
Þór Guðjónsson (Akranesi) Þ. 
Hjalti Magnússon (Reykjavík) og 
Örvar A. Þorgeirsson (Hafnarfirði). 
Stjórn Í.R.A. sendir þessum aðilum 
hamingjuóskir. 

Námskeiðið (sem hófst 22. 
október s.l.) var undirbúið og í 
traustri skólastjórn Hrafnkels Ei-
ríkssonar, TF3HR. Hrafnkeli til að-
stoðar við kennslu voru: Andrés 
Þórarinsson, TF3AM; Haukur 
Konráðsson, TF3HK; Hörður Mar 
Tómasson, TF3HM; Kristinn 
Andersen, TF3KX; Vilhjálmur Þ. 
Kjartansson, TF3DX og Þór Þóris-
son, TF3GW. Prófnefnd Í.R.A. sá 
um framkvæmd prófsins fyrir hönd 
Póst- og fjarskiptastofnunar. Próf-
nefndina skipa Vilhjálmur Þór 
Kjartansson, TF3DX, formaður; 
Kristján Benediktsson, TF3KB; 
Kristinn Andersen, TF3KX; Vil-
hjálmur Í. Sigurjónsson, TF3VS og 
Sigurður Smári Hreinsson, TF8SM. 
Undirritaður átti þess kost að 
mæta í Flensborgarskóla rétt fyrir 
kl. 10 árdegis prófdaginn 23. 
janúar og fylgdist með fram-
kvæmd prófsins ásamt þeim Ár-
sæli Óskarssyni, TF3AO, Haraldi 
Þórðarsyni, TF3HP og Þór Þóris-
syni, TF3GW. Prófið fór í alla staði 
mjög vel fram og var skipulagning 
prófnefndar til fyrirmyndar. Í sam-
tölum við próftakendur kom fram 
ánægja með framkvæmd 

Þór Þórisson, TF3GW, og Sigurður Harðarson, TF3WS, í einni af mörgum 
viðgerðarferðum til TF3RPC haustið 2009. 

námskeiðsins, ekki síður en fram-
kvæmd prófsins. Stjórn Í.R.A. 
þakkar þeim Hrafnkeli, TF3HR og 
Vilhjálmi Þór, TF3DX svo og öllum 
öðrum sem komu að vinnu við 
námskeiðið og prófið fyrir fagleg 
og vel unnin störf. 

Skömmu áður en námskeiðinu 
lauk, upp úr áramótum, var ís-
lenska rústa-björgunarsveitin 
kölluð til Haítí til björgunarstarfa. 
Það leiddi til þess að fjórir 
björgunarsveitarmenn sem voru 

þátttakendur á námskeiðinu gátu 
hvorki lokið því né tekið þátt í 
prófinu 23. janúar. Hrafnkell, 
TF3HR, hefur, í samráði við nem-
endur, prófnefnd og stjórn 
félagsins, farið þess á leit að sent 
verði erindi til Póst- og fjarskipta-
stofnunar og óskað eftir að efnt 
verði að nýju til prófs sem verði 
haldið laugardaginn 10. apríl n.k. 
Það hefur verið gert og fengust 
jákvæð svör frá PFS. Prófið verður 
öllum opið og eru þeir sem hug 

hafa á að skrá sig til prófs bent á 
að fylgjast með tilkynningum þar 
að lútandi á heimasíðu félagsins. 

Í.R.A. barst svar frá Póst- og fjar-
skiptastofnun dagsett 25. janúar 
s.l. (við erindi félagsins dags. 8. 
janúar s.l.) þess efnis, að ís-
lenskum leyfishöfum væri heimill 
aðgangur að tíðnisviðinu 1850-
1900 kHz í alþjóðlegum keppnum 
á almanaksárinu 2010. Þessi 
heimild er hliðstæð fyrri heimildum 
sem veittar voru af stofnuninni 
fyrir árin 2007 og 2008 (en ekki 
var sótt um heimild fyrir 2009). Í 
núgildandi heimild fyrir árið 2010 
er ekki vikið frá ákvæði í fyrri 
heimildum hvað varðar útgangsafl, 
sem enn er aðeins 10W. Til 
samanburðar, er aflheimild okkar 
[í reglugerðinni] í tíðnisviðinu 
1810-1850 kHz, 1kW. Augljós á-
vinningur er fyrir íslenskar stöðvar 
að geta notað allt tíðnisviðið frá 
1810-2000 kHz í alþjóðlegum 
keppnum. Í því ljósi ber að þakka 
heimild stofnunarinnar. Á hinn 
bóginn er sumpart erfitt um vik að 
geta aðeins notað 10W fyrir ofan 
1850 kHz. Félagið vinnur að 
könnun á því um þessar mundir 
hvort það tíðkist í nágranna-
löndum að veita auknar afl-
heimildir til radíóamatöra í téðu 
tíðnisviði í alþjóðlegum keppnum. 
Staðfesting er þegar í höndum 
félagsins þess efnis, að spænsk 
stjórnvöld heimili sínum radíó-
amatörum 200W í alþjóðlegum 
keppnum í tíðnisviðinu 1850-2000 
kHz. 

Nýr viðhafnarfáni Í.R.A. barst 
félaginu 26. janúar s.l. Félagið 
hafði, um nokkurra ára skeið, 
safnað fé í til slíkra kaupa í svo-
kallaðan fánasjóð. Í nóvember s.l. 
var hafist handa og samið við 
Fánagerðina Vísi á Þórshöfn á 
Langanesi og var fáninn saumaður 
þar. Hann er mjög vandaður að 
allri gerð, 150 cm á hæð og 100 
cm á breidd, og er nafn félagsins, 
félagsmerki, stofndagur og ár, 
þrykkt með svörtum farva á 
vandaðan silkigrunn. Þegar búið er 
að hengja fánann upp á frístand-
andi gólfstöng (sem fylgdi) er út-
koman glæsileg. Fáninn og gólf-

Beðið frammi á gangi. Frá vinstri: Bjarni Þór Einarsson sem var fyrstur út 
úr prófinu (og stóðst), Kristján Benediktsson, TF3KB, Hrafnkell Eiríksson, 
TF3HR; og Ársæll Óskarsson, TF3AO. 

Prófi lokið og farið yfir úrlausnir. Upp við töfluna má þekkja Kristin 
Andersen, TF3KX; Vilhjálm Þór Kjartansson, TF3DX; og Sigurð Smára 
Hreinsson, TF8SM. Ljósmynd: TF2JB. 

stöngin kostuðu samtals 131.000 
krónur. Stjórn Í.R.A. þakkar Ársæli 
Óskarsyni, TF3AO, fyrir að hafa 
haft milligöngu um framleiðsluna 
fyrir hönd félagsins. 

Fimmtudaginn 28. janúar s.l. hélt 

Ari Jóhannesson, TF3ARI, kynn-
ingu í félagsaðstöðu Í.R.A. um 
hvernig hægt er að tengjast 
[eigin] sendi-/móttökustöð í 
heimahúsi [á Íslandi] gegnum 
tölvu yfir netið og nota stöðina 
óáreittur, þrátt fyrir að vera 
staddur [jafnvel] í útlöndum. Ari 
sýndi m.a. hvernig hann tengist 
eigin sendi-/móttökustöðvum á 
heimili sínu í Reykjavík (Kenwood 
TS-2000 og FlexRadio 5000) frá 
Þýskalandi, þar sem hann dvelur 
stundum vegna vinnu sinnar. Þetta 
fyrirkomulag gerir honum kleift að 
hafa daglega sambönd við 
amatöra hér á landi sem og aðra 
leyfishafa hvar sem er í heiminum. 
Aðferðin felst í því að „fjarstýra“ 
heimastöðinni gegnum „3G“ síma-
tæknina. Stýring á böndum og 
tíðnum innan þeirra er óheft, sem 
og skipting á milli banda og 
notkun á CW, SSB, PSK eða öðrum 
tegundum útgeislunar. Ari kynnti 
þau forrit sem hann notar og benti 
á önnur sem í boði eru. Í lok 
erindisins fékk Ari margar fyrir-
spurnir sem hann svaraði greið-
lega. Alls sóttu 25 manns erindið. 

CQ World Wide 160 metra CW 
keppnin fór fram helgina 29.-31. 
janúar s.l. TF3IRA var m.a. virkjuð 

og tók þátt í keppninni. Óskar 
Sverrisson, TF3DC, stóð fyrir þátt-
töku frá félagsstöðinni ásamt 
fleirum. Guðmundur, TF3SG, 
lánaði ferðaloftnetið sitt sem er 21 
metra há stöng, fest á jeppakerru. 
Loftnetið er að vísu smíðað fyrir 80
metrana en Guðmundur og félagar 
tengdu vír í topp loftnetsins (en 
kerran var sett niður á túnið fyrir 
framan félagsaðstöðuna) og 
strengdu vír lárétt í loftnetsturn 
félagsins og var þá fengið ágætt L-
loftnet á hvolfi (e. inverted „L“ 
antenna) fyrir 160 metrana. Alls 
voru höfð rúmlega 500 sambönd 
frá TF3IRA. Fleiri íslenskrar 
stöðvar voru virkar í keppninni, 
m.a. TF3DX, TF4X, TF8GX og 
TF8SM. K3BU tók þátt í keppninni 
frá TF4X (en hann hljóp í skarðið 
með skömmum fyrirvara fyrir Sig-
urð R. Jakobsson, TF3CW). Fjöldi 
sambanda í Otradal var alls 1.643. 
Sambönd voru höfð við alls 80 
DXCC einingar og 51 ríki [og fylki] 
í Bandaríkjunum og Kanada. 
Heildarárangur varð 1.317.729 
punktar. Þessi árangur tryggði 
TF4X 2. sætið í Evrópu og 6. 
bestan árangur yfir heiminn í SO 
HP keppnisflokki. Af áhugaverðum 
samböndum í keppninni frá TF4X 
má nefna tvö sambönd við KH6 og 
nokkur við JA. Yuri, K3BU, er 68 
ára gamall og hefur tekið þátt í 
keppnum í 51 ár, m.a. fyrstu SAC 
keppninni árið 1958. Þorvaldur tók 
alla keppnina upp á Perseus SDR 
viðtæki og býður upptökuna til 
afritunar fyrir áhugasama. Perseus 
hugbúnaðurinn gerir kleift að 
hlusta má á allt 160 metra bandið 
(þ.e. frá 1810-2000 kHz) allan 
keppnistímann. Upptakan tekur 
u.þ.b. 120GB rými á hörðum diski 
og er Yngvi, TF3Y, með eintak sem 
hann er tilbúinn til að lána til af-
ritunar. 

Póstburðargjöld hækkuðu verulega 
um s.l. áramót þegar ný verðskrá 
Póstsins tók gildi. Málið var m.a. 
rætt á Yahoo póstlista félagsins 
31. janúar s.l. Samhliða nýrri 
verðskrá fyrir sendingar erlendis, 
breyttust þyngdarheimildir, þ.e. 
Ekki er lengur til gjaldflokkur fyrir 

Viðhafnarfáni ÍRA. 

Ari Jóhannesson, TF3ARI, flutti 
erindi um fjarstýringu amatör-
stöðva yfir Netið.  
Ljósmynd: TF3LMN. 

Frá erindi Ara, TF3ARI – talið frá vinstri: Jón Ingvar Óskarsson TF1JI; 
Höskuldur Elíasson, TF3RF, Jón Þóroddur Jónsson, TF3JA; Vilhjálmur Í. 
Sigurjónsson, TF3VS; Baldvin Þórarinsson, TF3-Ø33; Matthías Hagvaag, 
TF3-Ø35 og Eggert Eggertsson, TF3EG. Ljósmynd: TF3LMN. 

þyngd upp að 20 grömmum og 
eftir 1. janúar s.l. er aðeins í boði 
gjaldflokkur fyrir „allt að“ 50 
gramma þyngd. Dæmi um póst-
burðargjöld eftir hækkun: (a) Um-
slag með QSL kort til landa í 
Evrópu kostar 140 kr. (í B-pósti) 

og 165 krónur (í A-pósti); (b) um-
slag með QSL kort til landa utan 
Evrópu kostar 155 krónur (í B-
pósti) og 220 krónur (í A-pósti). 
Fyrir þann sem vill t.d. senda QSL 
kort beint á nýtt land, liggur 
stundum mikið á að koma því sem 
fyrst á áfangastað (til að fá svar 
sem fyrst). Það getur miklu munað 
hvort keypt er burðargjald A eða 
B. Til lands utan Evrópu gefur 
pósturinn upp 4-15 virka daga 
fyrir  burðargjald-A samanborið 
við 15-30 daga fyrir burðargjald-B. 
Þessu til viðbótar skal upplýst að 
IRC (alþjóðasvarmerki) kostar í 
dag 285 krónur. Ársæll, TF3AO, 
tók frumkvæði í að vekja athygli 
Neytendasamtakanna á þessari 
hækkun (þar sem hann er félags-
maður). Neytendasamtökin sendu 
í framhaldi fyrirspurn á Póstinn. Í 
svari Póstsins kom fram, að 
hækkun miðað við eldri gjaldflokk 
0-20 grömm var 57%. 

Sunnudagsopnanir samkvæmt 
vetrardagskrá (eftir áramót) 
hófust á ný sunnudaginn 31. 
janúar s.l. Þátttaka hefur verið 
allgóð þá sunnudaga sem af eru. 
Miðað er við að hafa opið á sunnu-

dagsmorgnum út aprílmánuð. 
Opnunartími er auglýstur frá kl. 
10, en margir félagar mæta þó 
jafnvel fyrr, enda félagsskapurinn 
góður og margt að ræða. 

21 metra há loftnetsstöng TF3SG á 
flötinni fyrir utan Skeljanesið. Efst 
fyrir miðju á myndinni má sjá 
svartan vírinn sem var strengdur 
áleiðis út í loftnetsturn félagsins. 
Ljósm.: TF2JB. 

Á myndinni má sjá hluta fundarmanna, en alls mættu 36 manns á erindi þeirra TF3CW og TF3Y þann 11. febrúar 
s.l. Ljósmynd: TF3LMN. 

Sigurður R. Jakobsson, TF3CW, við 
myndvarpann. Ljósmynd: TF3LMN.

Benedikt Sveinsson, TF3CY og 
Yngvi Harðarson, TF3Y. Í fjarlægð 
má sjá Sigurð R. Jakobsson, 
TF3CW. Ljósmynd: TF3LMN. 

  Sigurður R. Jakobsson, TF3CW, og 
Yngvi Harðarson, TF3Y, fluttu vel 
heppnað fimmtudagserindi í 
félagsaðstöðu Í.R.A. við Skeljanes 
fimmtudagskvöldið 11. febrúar s.l. 
Báðir hafa verið leyfishafar um 
áratuga skeið og var afar fróðlegt 
og áhugavert að heyra umfjöllun 
þeirra um DX keppnir og DX 
leiðangra. Báðir eru jafnvígir á CW 
og PHONE og báðir hafa staðið 
fyrir keppnum frá félagsstöðinni 
TF3IRA sem og frá eigin stöðvum 
(og annarra), auk þess að hafa 
farið í DX leiðangra innanlands, til 
annarra landa í Evrópu, Ameríku 
og til Kyrrahafsins. Sigurður, 
TF3CW, sýndi fjölda ljósmynda og 
útskýrði, auk þess að sýna kvik-
mynd sem hann gerði um DX-
leiðangur sinn (og nokkurra 
annarra Norðurlandabúa) til 
Banaba eyju í Kyrrahafinu (T33R 
og T33T). Þegar erindinu var lokið 
urðu líflegar umræður og svöruðu 
þeir félagar mörgum fyrirspurnum 
Alls sóttu 36 manns erindið. 

Í.R.A. barst ánægjulegt svar frá 
Póst- og fjarskiptastofnun dagsett 
19. febrúar s.l. (við erindi 
félagsins dags. 13. janúar s.l.) þar 
sem íslenskum radíóamatörum er 

heimilaður aðgangur að 493-510 
kHz tíðnisviðinu á 600 metra 
bandinu. Heimildin, sem er tíma-
bundin og veitt í tilraunaskyni, tók 
gildi sama dag og gildir út árið 
2010. Heimilt er að nota A1A 
tegund útgeislunar og er miðað við 
mest 100 W útgangsafl á víkjandi 
grundvelli. N-leyfishafar og G-
leyfishafar njóta sömu heimilda. 
Sérhver leyfishafi þarf að sækja 
sérstaklega um heimild til 
stofnunarinnar í tölvupósti á annað 
hvort hrh@pfs.is eða pfs@pfs.is. 
Sjá nánar umfjöllun um þetta nýja 
band annars staðar í blaðinu. 
Í.R.A. sendi erindi til Póst- og fjar-
skiptastofnunar þann 10. febrúar 
2010 (með tilvísan til fyrrgreinds 
erindis frá 13. janúar) þar sem 
þess var farið á leit, ef til kæmi 
jákvæð afgreiðsla frá hendi PFS 
hvað varðar ósk um heimild fyrir 
íslenska leyfishafa á 500 kHz, þá 
æskti Í.R.A. þess að tegund út-
geislunar yrði ekki bundin við 
mors, heldur bandbreidd, þ.e. 1 
kHz líkt og er með 135,7 kHz og 
10,1 MHz böndin. Munurinn á 
þessu tvennu væri í reynd óveru-
legur hvað varðar fyrirferð send-
inga, en gæfi betra tækifæri til að 
prófa fleiri bandmjóar útsendingar-
tegundir. Texti bréfsins var unnin 
með aðstoð Kristjáns Benedikts-
sonar, TF3KB. Í svarbréfi 
stofnunarinnar til félagsins dags. 
13. febrúar s.l. var erindinu 
hafnað. 

Í.R.A. barst ánægjulegt svar frá 
Póst- og fjarskiptastofnun [einnig] 
dagsett 19. febrúar s.l. (við erindi 
félagsins dags. 13. janúar s.l.) þar 
sem íslenskum radíóamatörum er 
heimilaður aðgangur að 70,000-
70,200 MHz tíðnisviðinu á 4 metra 
bandinu. Heimildin, sem er tíma-
bundin, er veitt í tilraunaskyni og 
gildir út árið 2010. Hámarks band-
breidd er 16 kHz en engin skilyrði 
hvað varðar tegund útgeislunar. 
Miðað er við mest 100W útgangs-
afl á víkjandi grundvelli. „N“ og 
„G“ leyfishafar njóta sömu 
heimilda. Hver leyfishafi þarf að 
sækja um heimild til stofnunar-
innar í tölvupósti annað hvort á 
hrh@pfs.is eða pfs@pfs.is. Sjá 

nánar umfjöllun um þetta nýja 
band annars staðar í blaðinu. 

Í framangreindu erindi Í.R.A. til 
Póst- og fjarskiptastofnunar þann 
13. janúar s.l., hafði jafnframt 
verið sett fram beiðni um auknar 
tíðniheimildir og afl í 5 MHz tíðni-
sviðinu á 60 metra bandinu, þ.e. í 
stað núgildandi rásaháðra heimilda 
sem hefur verið í gildi frá árinu 
2008 og gilda út árið 2010). Í sím-
tali sem undirritaður átti við 
fulltrúa stofnunarinnar 19. febrúar 
s.l. vegna málsins, kom m.a. fram 
að þess væri að vænta að afstaða 
stofnunarinnar yrði ljós, innan ekki 
mjög langs tíma. 

A.m.k. TF3CW, TF3DC, TF3G, 
TF3KX/1, TF3ZA, TF4M og TF8GX 
tóku þátt í ARRL CW keppninni 
helgina 20.-21. febrúar s.l. Skil-
yrðin voru góð á efri böndunum og 
ekki svo afleit á 80 metrunum sbr. 
upplýsingar frá Erling, TF3EE, þess 
efnis að Jón Ágúst, TF3ZA, hafi 
haft QSO við 30 ríki í Banda-
ríkjunum á 80 metrunum fyrra 
kvöld keppninnar. Þorvaldur, 
TF4M, tók þátt hins vegar þátt í 
einmenningsflokki á 160 metr-
unum í erfiðum skilyrðum. 
Heildarárangur varð þó ótrúlega 
góður eða 63.000 punktar. Hann 
hafði alls 376 sambönd við 56 ríki 
og fylki í Bandaríkjunum og 
Kanada. Þessi árangur tryggði 
Þorvaldi 4. sætið í Evrópu og 5. 
bestan árangur yfir heiminn í 
SOSB/160 keppnisflokknum. Bestu 
hamingjuóskir með árangurinn, 
Þorvaldur. 

Janúarhefti CQ TF (1. tbl. 2010) 
kom út 16. febrúar í forútgáfu og 
23. febrúar s.l. í lokaútgáfu. Vel er 
vandað til blaðsins og rík ástæða 
til að þakka Kristni Andersen, 
TF3KX, fyrir enn eitt glæsilegt 
tölublað sem hann ritstýrir. Flestir 
félagsmenn Í.R.A. sækja blaðið í 
endanlegri útgáfu (rafrænt) á 
heimasíðu félagsins, en um fjórð-
ungur félagsmanna (um 50 
manns) fá það sent prentað í 
pósti. Þá liggur prentuð útgáfa 
blaðsins frammi í félagsaðstöðu 
Í.R.A. við Skeljanes, auk þess sem 
nokkur eintök eru til dreifingar í 

Sunnudagsopnun í Skeljanesi: 
Sveinn Bragi Sveinsson, TF3SNN, 
setur saman VHF Yagi loftnet 
félagsins fyrir gervihnattafjarskipti 
frá TF3IRA. 

verslununum Íhlutum við Skipholt 
og Miðbæjarradíói við Skúlagötu í 
Reykjavík. 

Í lok febrúar og byrjun mars hafa 
félagsmenn, sem eru áhugasamir 
um Vita- og vitaskipahelgina, rætt 
óformlega sín á milli (og meðal 
annars á fimmtudagskvöldum) um 
að vettvangsferð ársins 2010 verði 
færð frá Knarrarósvita við Stokks-
eyri að Garðskagavita á Reykja-
nesi. Þar er um er að ræða tvo 
vita, þ.e. svokallaða nýrri og eldri 
vita. Nýi vitinn er 28,6 metra hár 
og mun vera hæstur vita á Íslandi. 
Guðmundur Ingi, TF3IG, hefur 
m.a. talað fyrir málinu segist 
þeirrar skoðunar að þetta gæti 
orðið góð tilbreyting, m.a. með 
hliðsjón af því að á staðnum er 
góð þjónusta, s.s. sölubúð, WC 
aðstaða og frítt tjaldstæði [einnig] 
með aðstöðu fyrir hjólhýsi. Gísli G. 
Ófeigsson, TF3G, sem er starfs-
maður Siglingastofnunar, telur 
góða möguleika á að leyfi fáist 
fyrir aðstöðu í vitanum. 

Halldór Guðmundsson, TF3HZ hélt 
fróðlegt erindi um stafræna 
("digital") mótun í fjarskiptum 
radíóamatöra fimmtudaginn 11. 
mars s.l. í félagsaðstöðu Í.R.A. við 
Skeljanes. Halldór er hafsjór af 
fróðleik um stafrænar mótunarað-
ferðir og hafði frá mörgu að segja. 
Í umfjöllun sinni lagði hann 
megináherslu á JT65a mótunarað-

ferðina. Að loknu erindi sínu 
svaraði hann fjölda fyrirspurna. 
Alls sóttu 20 félagsmenn erindið. 

Þorvaldur Stefánsson, TF4M, fékk 
staðfest 15. mars s.l. að hann 
hefur fengið útgefið fyrsta Worked 
All Zones Award (WAZ) viðurkenn-
ingarskjalið til TF stöðvar á 160 
metrum. WAZ er eitt af þekktustu 
og elstu viðurkenningarskjölum 
radíóamatöra í heiminum og þykir 
flestum leyfishöfum yfirleitt nógu 
erfitt að vinna að því á hærri 
böndunum, en Þorvaldur hefur nú 
slegið enn eitt Íslandsmetið og er 
fyrstur hér á landi til að fá viður-
kenninguna á 160 metra bandinu. 
Vegna þess hversu erfitt er að 
uppfylla kröfur um sambönd við 
stöðvar í sérhverju hinna 40 
svæða (e. zones) á 160 metrum, 
er fyrirkomulagið á þá leið, að 
boðið er upp á svokallaða "Basic" 
viðurkenningu" og er hægt að 
sækja um hana þegar menn eru 
komnir með staðfestingu á sam-
böndum við stöðvar í a.m.k. 30 
svæðum. Að því loknu, eru í boði 
viðurkenningarmiðar fyrir sérhvern 
áfanga þar umfram, þ.e. 35 svæði, 
36 svæði, 37 svæði, 38 svæði, 39 
svæði og loks 40 svæði. Þorvaldur 
var í dag (8. mars) kominn með 
staðfest sambönd við stöðvar í 37 
svæðum af 38 sem hann hefur 
þegar haft sambönd við (en bíður 
staðfestingar frá svæði 9). Eins og 

staðan er í dag, vantar hann 
aðeins sambönd við stöðvar í 
tveimur svæðum, þ.e. á svæði 2 
og svæði 37. Ljóst er, að sambönd 
við stöðvar á þessum tveimur 
svæðum verða "auðveld" saman-
borið við sambönd við stöðvar í 
þeim 38 svæðum sem þegar eru í 
höfn og því aðeins spurning um 
tíma, hvenær Þorvaldur "loggar" 
þau. Viðurkenningarskjal Þorvaldar 
frá CQ  hefur raðnúmerið 335 frá 
upphafi (sem miðast við 30 
svæði), en aðeins 143 stöðvar í 
heiminum hafa náð öllum 40 
svæðum á 160 metrum. Stjórn 
Í.R.A. óskar Þorvaldi til hamingju 
með frábæran árangur sem er á 
heimsmælikvarða, ekki síst þegar 
litið er til erfiðrar hnattstöðu 
landsins með tilliti til fjarskipta í 
þessu tíðnisviði. 

Hrafnkell Eiríksson, TF3HR, setti 
upp viðtæki með hlustun á tíðninni 
3637 kHz sem var staðsett í 
sumarhúsi hans í Grímsnesi, dag-
ana 17.-21. mars s.l. Hann tengdi 
viðtækið við tölvu og var hægt að 
fara inn á slóð á netinu og hlusta 
þannig á tíðnina; loftnetið sem 
hann notaðist við var „V“ á hvolfi. 
Hrafnkell hefur áður gert tilraun af 
þessu tagi, en nú var hún gerð í 
tengslum við ferð félaga í 4x4 
klúbbnum á 80 jeppum frá 
Reykjavík til Egilsstaða, en nokkrir 
radíóamatörar voru með í ferðinni. 
Það kom ánægjulega á óvart hve 
móttaka var hrein og suðlítil. Til 
hamingju, Hrafnkell, með vel 
heppnaða tilraun. 

Laugardaginn 20. mars s.l. kl. 10 
árdegis mætti vaskur hópur 14 
félagsmanna í félagsaðstöðuna við 
Skeljanes. Verkefni dagsins var að 
koma upp á ný SteppIR Yagi loft-
neti félagsins eftir viðgerð, en eins 
og menn muna brotnuðu festingar 
loftnetsins og það féll til jarðar 
þann 20. janúar s.l. Þessir voru 
mættir: TF3AO, TF3BG, TF3DC, 
TF3CY, TF3EE, TF3GC, TF8GX, 
TF3HP, TF3IG, TF3JA, TF2JB, 
TF3PPN, TF3SG og TF3SNN. Vinn-
an við samsetningu loftnetsins og 
uppsetningu gekk að óskum (en 
alltaf eru náttúrlega einhver smá-

Forsíða janúarheftis CQ TF.

Þorvaldur Stefánsson, TF4M, í 
Otradal, hefur náð árangri á 
heimsvísu á 160 metra bandinu. 

atriði sem tefja...). Það flýtti þó 
verulega fyrir að Gulli, TF8GX, 
fékk lánaðan lyftubíl. Loftnetið var 
komið upp, tengt og tilbúið til 
notkunar klukkan 12:50. Bestu 
þakkir til allra sem lögðu hönd á 
plóginn. 

Fyrirhugað er að taka aftur upp 
þráðinn hvað varðar morskennslu 
félagsins. Að þessu sinni verður 
hafist handa fimmtudaginn 25. 
mars n.k. kl. 19:00 en eftir það 
verður mætt á sunnudags-
morgnum kl. 10 árdegis. Sem fyrr, 
annast Axel Sölvason, TF3AX 
kennslu, en nú verður lögð áhersla 
á þarfir byrjenda, þ.e. að hlusta og 
skrifa niður stafina. Æfingarmors-
lyklar verða á staðnum. Miðað er 
við að námskeiðið standi út apríl-
mánuð. 

Fyrirhugað er, að virkja stöð 
félagsins í CQ WW WPX SSB 
keppninni helgina 27.-28. mars 
n.k. undir kallmerkinu TF3W. 
Verkefnið er í höndum þeirra 
Óskars Sverrissonar, TF3DC, og 
Benedikts Sveinssonar, TF3CY, en 
Guðmundur Sveinsson, TF3SG, 
kemur að skipulagningu fyrir hönd 
félagsins ásamt Sveini Braga 
Sveinssyni, TF3SNN, stöðvar-
stjóra.  [Ekki varð reyndar af 
þessari þátttöku í keppninni, 
vegna forfalla sem m.a. mátti 
rekja til eldgoss á Fimmvörðuhálsi. 
– Ritstj.] 

Fyrirhugað er að árlegur flóa-
markaður Í.R.A. verði haldinn 
sunnudaginn 11. apríl n.k. kl. 
10:00 í félagsaðstöðunni við 
Skeljanes. Félagar geta mætt með 
gamlar (og/eða jafnvel nýjar 
stöðvar), viðtæki, senda, aukahluti 
fyrir stöðvar, aflgjafa, loftnet, loft-
netaefni, þétta, spólur, einangrara, 
tengi og þess háttar. Tækifæri 
gefst til að selja (eða jafnvel gefa) 
hluti sem ekki er þörf fyrir lengur. 
Það var mikið fjör á þessari uppá-
komu í fyrra og margt um mann-
inn. Félagsmenn eru hvattir til að 
mæta snemma. 

Aðalfundur Í.R.A. 2010 verði 
haldinn laugardag-inn 22. maí n.k. 
kl. 13:00 í fundarsal Yale á 
Radisson Blu Hótel Sögu í Reykja-
vík. Dagskrá er samkvæmt 18. gr. 
félagslaga. Nánari upplýsingar um 
fundinn má sjá annars staðar í 
blaðinu. Undirritaður beinir því til 
félagsmanna að sem flestir mæti á 
fundinn. 

Þetta tölublað CQ TF er það fjórða 
á starfsárinu og jafnframt það 
síðasta fyrir aðalfund 2010. Brátt 
verður því komið að leiðarlokum 
þessarar stjórnar. Ég held ég mæli 
fyrir munn allra stjórnarmanna 
þegar ég segi að yfirstandandi 
stjórnarár hafi liðið hratt og í alla 
staði verið ánægjulegt. Undir-
ritaður hefur verið mjög heppinn 
með stjórnarmenn, sem 

Myndir frá loftnetavinnu við félagsstöðina TF3IRA, laugardaginn 20. mars sl. 

  hvorutveggja hafa verið áhuga-
samir og starfssamir. Það sama 
má segja um aðra embættismenn 
félagsins. Þar er valinn maður í 
hverju embætti og þeir hafa unnið 
sín störf af samviskusemi og ætíð 
verið reiðubúnir að koma stjórn til 
aðstoðar hafi eftir því verið leitað.  

Hér verður ekki sérstaklega fjallað 
um störf stjórnarinnar. Þeim þætti 
verða gerð skil í skýrslu formanns 
sem lögð verður fram á aðalfund-
inum. Þó langar mig að nefna örfá 
atriði sem mér finnst hafa staðið 
uppúr á starfsárinu 2009-2010. 
Það er í fyrsta lagi, prentun þýð-
ingar Vilhjálms Í. Sigurjónssonar, 
TF3VS, á bókinni Siðfræði og sam-
skiptasiðum radíóamatöra, sem 
kom út 13. ágúst s.l. Í öðru lagi, 
vel heppnað námskeið til amatör-
prófs sem hófst 22. október s.l. 
undir skólastjórn Hrafnkels Eiríks-
sonar, TF3HR. Í þriðja lagi, verklok 
hvað varðar endurskipulagningu 
og breytingar sem gerðar voru á 
fjarskiptaherbergi TF3IRA og lauk í 
lok október s.l. Í fjórða lagi, til-
koma nýrra tíðnisviða í 500 kHz og 
á 70 MHz frá hendi Póst- og fjar-
skiptastofnunar 19. febrúar s.l. Og 
síðast, en ekki síst, frábært vinnu-
framlag Kristins Andersen, TF3KX, 
ritstjóra CQ TF, sem hefur „lyft“ 

blaðinu í gæðum og allri framsetn-
ingu, auk þess að hafa komið 
nauðsynlegri festu á útgáfuna. 

Að mati undirritaðs, hefur tekist að 
færa margt til betri vegar í félag-
inu okkar á stjórnarárinu. Á hinn 
bóginn er jafnframt klárt að næsta 
stjórn á næg verkefni fyrir 
höndum. Kjarni málsins er nefni-
lega sá, að starfi í einu félagi 
verður aldrei lokið. Það er af hinu 
góða vegna þess að ætið er nauð-
synlegt að hafa verkefni til að 

takast á við. Mest um vert er þó 
að félagsmenn hafi það á tilfinn-
ingunni að félagið hafi færst nær 
markmiðum sínum. Undirritaður er 
sannfærður um það hefur gerst. 

Fyrir hönd stjórnar Í.R.A., vill 
undirritaður þakka framúrskarandi 
góða viðkynningu og samvinnu á 
stjórnarárinu 2009-2010 og sendir 
félagsmönnum og fjölskyldum 
þeirra óskir um gleðilega páska. 

Jónas Bjarnason, TF2JB, 
formaður Í.R.A. 

Aðalfundur Í.R.A. 2010 verður haldinn í Yale fundarsalnum á Radisson Blu 
Hótel Sögu 22. maí n.k.  Fundurinn hefst kl. 13:00. 

Aðalfundur ÍRA 2010 
Aðalfundur Íslenskra radíóamatöra fer fram laugardaginn 22. maí 

á Hótel Radisson Blu Hótel Sögu –Yale fundarsal.  Aðalfundurinn hefst kl. 13. 

Dagskrá aðalfundar: 

1. Kosinn fundarstjóri. 
2. Kosinn fundarritari.  
3. Könnuð umboð.  
4. Athugasemdir við fundargerð síðasta aðalfundar, 
 ef einhverjar hafa borist, ræddar og bornar undir atkvæði. 
5. Formaður gefur skýrslu um starfsemi félagsins.  
6. Aðrir embættismenn gefa skýrslu um starfsemi sinna embætta. 
7. Gjaldkeri leggur fram reikninga félagsins til samþykktar.  
8. Lagabreytingar.  
9. Stjórnarkjör.  
10. Kosning tveggja skoðunarmanna reikninga og eins til vara.  
11. Ákvörðun árgjalds.  
12. Önnur mál. 

• Einungis skuldlausir félagar hafa kosningarétt og kjörgengi.  Skylt er að veita árgjöldum viðtöku við 
upphaf fundar sé þess óskað... (sjá nánar lög ÍRA á vefsíðu félagsins eða í CQ TF júní 2009). 

• Félagslögum verður aðeins breytt á aðalfundi, enda hafi frumvarp að nýjum eða breyttum greinum 
borist stjórn félagsins fyrir 15. apríl og verið dreift með aðalfundarboði... (sjá nánar lög ÍRA). 

Jeppaferð á Suðurskautslandið 
og fjarskiptin þar 

Freyr Jónsson, TF3VF 

Alexey, UA1PAW, við radíótækin hjá R1ANR.

Höfundur, TF3VF, við radioshakkinn á Novo airbase á Suðurskautslandinu.

Hér segi ég frá því ég fór í annað 
skipti á Suðurskautslandið, en í 
fyrra skiptið var það 3 mánaða 
ferð með sænsku pólarstofnuninni 
árið 1997-1998.  Þá var notast við 
Inmarsat síma til fjarskipta þar 
sem tunglin eru yfir miðbaug og 
það virkaði nú ekki alltaf  sérstak-
lega vel. Þegar við vorum farnir að 
nálgast 77° suður var sambandið 
erfitt. Við tilkynntum okkur dag-
lega til suður afrísku Sanae 
stöðvarinnar á HF radíó og 
strengdum út dípól, 2 víra í tvær 
fyrirfram ákveðnar áttir á hverju 
kvöldi. Við notuðum bambus-
stangir til að strengja vírana upp.  
Þetta gekk mjög vel og engin 
vandamál voru að ná sambandi til 
að tilkynna okkur. 

Nú síðastliðinn nóvember var ferð-
inni heitið til Novo stöðvarinnar á 
Suðurskautslandinu og túrinn var 
einungis 5 vikur. 

Markmið ferðarinnar var að lag-
færa Toyota Hilux bíla sem voru til 
staðar og aka 1500 km leið á 
83°suður til að setja upp „fuel 
drop“. Þar að auki notuðum við 
400 MHz ísradar til að finna eins 
öruggar leiðir og kostur er út frá 
stöðinni, í þeim tilgangi að geta 
ekið vísindamönnum fjalla-
klifrurum og náttúruskoðurum um 
svæðið og til nálægra fjalla. 

Fjarskiptin eru nú með öðrum 
hætti en áður. Það eru reyndar 
amatörar sem eru ráðnir til að sjá 
um fjarskipti en að mestu byggist 
þetta upp á Iridium símum en þar 
að auki er notast við VHF á milli 
bíla og í samskiptum í nágrenni 
stöðvarinnar. 

Fyrirkomulagið var með svipuðum 
hætti og áður, við tilkynntum 
okkur kl 21.00 á hverju kvöldi. 
Viðmiðið var að ef við tilkynntum 

  okkur ekki og það var látinn líða 
sólahringur þá átti að setja af stað 
leit og björgun. Sem betur fór kom 
ekki til þess, en Iridium síminn 
náði oftast sambandi strax en átti 
það til að detta út eftir fáeinar 
mínútur , gagnaflutningur var al-
gerlega gagnslaus með Iridium  
Ég hitti þarna amatöra og heim-
sótti radioshakkinn þar sem Alexey 
V. Shmarin, UA1PAW, réð ríkjum. 
Hann sá um fjarskiptin á Novo 
Airbase. Stöðin þar hefur kall-
merkið R1ANR. Hann tjáði mér að 
skilyrði fyrir HF opnuðust einungis 
í klukkutíma eða tvo á hverju 
kvöldi. Hann hafði ekki náð eins 
mörgum QSO og hann hefði viljað. 
Nokkrum dögum síðar hitti ég 
hann í matartjaldinu og hann var 
heldur glaðari þegar hann tjáði 
mér að hann hefði haft 200 QSO 
kvöldið áður, allt á CW. 
 
73 de TF3VF 

Bræðurnir Freyr (höfundur) og Gísli Jónssynir á 83° suður.

Höfð eru sambönd víða um heim frá Novo airbase, R1ANR. 

Frá amatörprófi 10. apríl 

Í kjölfar námskeiðs ÍRA sl. vetur 
gekkst Póst- og fjarskiptastofnun 
fyrir prófi til amatörréttinda 
laugardaginn 23. janúar sl., eins 
og greint var frá í síðasta hefti CQ 
TF.  Vegna hamfaranna á Haítí 
þurftu nokkrir þátttakendanna af 
námskeiðinu að fara til björgunar-
starfa þar og misstu því af lokum 

námskeiðsins og prófinu.  Í ljósi 
þess var ákveðið að annað próf 
yrði haldið fljótlega og fór það 
fram 10. apríl. 

Prófið fór fram í Flensborgarskóla í 
Hafnarfirði, þar sem fyrra próf og 
námskeiðið var haldið. Alls sátu 
níu nemendur prófið, en af þeim 

náðu sjö fullnægjandi árangri til N 
eða G leyfis og er þeim óskað til 
hamingju með árangurinn. 

Prófað var í rafmagns- og radíó-
tækni, svo og í viðskiptaháttum og 
reglum.  Prófnefnd Í.R.A. sá um 
framkvæmd prófsins fyrir hönd 
Póst- og fjarskiptastofnunar, eins 
og verið hefur undanfarin ár. 

Vel heppnaður flóamarkaður ÍRA 11. apríl 

Árlegur flóamarkaður Í.R.A. var haldinn að morgni 
sunnudagsins 11. apríl.  Tæplega 30 félagsmenn 
og gestir lögðu leið sína í Skeljanesið á milli kl. 
10-12.  Í boði var ýmislegt "girnilegt" amatördót, 
s.s. loftnet, viðtæki, mælitæki, sveiflusjár (og 
aukahlutir af ýmsum gerðum), íhlutir, s.s. stórir 
hverfiþéttar og fleira nytsamlegt.  Félagið bauð 
upp á ný vínarbrauð frá Mosfellsbakaríi.  Ljós-
myndirnar frá flóamarkaðnum tók TF2JB. 

Sigurður Óskar Óskarsson, TF2WIN, skoðar Realistic 
DX-300 viðtæki frá Radio Shack. 

S. Smári Hreinsson, TF8SM (nær) og Páll B. Jóns-
son, TF8PB, gramsa í dótinu. 

Guðmundur Sveinsson, TF3SG, og Halldór Christensen, 
TF3GC, taka sér hlé í atinu. 

Kristinn Andersen, TF3KX 

Amatörprófinu lokið – hvað næst? 

Félagið Íslenskir radíóamatörar, 
ÍRA, er landsfélag radíóamatöra á 
Íslandi.

N-ameríska landsfélagið, ARRL, 
stendur fyrir öflugri útgáfustarf-
semi bóka og tímarita.

Til hamingju - þú stóðst amatör-
próf Póst- og fjarskiptastofnunar 
og getur því sótt um leyfi til að 
verða radíóamatör.  En hvað tekur 
þá við? 

Aðeins lítill hluti þeirra sem 
standast amatörpróf halda áfram 
og verða fullgildir radíóamatörar 
með því að fara í loftið og stunda 
þetta skemmtilega áhugamál með 
fjarskiptum.  Hér eru nokkrar á-
bendingar og tillögur að næstu 
skrefum. 

Í góðum félagsskap 

Fátt er eins mikilvægt og hjálplegt 
eins og að geta leitað til annarra 
og lært af reynslu þeirra.  Í þeim 
tilgangi starfrækja radíóamatörar 
ýmiss konar félög. 

Fyrst ber að nefna landsfélag 
íslenzkra radíóamatöra, ÍRA.  
Félagið stendur fyrir námskeiðum, 
að jafnaði 1-2 á ári, til undirbún-
ings amatörprófum sem Póst- og 
fjarskiptastofnun heldur.  Félags-
heimili ÍRA, við Skeljanes í 
Reykjavík, er opið félagsmönnum 
sem öðrum áhugasömum öll 
fimmtudagskvöld og stundum 
oftar.  Þar fara fram fyrirlestrar, 
kynningar og margvísleg önnur 
starfsemi.  Ennfremur er þar 
radíóstöð félagsins til húsa og í 
bókasafni félagsins geta gestir 
skoðað bækur og tímarit víðs 
vegar úr heiminum um amatör 
radíó.  Radíóamatörar sem venja 
komur sínar í félagsheimilið taka 
vel á móti áhugasömum gestum 
og til þeirra geta nýir amatörar 
leitað um ráð og leiðbeiningar.  
Nýir radíóamatörar og aðrir 
áhugasamir ættu því tvímælalaust 
að ganga í félagið og reyndar 
býðst nýjum leyfishöfum ársaðild 
ókeypis.  Að öðru leyti er vísað í 
upplýsingar um ÍRA innan á for-
síðu þessa blaðs og á vefsíðu 

félagsins, www.ira.is. 

Félag radíóamatöra í N-Ameríku, 
ARRL (American Radio Relay 
League) er félag sem radíó-
amatörar víða um heim ganga í, 
einkum til þess að fá áskrift að 
mánaðarlega tímaritinu QST.  Þótt 
í QST sé nokkuð af efni sem snýr 
sérstaklega að radíóamatörum í N-
Ameríku, þá er jafnan í ritinu fjöldi 
greina um tæknimál, viðburði í 
loftinu og annað áhugavert efni, 
að ógleymdum auglýsingum og 

upplýsingum um tæki og loftneta-
búnað.  Auk QST gefur ARRL út 
önnur rit, s.s. QEX sem að mestu 
er helgað tæknilegum greinum og 
NCJ (National Contest Journal) 
sem fjallar um keppnismál frá 
fjölmörgum hliðum.  Árgjald ARRL, 
með QST í flugpósti til Íslands, er 
$61, ársáskrift QEX er $31 og NCJ 
kostar $32.  Vefsíða ARRL er á 
www.arrl.org. 

Félög radíóamatöra eru að auki 
starfrækt í mörgum löndum og 
bókasafni ÍRA berast tímarit reglu-
lega frá sumum þeirra, s.s. frá 
norðurlöndum og nokkrum löndum 
Evrópu, auk QST frá ARRL.  Loks 
má nefna félög um tiltekin áhuga-
mál í hópi radíóamatöra, s.s. um 
fjarskipti með lágu afli (t.d. enska 
félagið GQRP Club - 
www.gqrp.com) og fjarskipti um 
gervitungl radíóamatöra (AMSAT - 
www.amsat.org). 

Fjarskiptatæki 

Tegundir fjarskiptatækja skipta 
a.m.k. hundruðum, þegar talin eru 
þau tæki sem hafa verið á 
markaðnum undanfarin ár.  Ágætt 
yfirlit yfir markað sendiviðtækja 
(sambyggðs sendis og viðtækis) 
var tekið saman af Jónasi Bjarna-
syni, TF2JB, í októberhefti CQ TF 
2009, þar sem sjónum var aðal-
lega beint að nýjum tækjum sem á 
markaði eru í dag.  Margir radíó-
amatörar panta tæki yfir netið frá 
söluaðilum erlendis og er algengt 
verð, með flutningskostnaði og 
VSK, á bilinu 100 til 300 þús. kr. 

Sumir fara þá leið að smíða tæki 
sjálfir, sem er einkum auðvelt ef 
um er að ræða tæki eingöngu til 
mors- eða stafrænna PSK fjar-
skipta.  Dæmi um slíkt eru tæki frá 
Small Wonder Labs 
(www.smallwonderlabs.com), þar 
sem kaupa má efni og allt sem 

þarf, ásamt leiðbeiningum ("kit") 
fyrir smíði prýðilegra sendivið-
tækja fyrir um eða innan við $100 
(um eða innan við 15 þús. kr. 
hingað komið).  Með slíkum 
tækjum og litlu afli (2-5 W), sem 
amatörar skammstafa QRP, má oft 
ná samböndum til Evrópu, 
Ameríku og jafnvel lengra.  
Heimasmíðuðum QRP tækjum 
fylgir einnig að auðvelt er að taka 
þau með í ferðalög og fátt jafnast 
á við ánægjuna af að búa til og 
nota tæki sem maður hefur sjálfur 
búið til.  

Fljótlegasta og oft einfaldasta 
leiðin til að komast "í loftið" er að 
fá til afnota tæki hjá öðrum.  
Félagsstöð ÍRA, TF3IRA, stendur 
félagsmönnum opin til notkunar, 
eftir samkomulagi við stöðvar-
stjóra.  Einnig er sjálfsagt að 
spyrja aðra hvort þeir eigi tæki 
sem þeir séu tilbúnir að selja, 
leigja eða lána um einhvern tíma.  
Auglýsa má eftir slíku í félagsblað-
inu CQ TF eða á spjallvef ÍRA.  Þá 
má minna á að næsti flóa-
markaður ÍRA fer fram í félags-
heimilinu sunnudaginn 11. apríl 
nk., þar sem einhverjir amatörar 
munu vafalaust bjóða tæki til sölu 
eða jafnvel gefins. 

Loftnet 

Engin radíóamatörstöð er án loft-

nets og loftnetið er einn mikil-
vægasti þátturinn í að koma út 
sterku og langdrægu merki.  Ótal 
gerðir loftneta koma til greina og í 
tímaritum radíóamatöra má oft 
finna lýsingar og uppskriftir að 
ágætum loftnetum.  Þá má ekki 
gleyma bókum um amatörloftnet, 
s.s. "The ARRL Antenna 
Handbook" sem gefin er út af 
ARRL. 

Meðal einföldustu loftneta er tví-
póllinn (e. "dipole") og lóðrétt 
stöng (e. "vertical" eða "ground 
plane").  Á netinu má finna ara-
grúa efnis um þessi og önnur loft-
net (t.d. með því að slá inn í 
Google leitarvélina "amateur 
dipole antenna", "amateur vertical 
antenna" eða einfaldlega "amateur 
radio antenna"). 

Tvípóllinn er einfalt loftnet sem 
dugar mörgum radíóamatörum 
vel.  Hann er oftast gerður úr vír 
sem klipptur er í sundur í miðju og 
þar er fæðilína (oft kóax-kapall) 
tengd og leidd niður að sendivið-
tækinu.  Ef heildarlengd vírsins er 
u.þ.b. hálf bylgjulengd, á því tíðni-
sviði (bandi) sem á að nota, þá er 
loftnetið í resónans, sem þýðir að 
standbylgja á fæðilínunni getur 
verið lítil.  Þetta gildir reyndar líka 
ef lengd loftnetsins er ein og hálf 
bylgjulengd, tvær og hálf bylgju-
lengdir, o.s.frv.  Þannig má yfirleitt 

nota tvípól, sem gerður er fyrir 7 
MHz bandið (40 m) einnig fyrir 21 
MHz bandið (15 m). 

Kosturinn við tvípólinn er að í hann 
má nota efni sem er auðfáanlegt.  
Þótt stundum sé notaður sérstakur 
loftnetavír, t.d. pantaður frá út-
löndum og oft gerður úr kopar-
húðuðum stálvír (e. 
"copperweld"), þá gerir venjulegur 
rafmagnsvír úr byggingavöru-
verzlun sama gagn ef hann er 
nægilega sterkur til að haldast 
uppi.  Æskilegra er þá jafnan að 
nota margþátta vír (sbr. lampa-
snúrur) fremur en heilan vír (sbr. 
ídráttarvír í raflögnum húsa), þar 
sem sá síðarnefndi er stífari og 
slitnar frekar við brot og beygjur.  
Loftnetið má strengja milli húsa 
eða t.d. frá húsþaki yfir í tré.  
Æskilegt er þá að loftnetsvírinn nái 
ekki alla leið út í festingarnar til 
endanna, heldur er einangrandi 
band notað milli vírsins og fest-
inga.  Dæmi um níðsterkt band, 
sem tognar ekki, er "dynex", sem 
framleitt er af Hampiðjunni.  
Fæðilínan, sem tengd er í miðju 
tvípólsins, er yfirleitt kóaxkapall 
með 50 ohm bylgjuviðnám, s.s. 
gerð RG58 eða RG8.  Ekki er alltaf 
ljóst hvort eða hvernig tenging 
kóaxkapalsins við loftnetið, þ.e. 
hvor vírinn tengist í miðju 
kapalsins og hvor í ytri skerminn, 
hefur áhrif á virkni þess (stand-
bylgju, útgeislun eða annað).  
Niðurstaðan getur farið eftir að-
stæðum, en undirritaður hefur 
fyrir venju að tengja miðju 
kapalsins í þann vírinn sem liggur 
fjær húsum eða ofar jörðu.  Mikil-
vægt er að ganga frá enda 
kóaxkapalsins þannig að ekki 
komist rigningarvatn inn í hann 
eða hann losni frá loftnetinu. 

Aðhæfingarrásir og loftnet fyrir 
fleiri tíðnisvið 

Eins og að framan var sagt ræður 
lengd loftnets því að mestu á 
hvaða tíðnisviðum hentar að nota 
það.  Í stað þess að hafa eitt loft-
net fyrir hvert þeirra tíðnisviða 
sem amatörar geta notað eru 
ýmsar leiðir til þess að nýta sama 
loftnetið á fleiri en einu bandi. 

Rock Mite sendiviðtækið frá Small Wonder Labs.  Með þessu litla tæki, 
nokkrum vasaljósarafhlöðum og vír fyrir loftnet má ná radíósamböndum á 
morsi til Evrópu – og jafnvel til annarra heimsálfa á góðum degi.  Efni, 
ásamt góðum leiðbeiningum, kostar um $ 50. 

  Sum loftnet eru hönnuð þannig að 
þau nái resónans á fleiri böndum 
("multiband antennas").  Þessu má 
t.d. ná fram með því að setja 
gildrur (e. "traps") í loftnetið, en 
gildra er resónansrás gerð úr spólu 
og þétti, sem lokar fyrir straum á 
tilteknum tíðnum.  Dæmi um slíkt 
er tvípóllinn sem nefndur er eftir 
amatör með kallmerkið W3DZZ 
("W3DZZ dipole") og Hustler 
„vertical“ loftnetið sem TF2JB 
skrifaði um í októberhefti CQ TF 
2009.  Önnur loftnet ná resónans 
með öðrum hætti, s.s. G5RV tví-
póllinn ("G5RV dipole") og öfuga-V 
loftnetið sem undirritaður (TF3KX) 
skrifaði um í desemberhefti CQ TF 
2004. 

Markmiðið með að ná resónans í 
loftneti helgast aðallega af því að 
þá er hægt að ná niður stand-
bylgju á fæðilínunni.  En í stað 
þess að reyna að ná resónans í 
loftnetinu má lifa við standbylgju á 
fæðilínunni og setja sérstaka að-
lögunarrás (e. "matching 
network", "antenna tuner") milli 
hennar og sendiviðtækisins.  
Vissulega verður standbylgja þá 
áfram á fæðilínunni, með tilheyr-

andi töpum og stundum truflunum 
og öðrum vandamálum, en hún 
nær ekki til sendiviðtækisins. 

Niðurlag 

Hér hefur verið stiklað mjög laus-
lega á því sem byrjendum er ráð-
lagt til að komast í loftið.  Að ljúka 

amatörnámskeiði og prófi er 
aðeins fyrsta skrefið að því að 
verða fullgildur radíóamatör.  Þar 
kemur aftur að mikilvægi þess að 
leita aðstoðar og ráða þeirra sem 
reyndari eru - og þá er gott að 
vera í góðum félagsskap! 

73 - Kiddi, TF3KX 

Ein útfærsla G5RV loftnetsins, tekin af netinu, en fjölmargar gerðir þess 
má skoða þar og í handbókum um loftnet. 

Að jarðbinda talstöð og önnur tæki 

Í handbókum talstöðva og skyldra 
tækja er ávallt talað um að maður 
eigi að jarðbinda tækin vel, með 
góðum og sverum kapli sem 
hentar í hlutverkið. 

Þegar maður ætlar síðan að fylgja 
leiðbeiningunum kemur í ljós að 
framleiðendur tækjanna hafa jú 
sett festipunkt til þess arna en oft 
eru þetta smá skrúfur og óað-
gengilegt að koma fyrir almenni-
legum tengiskó.  

Þegar ég var að brasa við að jarð-
tengja Icom 706 stöðina mína sá 
ég að það er ekki nokkur leið að 
koma fyrir tengiskó fyrir sveran 
jarðkapal. A.m.k. ekki svo vel 

væri. Jarðtengipunkturinn er stað-
settur uppundir og til hliðar við 
neðra loftnetstengið aftan á stöð-
inni. Þessa tengingu leysti ég með 
því að klippa til smá eirþynnu 
ræmu sem ég festi undir jarð-
tengiskrúfuna og reyndar líka 
undir skrúfu sem heldur neðra 
loftnetstenginu en það var nú 
reyndar bara vegna þess að eir-
þynnan passaði á breiddina! En 
ætti líka að gefa betri tengingu. 

Sjá meðfylgjandi myndir af fram-
kvæmdinni. 

73 de TF2LL 
Georg Magnússon. 

Georg Magnússon, TF2LL 

Bætt jarðtenging á IC706. 

TAFLA 1 Tíðnisvið Teg. útgeislunar Aflheimild Forgangsflokkur Hvenær leyft 
Belgía 501-504 kHz A1A 5W ERP Víkjandi 15.1.2008 
Bretland 501-504 kHz A1A 20W ERP Víkjandi      1.3.2009 1) 
Holland 501-504 kHz 100 Hz 2) 5W ERP Víkjandi      1.1.2010 3) 
Írland 501-540 kHz A1A 20W ERP Víkjandi    1.3.2009 
Ísland 493-510 kHz A1A 100W Víkjandi  19.2.2010 
Noregur 493-510 kHz A1A 100W Víkjandi  5.11.2009 

TAFLA 2 Tíðnisvið Teg. útgeislunar Aflheimild Forgangsflokkur Skýringar 
Danmörk 501-504 kHz A1A 20W ERP Víkjandi 1) 
Svíþjóð 501-507 kHz A1A 20W ERP Víkjandi 2) 
Tékkland 505.06 kHz A1A 1W ERP Víkjandi 3) 

Þýskaland 505.10 kHz A1A 9W ERP Víkjandi 4) 

Póst- og fjarskiptastofnun hefur 
heimilað íslenskum radíóamatörum 
aðgang að 500 kHz tíðnisviðinu. 
Heimildin, sem er tímabundin og 
veitt í tilraunaskyni, tók gildi 19. 
febrúar s.l. og gildir út árið 2010. 
Heimilt er að nota A1A tegund 
útgeislunar og er miðað við mest 
100 watta útgangsafl á víkjandi 
grundvelli. N-leyfishafar og G-
leyfishafar njóta sömu heimilda. 
Sérhver leyfishafi þarf að sækja 
sérstaklega um heimild til 
stofnunarinnar á tölvupóstföngin: 
hrh@pfs.is eða pfs@pfs.is. 

600 metra bandið 

Þetta nýja band er í tíðnisviðinu 
493-510 kHz og er bylgjulengdin 
600 metrar. Það flokkast til milli-
bylgjusviðs (MF). Næsta amatör-

band fyrir ofan er einnig í milli-
bylgjusviðinu, á 1810-1850 kHz og 
1900-2000 kHz, þ.e. á 160 
metrum. Næsta band fyrir neðan 
er hins vegar í langbylgjusviði 
(LW) á 135.7-137.8 kHz, þ.e. á 
2200 metrum. Þess skal getið til 
skýringar, að 600 metra bandið er 
í raun ekki orðið eiginlegt amatör-
band (sjá umfjöllun neðar). 

Eiginleikar 600 metrana eru 
áhugaverðir fyrir tilraunir radíó-
amatöra m.a. vegna stöðugleika 
hvað varðar útbreiðslu á jarð-
bylgju og spennandi eiginleika 
hvað varðar útbreiðslu á hálofta-
bylgju. 600 metrarnir eru enn-
fremur áhugaverðir vegna þess 
hve eiginleikar eru frábrugðnir í 
samanburði við nærliggjandi tíðni-

svið á 160 metrum og 2200 
metrum. Þess má geta að fjöldi 
radíóvita er QRV í tíðnisviðinu, 
m.a. á IARU svæðum I og II. 

Heimildir á 600 metrum í IARU 
svæði I 

Miðað við upplýsingar á heimasíðu 
IARU svæðis I, höfðu stjórnvöld í 
sex löndum veitt heimildir til 
radíóamatöra á 600 metra bandinu 
19. febrúar 2010 (sbr. töflu 1). 
Samkvæmt því er Ísland 6. landið 
sem veitir sínum radíóamatörum 
heimild til að gera tilraunir á band-
inu. 

Með tilvísan til sömu heimildar, er 
aðkoma radíóamatöra að 600 
metra bandinu í öðrum löndum 
skemmra á veg komin, sbr. upp-
lýsingar í töflu 2. 

Jónas Bjarnason, TF2JB 

500 kHz bandið á Íslandi 

  1) Í erindi Ofcom til RSGB dags. 16.12.2009 kemur fram, að heimildin mun gilda til 29.2.2010. 
  2) Ekki er heimiluð sérstök tegund útgeislunar, heldur mest bandbreidd: 100 Hz. 
  3) Heimild er veitt til leyfishafa sem hafa „hæst“ leyfi. 
 

  1) Ein stöð, OZ8NJ, hefur heimild til að gera tilraunir á bandinu. 
2) Tvær stöðvar, SM6BHZ og SM6BGP (auk klúbbstöðvarinnar SK6RUD) hafa heimildir til að gera tilraunir á 
   bandinu. Formlega séð, flokka Svíar stöðvarnar ekki sem radíóamatörstöðvar. Heimildir gilda til ársloka 2011. 
3) Heimild er veitt fyrir rekstri radíóvitans OKØEMW á tíðninni 505,06 kHz. 

  4) Þjóðverjar veita heimild fyrir 6 radíóvitum á tíðninni 505.1 kHz; formleg flokkun er ekki sem radíóamatörsendar. 

  Um loftnet og búnað 

Einn helsti „annmarki“ 600 metra 
bandsins hvað varðar notkun (ef 
svo má að orði komast) er sjálf 
bylgjulengdin. Miðað við bylgju-
lengd, er kvartbylgja t.d. 150 
metrar og ½λ tvípóll 300 metrar. 
Sett í samhengi við 160 metra 
bandið, er kvartbylgja þar 40 
metrar og ½λ tvípóllinn 80 metrar. 
Það er því ljóst, að radíóamatör 
sem er búsettur í þéttbýli á ekki 
margra kosta völ hvað varðar stór 
loftnet, en ýmsar leiðir eru í boði 
fyrir þá sem áhuga hafa á tíðni-
sviðinu. Margir byrja t.d. að hlusta 
með að útbúa sér einfalt „loop“ 
loftnet. Það er bæði ódýrt og 
kemur vel út.  

Hvað varðar eiginleg sendiloftnet á 
600 metrum, liggur fyrir að veru-
leg töp eru til staðar [einkum] 
vegna þess hve lengd þeirra er 
lítið hlutfall af bylgjulengd. Dæmi: 
Finbar, EIØCF (sem fjallað er um 
síðar) er t.d. með heimaloftnet 
sem er 21 metra hár vertikal með 
topphatti, 40 radíölum og 8 jarð-
stikum. Finbar hefur mælt nýtnina 
í netinu og reynist hún vera 4.6% 
sem telst mjög góður árangur. 

Flestar nýlegar sendi-/móttöku-
stöðvar sem vinna í HF sviðum 
radíóamatöra bjóða jafnframt upp 

á hlustun í 500 kHz sviðinu og því 
er upplagt að nýta þær til viðtöku. 
Helsti vandinn liggur því í send-
inum fyrir tíðnisviðið. Eitthvað 
mun vera fáanlegt innanlands af 
gömlum skipasendum, sem ekki er 
ólíklegt að megi fá við hagstæðu 
verði og tiltölulega auðvelt er að 
breyta. Í annan stað, má t.d. 
benda á TX500 sendinn frá JUMA. 
TX500 er 60W sendir (stillanlegur í 
afli frá 4-60W) og er seldur í "kit" 
formi (ósamsettur). Hann kostar 
€290 beint frá JUMA. TX500 er 
m.a. búinn innbyggðum 
morselykli, hefur notkunarmögu-
leika sem radíóviti (beacon mode), 
10dB/20dB móttökumagnara 

o.m.fl. Sjá nánar á heimasíðu 
JUMA: 
http://www.nikkemedia.fi/juma-
tx500/ 

TF3BM hlustar á 600 metr-
unum 

Bjarni Magnússon, TF3BM, byrjaði 
að hlusta á 600 metrunum 22. 
febrúar; sama dag og hann fékk 
heimild frá PFS til sendinga á 
bandinu. Strax og hann stillti við-
tækið á bandið kl. 20:18 þann dag 
heyrði hann Finbar, EIØCF á 
501.05 kHz ca. RST 559. Svo 
skemmtilega vildi til að Finbar 
sendi undirrituðum tölvupóst fáum 
dögum síðar til að óska Í.R.A. til 
hamingju með 600 metrana. Í 
svarpósti skýrði ég honum frá því 
að TF3BM hafi heyrt merki frá 
stöðinni hans (en Bjarni hafði í 
millitíðinni skýrt frá því á póstlista 
Í.R.A. að hafa heyrt stöðina á 
bandinu). Í framhaldi upplýsti 
Finbar, að hann hafi notað 100W 
sendiafl þann 22. febrúar. Hann 
lýsti einnig loftnetinu sem hann 
notar. Það er 21 metra há stöng 
sem hann fæðir í fót netsins á móti 
radíölum, jarðstikum og sérstökum 
topphatti. Hann telur að fjarlægðin 
á milli Írlands og Íslands sé um 
1307 km. Finbar hefur m.a. haft 
samband við VX9MRC (VE1ZZ) í 
Kanada með þessum búnaði á 
100W. Í því QSO‘i voru gerðar 
tilraunir með mismunandi sendiafl 
og kom m.a. í ljós að þeir gátu 
haldið sambandinu allt niður í 35W 
sendiafl. 

Myndin er af einföldu „loop“ loftneti til hlustunar á 600 metrum. Hvor 
spýta í trékrossinum er 60 cm. Höfundur er WA1ZMS/4. Sjá nánar: 
http://www.500kc.com/WA1ZMS/index.htm.

JUMA TX500 sendirinn.

Bjarni og Finbar tóku síðan upp 
tölvupóstsamskipti og 27. febrúar 
byrjaði Bjarni að hlusta á bandinu 
kl. 18:00. Þá var merkið frá Finbar 
mjög dauft en eftir að tók að 
skyggja og lengra kom fram á 
kvöldið, jókst styrkur merkisins frá 
EIØCF. Bjarni telur, að þegar það 
var hvað sterkast hafi það verið 
um RST 579. Bjarni notar Racal 
RA-6790 (R-2174/URR) viðtæki og 
loftnetið er 9 metra há lóðrétt 
stöng fyrir HF-sviðið, staðsett á 
þaki hússins og fædd á móti þak-
plötunum um fjarstýrða að-
lögunarrás. Við hlustun á 500 kHz 
frátengir hann aðlögunarrásina og 
fær með því ágæta móttöku á 500 
kHz. Bjarni segir, að þessi reynsla 
hafi aukið áhuga hans á bandinu. 
Hann segist m.a. hafa sótt niður í 
geymslu gamlan Collins ART-13 
sendi sem hann eigi í fórum 
sínum. Bjarni bendir á, að ágæt 
viðmiðun hvað varðar skilyrðin sé 
t.d. að hlusta eftir merki frá 
„Kringvarp Føroya Útvarpid“ á 531 
kHz.  

Bjarni gat þess jafnframt, að til 
fróðleiks mætti rifja upp að það 
var samband á 500 kHz sem 
bjargaði áhöfn Geysis eftir flug-
slysið á Vatnajökli árið 1950. Þá 
var notaður „Gypsy girl“ sendir 

(knúinn með sveif) og sent út í 
loftnet sem bundið var við flug-
dreka. Það var loftskeytamaður 
um borð í varðskipinu Ægi sem 
heyrði merkin ofan af jöklinum 
þegar skipið var statt út af Langa-
nesi í ca. 200-300 km fjarlægð frá 
Bárðarbungu. Bjarni segist enn 
eiga „manual“ yfir sendinn og 
hann hafi „kíkt“ eftir aflinu. Þar er 
sendirinn gefinn upp með 2,5 
wött. Það segi mönum að ekki 
þurfi alltaf mikið afl. 

Finbar O‘Connor, EIØCF, er bú-
settur í bænum Malin í Donnegan 
sýslu sem er nyrst á Írlandi. Finbar 
er mikill áhugamaður um 500 kHz 
sviðið og hefur boðist til að að-
stoða tæknilega við uppsetningu 
radíóvita hér á landi. Hann telur að 
verulegur áhugi sé á meðal 
áhugamanna um sviðið að hér 
verði staðsettur radíóviti, þar sem 
landið er svo norðarlega. Þess má 
geta, að svo skemmtilega vill til að 
Finbar og XYL hafa heimsótt Ísland 
og þekkja nokkuð til aðstæðna 
hér, en þau heimsóttu landið 
haustið 2008. Fram kom í sam-
skiptum undirritaðs við Finbar, að 
hann hefur einnig verið í tölvu-
sambandi við Þorvald Stefánsson, 
TF4M. 

Heimildir á 600 metrum í IARU 
svæðum II og III 

Í Bandaríkjunum (Svæði II) eru 
veittar tvennskonar heimildir í 500 
kHz sviðinu. Annars vegar til 
stöðva sem heimilt er að hafa QSO 
við aðrar amatörstöðvar. Þær 
stöðvar nota kallmerkin: 
WE2XGR/1, WE2XGR/2 o.s.frv. 
Alls voru 6 stöðvar með heimild 
17. janúar 2010. Að auki eru 
stöðvarnar: WA2XRM, WD2XFX, 
WE2XTT, WE2XPQ, WF2XAU (en 
kallmerkin eru einkum notuð fyrir 
radíóvita þegar þetta er skrifað). 
Hins vegar eru stöðvar, sem ekki 
er heimilt að hafa QSO við radíó-
amatöra. Þrátt fyrir þá hindrun, 
getur verið áhugavert að hlusta 
eftir merkjum frá þeim. Þessar 
stöðvar nota kallmerkin 
WD2XSH/1 til WD2XSH/44. Alls 
voru 39 stöðvar af 45 með gilda 
heimild 17. janúar s.l. Leyfilegt 

sendiafl er mismikið eftir QTH 
stöðva, eða frá 20-200W ERP. 

Í Kanada (Svæðí II) eru heimildir 
fyrir eftirtaldar stöðvar: VX9BDQ, 
VX9MRC (VO1NA f.h. VO1MRC, 
þ.e. Marconi Radio Club of 
Newfoundland), VX9PSO og 
VX9ZZZ (VE1ZZ). Þessar stöðvar 
hafa í raun ekki heimild til að hafa 
QSO við aðra radíóamatöra í svið-
inu, en stjórnvöld í Kanada segja 
að ekki verði gerðar athugasemdir 
við mjög stutt samskipti. 

Radíóamatörar á Nýja-Sjálandi 
(Svæði III) fengu tímabundna 
heimild til nota á 600 metrunum 1. 
mars s.l. Tíðnisviðið er 505-515 
kHz (á víkjandi grundvelli). Afl-
heimild þeirra er mest 25W ERP. 
Ekki er sérstaklega kveðið á um 
tegund útgeislunar, heldur hafa 
þeir heimild fyrir allt að 200 Hz 
bandbreidd. Heimild þeirra er til 
eins árs til að byrja með.  

Verða 600 metrarnir „amatör-
band“ eftir WRC-2012? 

Líkt og ráða má af umfjölluninni að 
framan, er 600 metra bandið í 
raun ekki orðið eiginlegt amatör-
band. Aðgangur að tíðnisviðinu 
hefur hins vegar verið heimilaður 
radíóamatörum (þ.m.t. hér á 
landi) til tímabundinna og tak-
markaðra nota í tilraunaskyni, uns 
“ITU World Radiocommunications 
Conference 2012; WRC 2012”   
kveður upp úrskurð í málinu í Genf 
í janúar það ár, en beiðni radíó-
amatöra um skilgreint amatörband 
á 600 metrum hefur verið sam-
þykkt til umfjöllunar á dagskrá 
þingsins.  Bent er á að fram til 
ársins 2003 var nafn ráð-
stefnunnar World Administrative 
Radio Conference, WARC, en er nú 
WRC eins og að framan er getið. 

Undirbúningur IARU að baki þess 
að fá tillögu um nýtt  amatörband 
á 600 metrunum tekna inn á dag-
skrá á „World Radio Conference 

Finbar O‘Connor, EIØCF, stendur 
við „mobile“ loftnetið sitt á 500 
kHz. 

  2012“ var bæði tímafrekur og 
viðamikill ferill. Fjöldi radíó-
amatöra (frá mörgum þjóðlöndum) 
kom að verkefninu, sem tók 
rúman áratug. Ferill málsins var í 
meginatriðum eftirfarandi:  

1. Á þingi IARU Svæðis I í San 
Marino árið 2002 voru sam-
þykkt tilmæli [merkt: 
REC/02/SM/C4.11] þess efnis, 
að setja á stofn starfshóp til að 
rannsaka möguleika á því að 
finna tíðnisvið sem hefði ca. 10 
kHz til ráðstöfunar á 600 
metrum, ca. á milli 470-490 
kHz þar sem gera mætti til-
raunir, m.a. á útbreiðslu radíó-
bylgna og nýrri samskipta-
tækni. Áskilið var að niður-
stöðum starfshópsins yrði jafn-
framt dreift til stjórna IARU 
Svæða II og III. 

2. Eftirtaldir leyfishafar skipuðu 
starfshópinn: Frá Svæði I: 
ON7YD (formaður), DK4VW, 
EI0CF, G3AQC, G3JKV, G3XDV, 
G3WKL og OM2TW. Frá Svæði 
II: CO2KK, W1FR, WA1PTC og 
W2ILA. Frá Svæði III: VK4DU. 

3. Niðurstöður hópsins voru síðan 
kynntar á þingi IARU Svæðis I 
sem haldið var í Sviss árið 2005 
svo og á milliráðstefnu (e. 
Interim Conference) IARU 
Svæðis I í Austurríki árið 2007. 
Á þeirri ráðstefnu var formlega 
samþykkt að sækja um nýtt 
amatörband á 500 kHz með það
að markmiði að tillögu þess 
efnis yrði komið á dagskrá 
WRC-2011. (Innskot: WRC-
2011 var nokkru síðar færð 
fram um eitt ár í tíma, sbr. 
WRC-2012).  

4. Í kjölfar mikillar vinnu frá hendi 
stjórnar IARU Svæðis I (með 
stuðningi IARU og svæða II og 
III) þ.m.t. fjölda leyfishafa í 
sendinefndum aðildarlanda ITU, 
tókst að fá tillögu um nýtt 500 
kHz amatörband samþykkta á 
dagskrá WRC-2012.  

5. Tillagan er eftirfarandi: "To 
consider an allocation of about 
15 kHz in parts of the band 
415-526.5kHz to the amateur 
service on a secondary basis, 
taking into account the need to 
protect existing services." 

Umsókn Í.R.A. til Póst- og fjar-
skiptastofnunar 

Umsókn Í.R.A. til Póst- og fjar-
skiptastofnunar um heimild í 600 
metra bandinu var gerð með til-
vísan til samþykktar þess efnis á 
aðalfundi Í.R.A. 2009. Undirbún-
ingur umsóknarinnar tók nokkurn 
tíma, m.a. vegna gagnasöfnunar 
og naut stjórn félagsins ráðgjafar 
NRRL (systurfélags okkar í 
Noregi). Í heimsókn Berger 
Lennarts, LA1BP, varaformanns 
NRRL til Íslands 24. september 
2009, bar málið á góma. Þá kom á 
daginn, að norskir radíóamatörar 
myndu að öllum líkindum fá 
heimild á 600 metrunum innan 
skamms. Í ljósi þessa, var ákveðið 
að bíða með umsókn til PFS með 
þeim rökum, að umsókn félagsins 
mundi hafa meira vægi ef unnt 
yrði að vísa til þess að Norðmenn 
hefðu þegar aðgang að bandinu. 
Norsku reglurnar (með heimild á 
600 metrum) voru síðan gerðar 
opinberar sex vikum síðar, eða 5. 
nóvember 2009. Kristján 
Benediktsson, TF3KB (tengiliður 
Í.R.A. gagnvart IARU) kom síðan 
að undirbúningi málsins á þeim 
tíma og allt til þess að málið hlaut 
samþykki á stjórnarfundi Í.R.A. 
þann 7. janúar 2010. Umsókn 
félagsins var síðan send til Póst- 
og fjarskiptastofnunar 13. janúar 
2010 og hlaut erindið jákvæða 
afgreiðslu hjá PFS samkvæmt bréfi 
stofnunarinnar til félagsins dags. 
19. febrúar 2010. 

Að lokum 

Í erindi PFS er skýrt tekið fram, að 
heimildin sér með þeim fyrirvara 
að komi til truflana á annarri fjar-
skiptastarfsemi verði að hætta 

sendingum strax. Í annan stað er 
lögð rík áhersla á notkun kall-
merkja til auðkenningar send-
ingum, þ.e. “Kallmerki skal notast 
í upphafi og lok fjarskiptasam-
bands og með viðeigandi reglulegu 
millibili á meðan fjarskiptasam-
band varir.”  

Á Íslandi, líkt og í öðrum löndum 
þar sem í boði eru tímabundin 
tilraunaleyfi í 500 kHz tíðnisviðinu, 
er  notkun bandsins [á tilrauna-
tímabilinu] viðkvæmari en ella og 
er ástæða til að taka þetta víkjandi 
ákvæði alvarlega með því að 
leitast við að sneiða hjá því að 
trufla aðrar þjónustur. Gullin regla 
er að hlusta áður en sent er. Sér-
staklega þarf að taka mið af styrk 
rafmagnstruflana og senda ekki 
blint þótt engin merki heyrist. Á-
kjósanlegt er að fylgjast með 
truflunum og merkjum á bandinu í 
langan tíma (jafnvel daga) áður en 
sent er. Síðan, að hætta send-
ingum strax og einhverra truflana 
verður vart. Þetta er sérstaklega 
mikilvægt þar sem kvartanir frá 
rétthöfum í tíðnisviðinu (eða nærri 
því) gætu haft neikvæð áhrif á 
afgreiðslu tillögu IARU um út-
hlutun sviðsins til amatör-
þjónustunnar á WRC-2012. 

Líkt og áður hefur komið fram, er 
heimild Póst- og fjarskipta-
stofnunar til notkunar á bandinu  
tímabundin, þ.e. út yfirstandandi 
ár. Allt bendir til að heimildin verði 
framlengd þegar þar að kemur. 
Ljóst er, að það er stefnumál 
Í.R.A. að leitast verði við að 
heimildin verði gerð ótímabundin, 
með auknu vali í tegundum út-
geislunar og breyttri skilgreiningu 
á sendiafli. Framhaldsverkefni er 
síðan upptaka í reglugerð, líkt og 
raunin var í Noregi í nóvember 
2009.  

73 de TF2JB. 

TAFLA 1 Tíðnisvið, MHz Aflheimildir, W Forgangsflokkur Skýringar / athugasemdir 
Danmörk 69.9875-70.0625 

70.0875-70.1125 
70.1875-70.3875 
70.4125-70.5125 

25 
— 
— 
— 

Víkjandi 
— 
— 
— 

 

Noregur 1) 70.0625-70.0875 
70.1375-70.1875 
70.2625-70.3125 
70.3625-70.3875 
70.4125-70.4625 

100 
— 
— 
— 
— 

Víkjandi 
— 
— 
— 
— 

Bandbreidd, mest 16 kHz 
— 
— 
— 
— 

Finland 2) 70.1000-70.1750 
70.2250-70.3000 

25, 30,100 
— 

Víkjandi 
— 

QTH takmarkanir; <50 km 
Frá landamærum LA og RU 

Ísland 70.0000-70.2000 100 Víkjandi Bandbreidd, mest 16 kHz 
Svíþjóð (Engar heimildir)   Engar heimildir 1.3.2010 
Færeyjar 70.0130-70.0620 

70.0880-70.1120 
70.3130-70.3870 
70.4130-70.4870 

25 
— 
— 
— 

Víkjandi 
— 
— 
— 

 

Jónas Bjarnason, TF2JB 

70 MHz bandið á Íslandi 

Póst- og fjarskiptastofnun hefur 
heimilað íslenskum radíóamatörum 
aðgang að 70 MHz tíðnisviðinu. 
Heimildin, sem er tímabundin og 
veitt í tilraunaskyni, tók gildi 19. 
febrúar s.l. og gildir út 2010. 
Hámarks bandbreidd er 16 kHz en 
engin skilyrði hvað varðar tegund 
útgeislunar. Miðað er við mest 
100W útgangsafl á víkjandi grund-
velli. „N“ og „G“ leyfishafar njóta 
sömu heimilda. Hver leyfishafi þarf 
að sækja um heimild til stofnunar-
innar á tölvupóstföngin: 
hrh@pfs.is eða pfs@pfs.is. 

70 MHz bandið 

Þetta nýja band er í 70,000-
70,200 MHz tíðnisviðinu og er 
bylgjulengdin 4 metrar. Tíðnisviðið 
flokkast til metrabylgjusviðs (VHF) 
sem er frá 30-300MHz. Önnur 
amatörbönd í VHF sviðinu eru 50-
52 MHz; bylgjulengd 6 metrar og 
144,000-146,000 MHz; bylgju-
lengd 2 metrar. Útbreiðsla á 4 
metrum er að mörgu leyti svipuð 
og á 6 metrunum. Þó setur það 

strik í reikninginn að bandið er 20 
MHz hærra í metrabylgjunni. Það 
hefur m.a. þau áhrif að minna er 
um endurkast á 4 metrum í F2-
laginu í fareindahvolfinu saman-
borið við 6 metrana. Engu að síður 
er endurkast um E-lag hvolfsins 
algengt á sumrin. Þá er að mörgu 
leyti auðveldara að hafa sambönd í 
„troposferic“ skilyrðum og á MS (e. 
meteor scatter) á 4 metrum en 6 
metrum. 

Heimildir á 70 MHz á norður-
löndum 

Miðað við upplýsingar á heimasíðu 
IARU svæðis I, höfðu stjórnvöld í 
alls 22 löndum veitt heimildir til 
radíóamatöra á 4 metra bandinu 
þann 19. febrúar 2010, sbr. töflur 
1 og 2. Samkvæmt því er Ísland 
23. landið í svæði I sem veitir 
sínum radíóamatörum heimild til 
að gera tilraunir á bandinu. 

Í töflu 1 má sjá upplýsingar um 
heimildir á 4 metrum á Norður-
löndum. Leyfishafar í Danmörku 
(og Færeyjum) og Noregi eru með 

4-skipt band annarsvegar og 5-
skipt band hinsvegar. Í Finnlandi 
er það tvískipt, en hérlendis ó-
skipt. Danir hafa [samanlagt] 400 
kHz til ráðstöfunar, Færeyingar 
221 kHz, Norðmenn og Íslendingar 
200 kHz og Finnar 150 kHz. Afl-
heimildir eru 100 W, nema í Dan-
mörku og Færeyjum, 25 W. Í Finn-
landi getur útgangsafl farið eftir 
QTH viðkomandi, þ.e. nálægð við 
landamæri. 

Heimildir í öðrum löndum í 
IARU svæði I 

Tíðniúthlutanir og aflheimildir í 4 
metra bandinu eru mismunandi 
víðar innan svæðis I en á Norður-
löndunum. Í töflu 2 má m.a. sjá, 
að minna er um margskipt bönd 
(þ.e. í Eistlandi og í Portúgal). Í 
töflunni má ennfremur sjá, að 
heimildum um útgangsafl má 
skipta gróflega í tvo flokka, þ.e. af 
17 löndum eru 60% (10) með 
aflheimildir frá 25-500 W en 40% 
(7) með 10 W eða 10 W EIRP 
heimildir. 

             1) Heimildir gilda jafnframt á Svalbarða, Bjarnareyju, Jan Mayen, Bouvet eyju, Peter one eyju og á öðrum norskum landsvæðum. 

             2) Heimildir gilda jafnframt á Álandseyjum og Market Reef.   

TAFLA 2 Tíðnisvið, MHz Aflheimildir, W Forgangsflokkur Skýringar 
Belgía 69.950 10 EIRP Víkjandi Bandbreidd, mest 16 kHz 
Bretland 70.000-70.500 160 —  
Eistland 70.041-70.042 

70.140-70.500 
100 
— 

— 
— 

A og B leyfi: 100W; D leyfi: 10W 
— 

Gíbraltar 70.000-70.500 160 —  
Grikkland 70.200-70.250 100 — Bandbreidd, mest 3 kHz 
Grænland 70.000-70.500 500 — Aflheimild óstaðfest. 
Írland 70.125-70.450 50 —  
Króatía 70.000-70.450 10  —  
Lúxemborg 70.150-70.250 10 EIRP —  
Mónakó 70.000-70.500 25 —  
Portúgal 1) 70.157-70.212 

70.258-70.287 
100 EIRP 

— 
— 
— 

„Class 1“ leyfishafar, eingöngu 
— 

Slóvakía 70.250-70.350 10 EIRP —  
Slóvenía 70.000-70.450 100 —  
Spánn 2) 70.144-70.156 

70.194-70.206 
10 
— 

— 
— 

 

Suður-Afríka 70.000-70.300 400 —  
Tékkland 70.200-70.300 10 —  
Þýskaland 69.950 10 EIRP —  

            1) Heimildir gilda jafnframt á Azoreyjum og Madeira.   
            2) Heimildir gilda jafnframt á Ceuta og Melilla. 

Tæki, búnaður og loftnet 

Margir velta fyrir sér tækjum og 
búnaði fyrir 4 metrana þessa dag-
ana. Hvað tækin áhrærir, getur 
verið prýðileg lausn að setja 
saman tíðnibreyti (e. transverter 
kit). Einn slíkur er t.d. fáanlegur í 
"kit-formi" hjá Bo, OZ2M. Hann 
selur tíðnibreytinn á €125 og 25W 
magnara á €130. Sjá má nánari 
upplýsingar á heimasíðunni : 
http://rudius.net/oz2m/70mhz/. 
Greinar um tíðnibreytinn hafa m.a. 
birst í OZ (danska amatörblaðinu) 
og Electron (hollenska amatörblað-
inu) og fengið prýðilega umsögn í 
báðum tímaritum.  

Mechanics & Electronics, Inc. (Gá-
bor „Gabi“ HA1YA) selur tilbúinn 
tíðnibreyti fyrir 70 MHz bandið. 
Hann er 25W og nefnist ME4-T. 
Heimasíða: 
http://ha1ya.config.hu/. Verð 
kemur ekki fram á heimasíðunni 
og er mælt með að áhugasamir 
hafi samband um tölvupóst beint 
við Gabi: HA1YA@w-nets.hu. Tom, 
LA4LN, (sem sjálfur notar ME4-T), 
skrifaði nýlega áhugaverða grein 
um reynslu sína. Greinina má 
sækja á: 
http://folk.uio.no/tomvs/la4ln/Ico
m-transverter-interfacing.pdf. 

Myndin sýnir 70 MHz tíðnibreyti með 25W aflmagnara (hönnun OZ2M); 
smíðaður af Michael, OH2AUE. 

Myndin sýnir ME4-T tíðnibreytinn frá Mechanics & Electronics (HA1YA).

Tilbúnar stöðvar eru almennt ekki 
fáanlegar fyrir 4 metra bandið, en 
Martin Lynch & Sons hafa haft  
breytta þriggja banda handstöð til 
sölu, Icom IC-E90/4m; þar hefur 4 
metra bandinu verið bætt við sem 
fjórða bandi. Í annan stað, hefur 
mörgum Yaesu FT-847 stöðvum 
[sem voru á markaði í Bretlandi 
þar til fyrir ca. tveimur árum] 
verið breytt fyrir 4 metrana. 
Nokkurt framboð er yfirleitt þar í 
landi af notuðum FT-847 stöðvum. 
Þá hefur Waters & Stanton auglýst 
Garex 4001 (frá Garex 
Electronics), sem er rásaskipt FM 
stöð (áður seld undir nafninu 
AKD). Sú stöð hefur reyndar tíðni-
sviðið 70,250-70,488 MHz (en 
okkar heimild er frá 70,000 til 
70,200 MHz). Á hinn bóginn má 
hugsa sér (fyrir áhugasama) að 
senda tölvupóst á verksmiðjuna og 
kanna hvort 4001 stöðin er fáan-
leg fyrir okkar tíðnir. Heimasíða 
þeirra er: 
http://www.garex.co.uk/AKD/400
1.htm. 

Mjög gott úrval er í boði af loft-
netum fyrir 4 metra bandið, t.d. 
hjá stóru söluaðilunum í Bretlandi, 
auk þess sem WiMo í Þýskalandi 
hefur nýlega hafið framleiðslu á 
stefnuvirkum loftnetum fyrir 4 
metra bandið. Annars má sérstak-
lega mæla með fyrirtækinu Vine 
Antennas í Wales (Ron, GW3YDX). 

Ron er með gott úrval eigin fram-
leiðslu, m.a. af loftnetum fyrir 4 
metra bandið. Hins vegar er 
náttúrlega mjög viðráðanlegt að 
smíða sjálfur loftnet fyrir 4 metr-
ana. Í því sambandi má t.d. benda 
á margar greinar þess efnis í Rad 
Com (breska amatörblaðinu), auk 
blaða norrænu amatörfélaganna. 

Staða 4 metra bandsins í IARU 
svæði I 

Líkt og fram kemur í umfjöllun um 
500 kHz sviðið annars staðar í 
blaðinu, er mikil vinna því samfara 
fyrir radíóamatöra að afla fleiri 
tíðnisviða (sem reyndar á við um 
allar aðrar þjónustur). Til að átta 
sig á  núverandi stöðu 70 MHz 
tíðnisviðsins á IARU svæði I er 
fróðlegt að fara stuttlega yfir 
þróun mála.  

1983-1995:  Árið 1995 var 
skýrsla-II frá svokölluðum DSI 
starfshópi CEPT (e. Detailed 
Spectrum Investigation) um tíðni-
sviðið 29,7-960 MHz lögð fyrir 
stjórnir aðildarlanda CEPT (skýrsl-
an var framhald skýrslu sömu 
nefndar um sama efni frá árinu 
1983). Niðurstöður skýrslu-II 
(hvað varðar 70 MHz) voru eftir-
farandi: „Með skírskotun til ETA (e.
European Table of Allocations) er 
mælt með að radíóamatör-
þjónustunni verði úthlutað, ef 
mögulegt reynist, að teknu tilliti til 
aðstæðna í hverju aðildarlandi, að 

lágmarki 100 kHz í tíðnisviðinu 
70,0 til 70,45 MHz á víkjandi 
grundvelli, með miðjutíðni á 70,2 
MHz“.  

2008, september:  Á ráðstefnu 
CEPT í Baku 22.-26. september 
2008 var samþykkt neðanmáls-
grein WGFM (e. Working Group 
Frequency Management) við ECA 
töflu CEPT (e. European Common 
Allocation), hvað varðar tíðnisviðin 
68-70,45 MHz og 70,45-74,8 MHz 
merkt „EU9“ sem hljóðar eftirfar-
andi: „In a growing number of 
CEPT countries, parts of the band 
70,0-70,5 MHz is also allocated to 
the Amateur Service on a 
Secondary basis“. Þess má geta til 
gamans, að þetta er fyrsta alþjóð-
lega tíðnireglusetningin sem 
varðar 4 metra „radíóamatöra-
bandið“ frá því reglugerð nr. 182 í 
alþjóða radíóreglugerðinni var 
samþykkt Í Atlantic City 1947, en 
hún hljóðar svo: „In France and 
the USSR the band 72-72,8 Mc/s 
is allocated for the amateur 
service“. 

2008, nóvember: Á allsherjarráð-
stefnu IARU Svæðis I í Cavtat 
2008 kom m.a. fram, að neðan-
málsgreinin um 68-70,45 MHz og 
70,45-74,8 MHz tíðnisviðin, hvað 
varðar radíóamatörþjónustuna 
(sem samþykkt var á ráðstefnu 
CEPT í Baku) sé til þess falllin að 
opna á gerð tillögu frá svæði I til 
CEPT þess efnis, að 70MHz ráð-
stöfun til radíóamatöra, á 
einhverjum tímapunkti í framtíð-
unni, vonandi á þeim tíma með 
umtalsverðum stuðningi frá 
aðildarlöndum CEPT sem þegar 
hafa veitt heimildir til radíó-
amatöra í 70 MHz tíðnisviðinu. 

2010, febrúar:  Á milliráðstefnu (e. 
interim meeting) IARU svæðis I 
sem haldið var í Vín dagana 20.-
21. febrúar s.l. var gerð eftirfar-
andi samþykkt í 
VHF/UHF/Örbylgjunefnd svæðis I: 
„It is strongly recommended that 

GØEHV/P á 4m: FT-847 og 160W magnari við 5 el Yagi loftnet úr bílnum

  National Societies request 
frequencies within the 70,000-
70,500 MHz band. However, it is 
recognised that the alternative 
frequency of 69,950 MHz (or 
69,995 MHz) may be useful as a 
first step in obtaining a permanent 
allocation within the IARU 
Region-1 70 MHz band“. 

Staða 4 metra bandsins í IARU 
svæðum II og III 

Undirrituðum er ekki kunnugt um 
að radíóamatörar í svæðum II og 
III hafi heimildir í 70 MHz sviðinu. 
Umsókn um aðgang að bandinu 
fyrir hönd bandarískra radíó-
amatöra var send FCC (e. Federal 
Communications Commission) 27. 
janúar s.l. Ekki höfðu borist fréttir 
af viðbrögðum stofnunarinnar  
þegar þetta er skrifað.  

Áhugi erlendis á samböndum 
við TF 

4 metra bandið hefur verið í 
notkun í Bretlandi í yfir hálfa öld 
eða allt frá árinu 1956. RSGB 
byrjaði t.d. að veita viðurkenn-
ingarskjöl á 70 MHz þegar árið 
1961. Margir breskir leyfishafar 
hafa náð að safna allt að 50 DXCC 
einingum/löndum, en í dag er talið 
raunhæft að geta náð 30-40 DXCC 
einingum/löndum. Bretar hafa 
verið mjög duglegir að fara með 
tæki og búnað til að virkja lönd og 
reiti (e. QTH locator/grid square) 
þar sem ekki er mikil virkni fyrir. 
Bæta má við, að haldnar eru 
keppnir á bandinu. RSGB stendur 
t.d. fyrir „fjölþrepa“ keppnum (e. 
cumulative contests) í janúar-mars 
ár hvert, auk „virknikeppna“ (e. 
activity contests) og einskonar 
„útileikakeppni“ (e. National VHF 
Field Day Contest) sem haldin er í 
júlí hvert ár. Þá er Norræna virkni-
keppnin (e. Nordic activity 
contest) haldin mánaðarlega, 3. 
fimmtudag í hverjum mánuði allt 
árið um kring. Landsfélag danskra 
radíóamatöra (EDR) stendur fyrir 
þeirri keppni. 

Líkt og sjá má að framan, er „nóg“ 
að gera á fjórum metrum og mikil 
hefð komin fyrir notkun bandsins, 
einkum á Bretlandi. Bo Hansen, 

OZ2M, er mikill áhugamaður um 4 
metra bandið. Það kom m.a. fram 
í tölvupósti frá honum un daginn 
þegar hann óskaði Í.R.A. til 
hamingju með bandið að honum 
finnst sjálfsagt að við komum upp 
radíóavita í bandinu hér á landi hið 
fyrsta. Hann bauðst jafnframt til 
að vera okkur innan handar og 
veita tæknilega aðstoð. Sam-
kvæmt upplýsingum frá Bo, eru 
um 40 radíóvitar virkir á 4 metrum 
í Evrópu, þ.m.t. í Færeyjum, Dan-
mörku, Noregi og Finnlandi, auk 
Grænlands. Um líkt leyti barst 
tölvubréf frá Jan Ekholm, OY3JE, 
sem býr í Þórshöfn og lýsir miklum 
áhuga á að hafa fyrsta MS (e. 

meteor scatter) QSO á milli Ís-
lands og Færeyja. Jan er mjög 
virkur amatör og QRV bæði frá 
eigin stöð og frá OY6FRA (klúbb-
stöð færeyska landsfélagsins) og 
hafa margir íslenskir leyfishafar 
t.d. haft samband við Jan á 6 
metrunum (svo og á öðrum 
böndum). 

Að lokum 

Umsókn Í.R.A. til Póst- og fjar-
skiptastofnunar um heimild í 70 
MHz bandinu var gerð með tilvísan 
til samþykktar þess efnis á aðal-
fundi Í.R.A. 23. maí 2009. Um-
sóknin var send til stofnunarinnar 
13. janúar s.l. (í sama bréfi og 

PA5DD, OZ1BNN og OZ2M fóru í DX-leiðangur til Noregs til að vinna á 4m 
vorið 2009. 

OY3JE í sambandi á 4m frá eigin QTH í Þórshöfn. 

QRG KALLMERKI QTH SENDIAFL, W 
70.000 GB3BUX Buxton, Derbys 20 
70.007 BB3WSX Yeovil, Somerset 15 
70.012 OX4MB Kangerlussuaq 25 
70.016 GB3BAA Tring, Herts 20 
70.016 SV5FOUR Rhodes 5 
70.020 GB3ANG Dundee 100 
70.021 OZ7IGY Jystrup 25 
70.025 ZS6WAB Pietersburg 25 
70.027 GB3CFG N-Írland 20 
70.031 G4JNT/P Blandford, Dorset 0,6 
70.035 OY6BEC Þórshöfn 25 
70.040 SV1FOUR Aþenna 5 
70.045 OE5QL Linz 0,2 
70.050 GB3RAL Oxfordshire 10 
70.055 SV9FOUR Krít 7,5 
70.063 LA2VHF Þrándheimur 25 
70.081 LA7VHF Osló 25 
70.088 I0JX/B Róm 6 
70.114 5B4CY Kýpur 10 
70.130 EI4RF Dublin 25 
70.161 LXØFOUR Bourscheid 10 
70.163 CS3BFM Pico do Silva 10 
70.166 CS5BFM Santarem 10 

umsókn um 500 kHz og 5 MHz 
böndin). Umsóknarferlinu er 
nokkuð lýst í grein um 600 metra 
bandið sem birt er á öðrum stað í 
blaðinu og er hér með vísað í 
hana. Erindið um 70 MHz hlaut 
jákvæða afgreiðslu hjá PFS sam-
kvæmt bréfi stofnunarinnar til 
félagsins dags. 19. febrúar 2010. 

Heimild Póst- og fjarskipta-
stofnunar til notkunar á bandinu er 
tímabundin, þ.e. út yfirstandandi 
ár. Allt bendir til að heimildin verði 
framlengd þegar þar að kemur. 
Ljóst er, að það er stefnumál 
Í.R.A. að leitast verði við að 
heimildin verði gerð ótímabundin, 

með auknu vali í tegundum út-
geislunar og breyttri skilgreiningu 
á sendiafli. Framhaldsverkefni er 
síðan upptaka í reglugerð, líkt og 
raunin var í Noregi í nóvember 
2009.  

73 de TF2JB. 

Tíðniheimildir á 70 MHz í IARU Svæði I 

Helstu radíóvitar á 70 MHz í IARU Svæði I 

LM324 sem spennumælir 

Fyrir nokkru vantaði mig vísbend-
ingu um ástandið á rafgeymi við 
tæki sem ég nota af og til. Ég vildi 
útbúa tækið þannig að ég þyrfti 
ekki annað en að ýta á hnapp og 
sjá stöðuna á geyminum og fá þá 
vísbendingu um hvort þyrfti að 
hlaða hann. 

Það sem kom fyrst upp í hugann 
var spennumælir af einhverju tagi, 
en svo datt mér í hug að fyrir 
nokkrum árum setti ég saman 
íhlutasett sem ég fékk hjá GQRP 
klúbbnum. George, G3RJV, hafði 
hannað rás um LM3914 sem 
kveikti á 10 ljósdíóðum með 0,5V 
þrepum. Mig langaði nú samt í 
eitthvað einfaldara og ódýrara og 
þá flaug mér í hug að aðgerða-
magnari gæti einmitt gert þetta. 
Google sagði mér að það væri 
urmull til af svoleiðis útfærslum, 
en ég fann þó enga í fljótu bragði 
sem var eins og ég hafði í huga. 
Ég tók mig því til og hnoðaði þessu 
saman á prentrás, eins og sýnt er 
hér á myndunum. 

Aðgerðamagnarinn er sá algengi 
LM324 og með honum er stillan-
legur spennudeilir sem stillir 
spennuna til jafns við 
zenerdíóðuna og kveikir á einni til 
fjórum ljósdíóðum. 22K stillivið-
námið setur hágildið, þegar allar 
fjórar loga, en 10K stilliviðnámið 
setur lággildið þegar kviknar bara 
á þeirri fyrstu. Ég notaði svo tvær 
grænar ljósdíóður, gula og rauða, 
tengdi þetta við með bjöllurofa og 
nú á þetta heima í uppsetningunni 
með rafgeyminum. 

73 es gl - TF3VS 

Spennumælisrásin (efst), prentrásin hönnuð af TF3VS (næstefst) og 
endanlegur spennumælir (framhlið og bakhlið). 

Vilhjálmur Í. Sigurjónsson, TF3VS

Ég hef lengi haft sérstakan áhuga 
á fjarskiptum innanlands á tíðnum 
radíóamatöra, sérstaklega á stutt-
bylgju. Þar hefur 80M bandið 
þónokkra sérstöðu: Tíðnin er nógu 
lág til að endurkast frá jónahvolf-
inu fæst jafnvel undir mjög bröttu 
horni og jarðbylgjuútbreiðsla getur 
náð um þó nokkra vegalengd. 
Vegna stærðar Íslands gera þessir 
eiginleikar 80M bandsins það 
mögulegt að eiga samskipti að 
jafnaði um allt land með hefð-
bundnum amatörbúnaði.  

Fyrir nokkrum árum fjölgaði 
þónokkuð í þeim hópi innan 
amatörhreyfingarinnar á Íslandi 
sem deilir þessu áhugamáli á 
innanlandsfjarskiptum með mér. 
Það gerðist þegar hópur úr ferða- 
og jeppaklúbbnum 4x4 skellti sér á 
radíóamatörnámskeið. Það gerðu 
þeir m.a. til að kanna möguleika 
stuttbylgjufjarskipta á Íslandi. 
Segja má að sú "könnun" standi 
enn yfir, þeir 4x4 menn sem urðu 
virkir amatörar eftir námskeið eru 
enn að prófa sig áfram.  

Fyrstu prófanir sumarið 2009 

Síðasta sumar fóru 4x4 félagar í 
fjölmenna ferð að "miðju Íslands". 
Með í þeirri för voru nokkrir 
amatörar. Þá stóðu yfir umræður á 
vefspjalli 4x4 um ágæti "amatör-
fjarskipta". Það kveikti hjá mér þá 
hugmynd að gera almennum 4x4 
félögum kleift að fylgjast með og 
heyra þau "amatörfjarskipti" sem 
færu fram í ferðinni. Ég kom því 
þannig fyrir að áhugasamir gætu 
hlustað á hljóð úr viðtæki, stillt á 
innanlandstíðnina (þá 3,633MHz 
LSB), með því einfaldlega að 
heimsækja vefsíðu. Þetta vakti 
þónokkurn áhuga og þegar hæst 
stóð voru nokkrir tugir manna í 
einu að hlusta. Jeppamenn í 
bænum (svonefndir "sófariddarar" 
segja 4x4 menn) gátu heyrt í 

félögum sínum inn á miðju hálendi 
þar sem engra almennra fjarskipta 
naut við. 

Viðtækið sem ég notaði var ein-
faldlega Icom 706mkIIg sendivið-
tækið mitt. Ég stillti því upp heima 
í Kópavoginum og tengdi við loft-
net, V á hvolfi, sett upp til bráða-
birgða fyrir þessa helgi. Viðtækið 
var tengt hljóðinngangi PC tölvu 
sem svo þjappaði og sendi mót-
tekna hljóðið út á netið. Þetta 
virkaði nokkuð vel eins og áður 
sagði. Þó voru truflanir í móttöku 
töluverðar eins og flestir, sem hafa 
reynt fjarskipti á "lágu böndunum" 
í þéttbýli, þekkja. Þetta tak-
markaði nokkuð hvað heyrðist af 
sendingum 4x4 félaga. 

Enn frekari prófanir, í mars 
2009 

Nú í ár, helgina 18.-20. mars 
síðastliðinn, stóð 4x4 félagið fyrir 
annarri stórferð. Þá var farin leið 
yfir hálendið frá Reykjavík til Egils-
staða. Leiðin lá norður fyrir Vatna-
jökul. Félagar í 4x4 höfðu sam-
band og skoruðu á mig að endur-
taka leikinn frá árinu áður, þ.e. 
senda út á netið hljóðið frá við-
tæki, stilltu á innanlandstíðnina á 
80 m (nú 3,637 MHz LSB). Ég gat 
ekki annað en tekið þessari á-
skorun en ákvað um leið að reyna 
að bæta um betur frá árinu áður. 
Nú langaði mig að losna við áður-
nefndar truflanir og setja upp mót-
töku fyrir utan bæinn. Mér datt því 
í hug að setja tækjabúnaðinn og 

tölvuna upp í sumarbústað sem ég 
hef aðgang að í Grímsnesinu og 
nýta svonefnda 3G nettengingu til 
að koma hljóðinu á netið. Þetta 
varð úr og tókst ágætlega. 

Lýsing búnaðarins 

Mig langar til að lýsa stuttlega 
þeirri aðferð, tækja- og hugbúnaði 
sem ég notaði til verksins.  

Margir hafa sjálfsagt hlustað á 
útvarpsstöðvar á netinu. Bæði má 
finna netútsendingu útvarpstöðva 
sem lifa á öldum ljósvakans svo og 
sérstakar net-útvarpsstöðvar sem 
aðeins eru til á netinu og finnast 
ekki á öldum ljósvakans. Tæknin, 
svo og hugbúnaður til að miðla 
hljóði til margra áheyrenda á 
internetinu, er því vel þekkt. Mér 
datt í hug að útfæra netútsendingu 
á 80 m viðtæki með þessari að-
ferð. Ég fann fljótlega kerfi sem 
nefnist Icecast 
(http://www.icecast.org/) sem er 
hugsað í þessi not. Icecast er 
nokkurskonar vefþjónn sem er 
sérhæfður til að miðla hljóð-
straumi til margra áheyrenda í 
einu. Icecast er gefinn út undir 
frjálsu og opnu hugbúnaðarleyfi. 
Þetta þýðir að ekki þarf að greiða 
neitt gjald fyrir að nota hann. Það 
sem meira er, forritskóðinn er 
öllum opinn og skorað á alla sem 
vilja og geta lagt til endurbætur að 
gera það. Þetta samræmist vel 
amatörandanum þar sem menn 
deila góðum hugmyndum, 
lausnum og teikningum.  

Icecast er hugbúnaðurinn sem 

Netútsending frá amatörviðtæki 

Hrafnkell Eiríksson, TF3HR 

Icecast er nokkurskonar vefþjónn 
sem er sérhæfður til að miðla 
hljóðstraumi til margra áheyrenda í 
einu 

Icom 706mkIIg sendiviðtækið var 
notað til hlustunar í verkefninu. 

  sendir öllum sem honum tengjast 
sitt afritið af hljóðstraumnum sem 
útvarpað er. En hljóðið á ekki upp-
runa sinn hjá Icecast þjóninum. 
Hljóðútgangur viðtækis (hér Icom 
706 sendiviðtæki) er tengdur inn á 
hljóðkort tölvu hjá viðtækinu. Til-
gangur þeirrar tölvu er að safna 
hljóðinu (e. sample) inn á stafrænt 
form, þjappa því og senda yfir 
nettengingu á Icecast þjóninn. 
Þessi högun á Icecast kerfinu gerir 
það kleift að vera með margar 
uppsprettur af hljóði sem dreift er 
frá einum stað til áhugasamra 
áheyranda. Þetta mætti vel nýta í 
svona netútsendinum frá amatör-
viðtækjum. Hægt væri bjóða upp 
á hlustun á sömu tíðninni frá 
mörgum mismunandi stöðum í 
einu til samanburðar. Þá væru 
settar tölvur við þau viðtæki sem 
senda ætti á netið. Allar myndu 
þær senda sama Icecast þjóninum 
hljóðið. 

Hugbúnaðurinn sem keyrður er á 
tölvunni við hljóðuppsprettuna 
heitir IceS (sem trúlega stendur 
fyrir IceSource).  

Icecast þjónninn var keyrður á 
sama vefþjóni og hýsir vef 
félagsins, http://www.ira.is/. Sá 
þjónn er hýstur hjá tölvuleikja-
fyrirtækinu CCP. Það er Benedikt 
Sveinsson, TF3CY, sem útvegar 
þessa hýsingu og kann ég honum 
bestu þakkir fyrir.  

Gagnaþjöppun notuð til að 
lágmarka netkostnað 

Þar sem viðtækið, og þar með 
hljóðuppsprettan, var staðsett fyrir 
utan byggð, í sumarbústað í 
Grímsnesinu, var ekki um að ræða 
að nota hefðbundna ADSL net-
tengingu eins og algengast er. 
Nýlega kom til sögunnar svonefnd 
3G nettenging hjá símafélögunum. 
Þetta er þráðlaus háhraða net-
tenging sem nýtir farsímakerfið til 
gagnaflutnings. Litlum "pung" er 
stungið í samband við tölvuna 
(USB tenging) og þá er hægt að 
tengjast netinu. Þetta virkar vel á 
ákveðnum svæðum fyrir utan 
byggð. Sá galli er þó á þessu að 
rukkað er ansi hátt verð fyrir 
gagnaflutninginn, sama hvort 

gögnin eru sótt eða send og sama 
hvort þau eiga uppruna sinn 
innanlands eða utan. Verðið er 
1kr./MegaBæti sé gagnamagnið 
pantað fyrirfram, en 
2kr./MegaBæti sé farið fram yfir 
umsamið gagnamagn í áskrift. Af 
þessum sökum er ljóst að mikil-
vægt er að reyna að draga úr því 
gagnamagni sem flutt er um 3G 
nettenginguna frá hljóðupp-
sprettunni til Icecast þjónsins. 

Ég minntist á að tölvan við hljóð-
uppsprettuna væri m.a. notuð til 
að „þjappa“ hljóðinu. Þjöppun 
þýðir hér að draga úr því stafræna 
gagnamagni sem þarf til að koma 
hljóðinu til skila. Við amatörar 
þekkjum annarskonar "þjöppun", 
þ.e. "compression" á tali í send-
ingu. Það er annarskonar 
"þjöppun" sem er ætlað að jafna 
sendistyrk í útsendu tali. Hljóð á 
stafrænu formi tekur er töluvert 
"fyrirferðarmikið" sé ekkert gert til 
að þjappa það. Hljóðkortið var 
stillt á að safna hljóðinu með 
11025 Hz tíðni og 16 bitum. Það 
gefur 176 Kbit/sek eða tæp 
2 GígaBæti af gögnum á sólar-
hring.  Ég hafði viðtækið í gangi í 
Grímsnesinu í 3 sólarhringa. Það 
hefði því gert 6 GígaBæti af 
gögnum. Sem betur fer eru að-
ferðir til að þjappa hljóði á staf-
rænu formi vel þróaðar. Sú aðferð 
sem almenningur þekkir trúlega 
best eru MP3 skrár. Sambærileg 
aðferð var notuð hér. Icecast 
kerfið vinnur best með gögn á 
svonefndu Ogg Vorbis sniði 
(http://www.vorbis.com). Ogg 
Vorbis er hljóðþjöppunaraðferð 
sem er skyld MP3 en er, eins og 
IceCast hugbúnaðurinn, opin og 
frjáls. Engin leyfi eða leyfisgjöld 
þarf að greiða, notkun á Ogg 
Vorbis er ekki takmörkuð með 
neinum einkaleyfum (ólíkt MP3) og 
allur forritskóði er aðgengilegur. 
Hljómgæði Ogg Vorbis eru þó 
nokkuð betri en MP3 þegar 
þjöppunin er mikil, þ.e. bitar á 
sek. sem fæstir. Ég valdi að stilla 
þjöppunina á 20kbit/sek. Það gerir 
gagnamagnið um 220MegaBæt á 
sólahring. Það er mun léttara á 
budduna þegar kemur að því að 

greiða 3G nettengingarreikninginn. 

Tölvan tengd viðtækinu keyrði 
auðvitað líka opið og frjálst stýri-
kerfi: Linux. Ég valdi að nota 
Ubuntu útgáfuna af Linux 
(http://www.ubuntu.com).  

Nethlustun af vefsíðu 

Til að gera það einfalt fyrir áhuga-
sama að hlusta á hljóðstrauminn 
frá IceCast þjóninum valdi ég að 
setja upp vefsíðu sem hægt væri 
að fara inn á og hlusta. Ég notaði 
lítið java forrit sem var fólgið í 
vefsíðunni (e. java applet). Java 
forritið heitir Cortado 
(http://www.theora.org/cortado/) 
og er einmitt gert til þess að taka 
við Ogg Vorbis hljóðstraumi og 
spila. Vefsíðan með þessu java 
forriti er á vef félagsins:  
http://www.ira.is/pages/viewpage.
action?pageId=1638642. 

Ég skrifaði einnig lítið forrit sem 
tengdist við IceCast þjóninn í 5 
mínútur í senn og skrifaði móttekið 
hljóð út í skrá. Þannig eignaðist ég 
upptökur af öllu því sem heyrðist á 
3,637MHz í Grímsnesinu meðan á 
þessu stóð. Ég hef sett það mark-
verðasta fram á sérstakri vefsíðu, 
http://he.klaki.net/hlustun/00log. 
html. 

Loftnetið sem ég notaði var V á 
hvolfi, staðsett nokkra tugi metra 
frá bústaðnum. Ég notaði ráp-
stöngina mína (útdraganleg 10m 
fíberstöng frá 
http://www.qsl.net/g3cwi/dk9sq1.
html) til að koma miðju loftnetsins 
upp frá jörðu. Ég hef mjög góða 
reynslu af V á hvolfi til fjarskipta 
innanlands. 

Hugleiðingar um frekari út-
færslur 

Margt er hægt að bæta í því kerfi 
sem hér hefur verið lýst. Mjög 
fróðlegt væri fyrir áhugmenn um 
bylgjuútbreiðslu að lestur af S-
mæli viðtækisins fylgdi með hljóð-
inu. Þannig mætti bera saman 
móttöku á mismunandi tímum á 
tölulegan hátt. Einnig gætu menn 
fengið mat á hve sending frá þeim 
væri góð með því að hlusta á 
sjálfa sig í nettengdu viðtæki sem 

  gæfi upp S-mælingu. Þetta er eitt 
af því sem ég vil gjarnan bæta við 
kerfið. Hér nýtist vel að nota opinn 
hugbúnað. Ég hef sjálfur mögu-
leika á að bæta við þeirri virkni 
sem þarf svo þetta sé mögulegt.  

Mjög áhugavert var að fylgjast 
með ferðalagi 4x4 manna yfir há-
lendið á 80m. Oftast heyrðist mjög 
vel í þeim sem virkastir voru í 
ferðinni, TF3IK og TF3DB. Fróðlegt 
var að bera saman hve vel 
heyrðist í þeim í Grímsnesinu og 
svo aftur í þéttbýlinu í Reykjavík. 
Þar áttu menn í mestu erfiðleikum. 
Þetta sýnir vel hve truflanir eru 

orðnar stórt vandamál fyrir 80m 
fjarskipti í þéttbýli. Þetta vekur 
spurningar um hvort ekki væri rétt 
að ráðast í að koma upp svona 
nethlustun utan bæjarmarkanna til 
frambúðar. Það myndi auðvitað 
kosta eitthvað en það er mín 
skoðun að það væri góð notkun á 
því fé sem hinn fjölbreytti hópur 
félagsmanna leggur inn í félagið. 
Félagið hefur staðið sig vel í að 
búa félagsaðstöðuna góðum 
tækjum. Peningar settir í svona 
uppsetningu myndu gagnast enn 
fleirum en búnaður í félagsað-
stöðu. 

Gildi nethlustunar gæti líka verið 
mikið í neyðarfjarskiptum. 
Björgunarsveitir og ferðamenn 
reiða sig töluvert á VHF endur-
varpa. Þeir nást á takmörkuðu 
svæði. Með því að setja upp sam-
bærilegan búnað og hér er lýst 
mætti auka hlustun á þá og þar 
með öryggi þeirra sem nota 
endurvarpa. Upptökur á fjarskipt-
unum myndu auka öryggið enn 
frekar. Hugsanlega eiga ferða-
menn, björgunarsveitir og 
amatörar einhverja hagsmuni hér 
sem vel gætu farið saman. 

73 – Hrafnkell, TF3HR 

Efni um TF3DX í aprílhefti CQ Ham Radio Japan 

Í síðasta aprílhefti japanska 
amatörtímaritsins CQ Ham Radio er 
grein eftir Akira Sato, JA7FYF um 
160 m QSO-ið sem Villi, TF3DX/M,-
hafði nýlega við JA7FUJ og greint 
var frá í síðasta hefti CQ TF. 

Ennfremur er þar grein eftir TF3DX 
sjálfan um JA-TF leiðina í norður-
ljósbeltinu (að sjálfsögðu í þýðingu 
ritstjóra japanska blaðsins, þar 
sem Villi skrifar ekki mikið á 
japönsku). 

Í greininni óskaði Villi eftir upplýs-
ingum frá JA amatörum um eldri 
QSO við TF á lægri böndunum.  Nú 
þegar mun hann hafa fengið eitt 
svar frá Japan: 

TF3KG-JA3FYC 
DXCC ICELAND (242) 
Date 1985-09-21 
Mode CW 
Band 80M 

Þess má geta að Kristinn H. Guð-
björnsson, TF3KG, er SK síðan 
1993.  Villi segir að hann hafi verið 
glúrinn tæknimaður og hafi með 
hugvitssamlegu fyrirkomulagi vír-
loftnets milli húsa í þéttbýlinu í 
Heimahverfinu í Reykjavík náð all-
góðri útgeislun á lágu böndunum.  

Úr japanska CQ ham radio.  Þar getur 
m.a. að líta Villa, TF3DX, ásamt XYL - 
Guðrúnu, TF3GD úti í „guðsgrænni“ 
íslenskri náttúru. 

Frh. bls. 42 

WSJT – stafræn vinnsla fyrir veik merki 

Kristinn Andersen, TF3KX 

Radíóamatörar nýta sér margvís-

legar framfarir í fjarskiptatækni og 

eiga reyndar sjálfir oft hlut í að 

þróa þær.  Fram eftir síðustu öld 

fólust framfarir í fjarskiptatækni 

einkum í bættum rafeindabúnaði 

(senditækjum, viðtækjum), loft-

netum og mótunaraðferðum.  Í 

kjölfar tölvutækninnar urðu stór-

stígar framfarir í fjarskiptum og sú 

fræðigrein sem nefnist stafræn 

merkjafræði (e. digital signal 

processing) gerði mönnum kleift 

að móta sendingar og greina þær 

á viðtökustað með nýjum að-

ferðum. 

Einn þeirra radíóamatöra sem hafa 

fært sér stafræna merkjafræði í 

nyt er Joe Taylor, K1JT.  Taylor er 

reyndar ekki ókunnugur úr-

lausnum fræðilegra vandamála, 

því hann er prófessor í eðlisfræði 

við Princeton háskóla í Banda-

ríkjunum og að auki Nóbelsverð-

launahafi fyrir rannsóknir sínar á 

sviði stjarneðlisfræði.  Í heimildum 

um lífshlaup hans er þess getið að 

amatör radíó hafi heillað hann og 

eldri bróður hans strax á unglings-

árum og saman hafi þeir grúskað í 

tækjabúnaði sem þeir söfnuðu 

saman og notuðu í fjarskipti sín 

sem radíóamatörar. 

Joe Taylor beitti þekking sinni á 

sviði merkjafræði til þess að þróa 

forritið WSJT („Weak Signal 

communication by K1JT“) sem 

gerir radíóamatörum kleift að 

halda uppi fjarskiptum við 

sérstakar og erfiðar aðstæður.  

Forritið WSJT gerir amatörum 

kleift að eiga fjarskipti á mismun-

andi vegu: 

• FSK441 er notað til þess að 

stunda fjarskipti í örstuttum 

lotum, eins og þegar loftsteinar 

gefa kost á endurkasti í örfáar 

sekúndur eða sekúndubrot. 

• JT65M er einnig notað til loft-

steinafjarskipta, en sérstaklega 

aðhæft fyrir aðstæður á 6 m 

tíðnisviðinu. 

• JT65 hentar einkum fyrir afar 

veik merki sem breytast hægt í 

styrk, s.s. í „troposcatter“ fjar-

skiptum og fjarskiptum með 

endurkasti af tunglinu. 

• EME Echo er notað til að hlusta 

eftir eigin sendingum sem endur-

kastast frá tunglinu, meta styrk 

og eiginleika endurkastsins 

• WSPR (borið fram „whisper“, sbr. 

„hvísl“) stendur fyrir „Weak 

Signal Propagation Reporter“ 

sem notað er til fjarskipta með 

lágu afli á HF. 

Halldór Guðmundsson, TF3HZ, hélt 

fróðlegt erindi um JT65 hjá ÍRA 

fimmtudagskvöldið 11. marz sl.  

Hann hefur notað JT65A sam-

skiptaháttinn til að hafa sambönd 

á HF. 

Í fyrirlestri TF3HZ kom fram að 

hafa má samskipti með merkjum 

sem eru svo veik að þau heyrast 

ekki og geta verið allt að 30 dB 

undir suði.  Á móti kemur að nær 

48 sekúndur tekur að senda hver 

skilaboð, svo ekki verður mikið um 

spjall! 

73 – Kiddi, TF3KX 

Joe Taylor, K1JT, á skrifstofu sinni 
við Princeton háskóla. 

Notendaviðmót WSPR.

Radíóamatörar í Flatey árið 1977 - TF4F 

Inngangur 

Á árunum 1975-1978 var mikil 
kraftur í félagsstarfi Í.R.A. Nokkur 
atriði má nefna í þeim efnum. 
Félagið hafði þá afnot af húsnæði 
að Vesturgötu 54c í Reykjavík, 
sem á þessum tíma var mikið lag-
fært og endurnýjað í sjálfboða-
vinnu félagsmanna. Bætt aðstaða 
hafði góð áhrif á félagsstarfið og 
voru m.a.  haldin námskeið til ný-
liðaprófs og A-prófs sem leiddi til 
fjölgunar leyfishafa. Haustið 1975 
bauðst Í.R.A. sýningarbás á Al-
þjóðlegu vörusýningunni í Laugar-
dalshöll sem var mikil kynning fyrir
félagið. Önnur afar vel heppnuð 
kynning á amatör radíói var haldin 
u.þ.b. 18 mánuðum síðar í hús-
næði Slysavarnafélagsins á 
Grandagarði (í febrúar 1977). Á 
þessum tíma var útgáfa CQ TF 
einnig efld. Samhliða aukinni út-
gáfutíðni var blaðið stækkað í A4 
og meira lagt í uppsetningu og 

útlit. Félagsstöðin, TF3IRA, fékk 
nýja sambyggða HF fjarskiptastöð 
þegar fest voru kaup á Kenwood 
TS-520 sendi-/viðtæki ásamt VFO-
520 og SP-520 aukahlutum. Með 
tilkomu TS-520 varð félagsstöðin 
QRV á SSB (en til þess tíma hafði 
hún einvörðungu verið QRV á CW 
og AM). Þá varð TF3IRA virk á 144 
MHz í september 1977 þegar 
eiginkonur nokkurra leyfishafa 
tóku sig saman og gáfu félaginu 
Icom IC-240 FM stöð, en fyrsti 
endurvarpinn á 2 metrum 
(TF3RPA) varð QRV sumarið á 
undan (1976). Á þessum árum var 
mikil „gerjun“ í amatörstarfinu um 
allan heim og nýjar tegundir út-
geislunar voru að hasla sér völl. 
Fyrsta RTTY sambandið var haft 
frá Íslandi (frá TF3IRA), fyrstu 
samböndin voru höfð um gervi-
hnetti (Oscar 6 og Oscar 7) og 
fyrsta SSB sambandið var haft frá 
Íslandi (TF3IRA) um gervihnött 
árið 1977, en þá um vorið hafði 

félagið fest kaup á tíðnibreyti (e. 
transverter) af „Europa-B“ gerð frá 
SSM fyrir 2 metrana. Þá má nefna, 
að með tilkomu nýrrar reglugerðar 
(1977) náðist mikilvægur áfangi, 
þar sem íslenskir radíóamatörar 
fengu loks heimild til notkunar á 
því tíðnisviði sem eftir var á 80 
metrum, þ.e. frá 3600-3700 kHz. 
(160 metra bandið kom hins vegar 
ekki fyrr en rúmlega 5 árum síðar 
eða í september 1981 með útgáfu 
þáverandi reglugerðar). Loks má 
ekki gleyma 30 ára afmælishátíð 
félagins sem haldin var í október 
árið 1976 á veitingahúsinu Glæsi-
bæ í Reykjavík þótti afar vel 
heppnuð. 

TF7V, TF4F og TF6M 

Hér að framan er tæpt á örfáum 
þáttum úr starfsemi félagsins 
ásamt því sem helst var að gerast 
í félagsstarfinu, [einkum] á ár-
unum 1975-1978. Hugmyndin 
með því að rifja þetta upp hér er 
að sýna fram á að aðstæður í 
félaginu voru hvetjandi og það 
nýttu ungir leyfishafar sér, sem 
m.a. endurspeglast í því að á 
þessum árum var efnt til þriggja 
leiðangra sem farnir voru út um 
landið með tæki og búnað. Á 
margan hátt brutu þessir 
leiðangrar blað í sögu félagsins, 
þar sem þær tvær fyrri ferðir sem 
áður höfðu verið farnar (árin 1969 
og 1970) voru báðar farnar til 
staða í næsta nágrenni höfuð-
borgarinnar, auk þess sem þær 
stóðu aðeins yfir í 1-2 daga. 
Markmið „þrennunnar“ þ.e. 
þessara þriggja leiðangra voru 
þrenns konar: (1) Virkja kallsvæði 
sem ekki höfðu verið virk lengi; 
(2) hafa sem flest sambönd innan-
lands sem og út fyrir landið og 
loks; (3) afla reynslu með að fara 
með tæki og búnað út á vettvang 
með sérstöku tilliti til neyðarfjar-

Jónas Bjarnason, TF2JB 

Myndin sýnir QSL kort frá TF4F leiðangrinum sem farinn var í Flatey á 
Breiðafirði dagana 3.-9. ágúst 1977. Leiðangurinn var kynntur erlendis 
sem „Operation Flat island 1977“. 

  skipta, en á þessum tíma var ekki 
langt um liðið frá eldgosinu í 
Vestmannaeyjum 1973. (Á það má 
benda til skýringar, að núverandi 
kallsvæðaskipting, TF1-TFØ, kom 
ekki fyrr en árið 1980). Þessir þrír 
leiðangrar eru taldir upp hér á eftir 
í tímaröð. 

TF7V leiðangurinn var farinn í júlí 
1975 til Vestmannaeyja. Fengin 
var aðstaða í vitavarðarhúsinu á 
Stórhöfða hjá Óskari J. Sigurðssyni 
vitaverði. Þá var í fyrsta skipti í 
a.m.k. 25 ár starfrækt stöð með 
forskeytinu TF7. Þátttakendur í 
þeirri ferð voru: Axel Sölvason, 
TF3AX; Kristinn K. Daníelsson, 
TF3KD (nú búsettur í Danmörku); 
Guðjón Einarsson, TF3AC (SK); 
Ólafur Axelsson, TF3AW (SK); 
Sigurbjörn Bjarnason, TF3SB; og 
Stefán Sæmundsson, TF3SE. Þrátt 
fyrir mjög óhagstæð skilyrði (sól-
blettalágmark) voru höfð 970 
QSO.  

TF4F leiðangurinn (sem hér er til 
umfjöllunar) var farinn í ágúst 
1977 í Flatey á Breiðafirði. Fengin 
var aðstaða í barnaskólanum í 
eyjunni (Byggðarenda) hjá Haf-
steini Guðmundssyni hreppstjóra. 
Þátttakendur í þeirri ferð voru: 
Brynjólfur Jónsson, TF5BWN (nú 
TF5B); Jónas Bjarnason, TF3JB 
(nú TF2JB); Kristinn Andersen, 
TF3KX; Sæmundur Þorsteinsson, 
TF3UA; og Baldvin Þórarinsson, 
TF3-Ø33. Þrátt fyrir mjög óhag-
stæð skilyrði (sólblettalágmark) 
voru höfð 1068 QSO.  

TF6M leiðangurinn var farinn í júlí 
1978 að Kirkjubæjarklaustri. Í 
reynd var ekki dvalist á Klaustri, 
heldur fengin aðstaða á tveimur 
bújörðum í Landbroti (skammt frá 
Klaustri), þ.e. hjá ábúendum að 
Ásgarði og að Fossum. Þátttak-
endur í þeirri ferð voru: Gísli 
Ófeigsson, TF3US (nú TF3G); 
Jónas Bjarnason, TF3JB (nú 
TF2JB); Kristinn Andersen, TF3KX; 
Sigurður R. Jakobsson, TF3CW; 
Sæmundur Þorsteinsson, TF3UA; 
Yngvi Harðarson, TF3YH (nú 
TF3Y); Baldvin Þórarinsson, TF3-
Ø33; og Mathías Hagvaag, TF3-
Ø35. Árangurinn í TF6M var mjög 

góður (enda skilyrðin komin upp); 
fjöldi sambanda var alls 10.907. 
Guðjón Einarsson, TF3AC (SK), 
þáverandi QSL Manager skrifaði 
eftirfarandi í dálk sinn: „QTC de 
TF3AC“ í 1. tbl. CQ TF árið 1979: 
„Og að lokum er amatörstöðin 
okkar á Kirkjubæjarklaustri, sem 
var starfrækt dagana 20. til 23. 
júlí í fyrra og vakti heimsathygli. 
TF6M hefur verið getið í öllum 
amatörblöðum sem ég hef komist 
yfir. Höfðu þeir tæplega 11.000 
sambönd enda hef ég orðið á-
þreifanlega var við það, því að allt 
síðastliðið haust þurfti að fara 
tvisvar á dag í pósthólfið, vegna 
þess að þeir fengu svo mörg kort 

send “direct”. Þeir sem fóru í 
þessa “expedition” eru: TF3CW, 
TF3JB, TF3KX, TF3UA, TF3US, 
TF3YH, TF3-Ø33 og TF3-Ø35. Ég 
óska þeim til hamingju með 
árangurinn. 

TF4F ferðasagan – fyrri hluti  

[Þessi hluti greinarinnar var ritaður
af TF3KX og birtist upphaflega í 1. 
tbl. CQ TF árið 1978.] 

Hver segir að skammdegið og 
vetrardrunginn geri okkur að 
andlegum og líkamlegum aum-
ingjum meðan hrímkaldir vetrar-
stormar gnauða um eyðileg 
Reykjavíkurstrætin að vetrarlagi? 

QSL kort TF7V leiðangursins til Vestmannaeyja árið 1975. 

QSL kort TF6M leiðangursins nærri Kirkjubæjarklaustri árið 1978. 

  Þetta var þó baksvið hugmyndar-
innar um Flateyjarförina sumarið 
1977. Það var einmitt er sólar-
gangur var hvað stytztur, að 
Jónas, TF3JB, bryddaði á málinu 
við Sæma TF3UA, og mig, í höfuð-
stöðvum Í.R.A. Og ekki þarf að 
orðlengja um viðbrögðin af okkar 
hálfu. Flatey á Breiðafirði var fyrir 
margra hluta sakir áhugaverður 
staður fyrir fjarskipti við umheim-
inn. Kallsvæðið var og er lítið sem 
ekkert virkt, eyjan flatlend, opið 
haf til allra átta, og að auki hafði 
enginn okkar áður stigið þar fæti á 
land áður svo förin gegndi marg-
þættum tilgangi.  

Undirbúningur hófst þegar í stað. 
Veðurstofan var heimsótt og 
fengnar upplýsingar um veðurfar 
síðustu ára í Flatey; kort voru 
keypt, kunnugir menn spurðir 
spjörunum úr, sótt um sérstakt 
kallmerki, hringt í sýslumann og 
hreppstjórann, o. fl. o. fl. Í upphafi 
sumars barst okkur tilkynning um 
liðsauka norðan frá Akureyri, það 
var Brynjólfur “Billi”, TF5BWN, 
sem kæmi suður í ágústbyrjun. Og 
ekki var norðanmaðurinn til ó-
þurftar, það átti eftir að koma í 
ljós í ferðinni síðar. Sumarið leið 

TF3KX, TF5BWN og TF3-Ø33 setja upp „lágreista“ 2 elementa delta lykkju á 15 metrunum. 

Myndin er frá loftnetatilraunum vegna undirbúnings ferðarinnar í TF4F. 
Frá vinstri: TF3-Ø33, TF5BWN og TF3KX við 2 el. bambus Quad á 20 
metrunum sem festur var á gamla flaggstöng.

og fyrr en varði gekk ágúst í garð. 
Um svipað leyti og loftnetatilraunir 
stóðu sem hæst kom Billi að 
norðan og fimmti maðurinn, Bald-
vin, “Baldi”, TF3-Ø33, bættist í 
hópinn. 

Lítið er um frægðarsögur af loft-
netatilraununum, því yfirleitt virtist 
Hustler’inn á bílnum hans JB bera 
af 4ra og 5 elementa stefnuvirkum 
Quad- og lykkju-loftnetum í hverja 
áttina sem var. Einhver mála-
myndaárangur fékkst þó út úr 
þessum tilraunum í lokin, einkum 
ef við túlkuðum niðurstöður mæl-
inganna á “réttan” hátt.  

Næst á eftir loftnetunum var 
maturinn afar mikilsvert atriði. 
Mikið var rætt varðandi þann þátt 
undirbúningsins, en eftir talsvert 
pex, náðist samkomulag. Nú leið 
að brottfarardegi. Aldrei gat þó 
farið svo að óheillafuglinn hann 
Murphy, léti ekki til sín taka. 
Renault’inn sem aka átti vestur í 
Stykkishólm ásamt hinum bifreið-
unum tveimur, Volvo 144 & Saab 
96, tók upp á ýmsum kenjum 
einmitt þegar undirbúningur stóð 
sem hæst daginn fyrir brottför. Nú 
var þetta ekki ný saga, en öllu 
skuggalegra væri þó að sitja uppi 
með fársjúkan reiðskjótann inni í 

Kerlingarskarði en niðri í Hafnar-
stræti. Þetta kom þó ekki að sök, 
þar eð allt okkar hafurtask komst 
fyrir, naumlega þó, í hinum bif-
reiðunum. Rétt er að geta helztu 
tækja sem tekin voru með vestur, 
en þau voru: Nec CQ-110-E sendi-
/móttökustöð (TF3JB), Drake TR-4 
stöð (TF3UA) og Heathkit HW-101 
stöð (TF3KX) ásamt National NCL-
2000 RF-magnarar sem fenginn 
var að láni hjá TF3SB og EUROPA 
SSM 2 metra transverter sem 
fenginn var að láni hjá TF3IRA. 

Klukkan var langt gengin í fjögur 
aðfaranótt fimmtudagsins, er lokið 
var að múra okkur ferðalangana 
inn í farangursstaflann og lagt var 
af stað. Auðvitað kom þá í ljós að 
gleymzt hafði að kaupa benzín á 
annan bílinn til fararinnar. Á 
síðustu stundu var málinu þó 
bjargað á einhverri leigubílastöð-
inni, þar sem góðvildin réði ríkjum. 
[Þetta var fyrir tíma sjálfsala og 
„24/7 verzlunar“.  - Innskot rit-
stjóra]  Og þar með var ferðin 
hafin. Fátt bar til tíðinda á leiðinni 
vestur. Baldi ók okkur Sæma, en 
Billi sat í bílnum hjá Jónasi. Sæmi 
hafði haft vit á að krækja sér í 
aftursætið við brottförina og svaf 
þar á sínu græna mestalla leiðina. 

Sjálfur reyndi ég allt hvað ég gat 
að halda mér vakandi við hlið bíl-
stjórans, reigði mig og teygði í 
sætinu og sat eins og lóðrétt spýta 
með uppsperrt augun meðan 
framhjá þutu girðingar-staurarnir í 
nátthúminu fyrir utan. Hvað eftir 
annað urðu þó undanfarnar vöku-
nætur viljanum yfirsterkari og ég 
tók að síga á hlið, rétt eins og 
skakki turninn, í Písa, og yfir stýrið 
hjá Balda. Ekki stóð ökumanninum 
á sama um þessa slagsíðu og 
hnippti ofur kurteislega í mig af og 
til, svo ég hrökk upp með and-
fælum og tuldraði einhverja vand-
ræðalegar afsakanir. Í morgun-
roðanum renndum við inn í Hólm-
inn og líkari syfjuðum vofum en 
mönnum renndum við stjörfum og 
sljóum augum yfir plássið. Allt var 
hljótt og kyrrt enda klukkan rétt 
um sex. 

Framhald í næsta blaði - TF3KX. 

TF4F ferðasagan – síðari hluti  

Undirritaður tók að sér að taka við 
pennanum af Kidda og skrifa 
framhald ferðasögunnar á sínum 
tíma. Fyrirhugað var að sú frásögn 
myndi birtast í 2. tbl. CQ TF árið 
1978. Af því varð hins vegar al-
drei... en með skírskotun til mál-
tækisins: „Betra er seint en aldrei“ 
ætlar undirritaður að leitast við að 
standa við þetta loforð sem gefið 
var fyrir 32 árum... og verður nú 
haldið af stað. 

Líkt og fram kemur í lok greinar-
innar hjá Kidda, renndum við inn í 
Stykkishólm snemma dags þann 3. 
ágúst 1977. Brottför ferjunnar 
Baldurs var ekki fyrr en kl. 8 (en 
mæting hálftíma áður) þannig að 
við renndum beint niður á höfn. 
Bílunum var lagt á bryggjunni, 
skammt frá ferjunni. Var nú tekið 
til hendinni og öllu dótinu úr bíl 
Balda umskipað í Volvoinn, vegna 
þess að ekki var fyrirhugað að fara 
nema með einn bíl út í eyjuna. Það 
gekk vel og að því búnu gátum  
við allir troðið okkur inn í tóman 
Saab‘inn hjá Balda og náðu sumir 
ca. klukkustundar kríu, áður en 
farið var um borð. 

Sjóferðin út í Flatey gekk mjög 

Kiddi, TF3KX og Billi, TF5BWN í „ham“ við að reisa eina spíruna í 4 
elementa Quad loftnetið sem reist var á sumarbústaðalóð TF3JB skammt 
frá Vatnsenda. Hustler bílloftnetið sem segir frá í textanum var notað sem 
viðmiðunarloftnet í tilraununum (sem gerðar voru snemmsumars) til 
undirbúnings ferðarinnar út í Flatey. 

vel; sléttur sjór. Sumir í hópnum 
höfðu óttast sjóveiki og voru þess 
vegna birgir af sjóveikitöflum sem 
aldrei voru notaðar. Við komumst 
að því á leiðinni að við höfðum 
ekki mátt panta farið fyrir bílinn 
seinna, vegna þess að Breiða-
fjarðarferjan Baldur tók ekki nema 
14 bíla, þ.e. 10 í lest og 4 á dekk á 
þessum tíma. Við höfðum pantað 
farið ca. með 5 vikna fyrirvara en 
okkur var sagt af samfarþegum, 
að fólk sem það þekkti hafi ætlað 
að panta með mánaðarfyrirvara í 
þessa sömu ferð, en þá hafi öll 
bílapláss verið uppseld. Eilítið bras 
var við affermun bílsins í Flatey 
sökum öldugangs, en allt gekk vel 

að lokum. 

Þá vorum við komnir heilir á húfi í 
Flatey. Við höfðum heyrt á leiðinni 
að það væru a.m.k. 300 eyjar á 
Breiðafirði og Flatey væri stærst 
þeirra. Einnig, að þar hafi verið 
munkaklaustur á 12. öld og að 
fyrsta bókasafnið á Íslandi hafi 
risið í eyjunni. Frá bryggjunni röltu 
strákarnir upp brekku sem er frá 
gamla frystihúsinu (við 
bryggjuna), en undirritaður ók 
bifreiðinni upp hana á móts við 
gamla barnaskólahúsið, Byggðar-
enda, sem átti eftir að hýsa hluta 
leiðangursmanna og fjarskipta-
búnað næstu daga. Hafsteinn 

Guðmundsson hreppstjóri hafði 
lýst aðkomunni vel og sáum við 
strax hús hans, sem gengur undir 
nafninu Læknishús og stendur við 
hlið Byggðarenda. 

Við höfðum vart náð að banka á 
útidyrahurð Læknishússins þegar 
út vindur sér maður einn á 
skyrtunni með flakandi hálsmál, 
hár og kraftalega vaxinn með grá-
sprengt alskegg. Þar var kominn 
Hafsteinn hreppstjóri og kynnti ég 
mig og heilsaði honum fyrstur, þar 
sem við höfðum átt allnokkur sím-
töl saman við undirbúning ferðar-
innar. Var ekki við annað komandi 
en að ganga til stofu í kaffi og 
gerðum við það. Þetta var þegar 
farið var að halla að hádegi og ég 
man að ég hugsaði þá að enginn 
okkar mundi haft lyst á kvöldmat 
þann dag, slíkar voru veitingarnar 
að magni til og úrvali. Við áttum 
góðar samræður þarna í stáss-
stofunni með Hafsteini og eigin-
konu hans og einnig var mikið af 
börnum í kring. Þótt hreppstjórinn 
væri í raun ekki maður margra 
orða, hlustuðum við grannt eftir 
þeim vísdómi sem hann hafði að 
flytja okkur, en hann er innfæddur 
Flateyingur og þekkir allt og alla á 
eyjunni. Mér er minnisstætt þegar 
hann svaraði aðspurður, hvort þau 
hafi ekki stundum hugsað um það 
að flytja í Hólminn. Svarið var 
einfalt og mér fannst helst sam-
bærilegt við þéttingsfast og á-
kveðið handaband: „Nei“.  

Eftir framúrskarandi góðgerðir og 
fróðlegar umræður, sýndi Haf-
steinn okkur húsið Byggðarenda 
sem er gamalt hús barnaskólans í 
Flatey, en hafði ekki verið notað í 
allnokkur ár þegar  okkur bar að 
garði sökum barnfæðar í eyjunni. 
Þar var rafmagn og „lullingshiti“ 
eins og Hafsteinn orðaði það og 
bætti svo við: „Bara sæmilega 
hreint“. Síðan benti hann okkur á 
slétta grasflöt nokkru fyrir neðan 
Byggðarenda (nærri brekkunni 
sem nefnd er fyrr); þar mættum 
við tjalda, en leiðangurinn hafði 
tvö tjöld til ráðstöfunar. Við svo 
búið rétti hann okkur lykla að úti-
dyrahurð gamla skólahússins, en 
lét þess jafnframt getið að það 

Slappað af um borð í Baldri á meðan þess var beðið að ferjan legði úr 
höfn í Stykkishólmi. 

Volvo‘inn hífður um borð í Breiðafjarðarferjuna Baldur.

væri svo sem óþarfi að læsa neinu 
hér. 

Við höfðum það af að tjalda 
báðum tjöldunum, þ.e. Kiddi, 
Sæmi og Baldi, en við Billi fórum 
að tæma bílinn og koma tækjum 
og búnaði inn í Byggðarenda. 
Upphaflega var ætlunin að hafa 
þrjá „sjakka“, þ.e. „studio A“ fyrir 
CW, „studio B“ fyrir SSB og „studio 
C“ fyrir gervihnattafjarskipti. 
Endanleg niðurstaða varð sú að 
láta tvo „sjakka“ nægja, þ.e. einn 
fyrir SSB og annan fyrir CW og 
gervihnattafjarskiptin. Tækjunum 
var raðað niður samkvæmt því og 
NEC sendi-/móttökustöðin og NCL 
2000 magnarinn voru staðsett í 
Byggðarenda, en Heathkit og 
Drake stöðvarnar voru staðsettar í 
öðru tjaldinu ásamt SSM tíðni-
breytinum og fylgihlutum. Hitt 
tjaldið var nýtt sem svefnrými.  

Bjartsýni undirritaðs frá því fyrr 
um daginn að þurfa líklega engan 
kvöldverð „lifði“ þokkalega fram 
undir klukkan átta um kvöldið. Þá 
var Billi orðinn svangur og var 
ekkert feiminn að láta vita af því 
sem var ágætt, vegna þess að það 
kom í ljós að við vorum allir orðnir 
töluvert svangir. Þar með var 
kveikt upp í kolagrillinu. Billi hafði 
tekið að sér innkaup á völdu kjöti 
frá KEA á Akureyri og stóð hann 

Á myndinni má sjá tjöldin tvö (fyrir ofan staka staurinn). Þar fyrir ofan er Byggðarendi og þar fyrir aftan 
Læknishúsið. Ef myndin prentast vel má sjá 4 elementa Quad loftnetið hægra megin við Læknishúsið. 

Á myndinni má sjá Sæma, TF3UA, að vinna við að tengja kóaxinn í drifna 
elementið. Billi, TFBWN og Baldi, TF3-Ø33 standa við stigann. 

svo sannarlega vel við það. Menn 
höfðu á orði að hafa ekki í annan 
tíma fengið jafn gott ket. Billi tók 
þessu hrósi af stakri rósemi uns 
honum fannst nóg komið, stóð á 
fætur og talaði svo hátt að manni 
fannst hann vera að tala við alla í 
eyjunni þegar hann sagði: „Þið 
eruð nú meiri aumingjarnir, það er 
eins og þið hafið aldrei fengið al-
mennilegan mat! Á Norðurlandi 
myndum við aldrei láta bjóða 
okkur þetta drasl sem þið eru að 

eta þarna fyrir sunnan...“. Þegar 
hér var komið sögu áttuðum við 
okkur á því að langur dagur var að 
kveldi kominn og fórum að taka 
fram vindsængur og svefnpoka. 

Næsti dagur fór að mestu í upp-
setningu og tengingar á tækjum 
og búnaði. Mestur tími fór í að 
reisa og eigintíðnistilla 4 elementa 
tveggja banda Quad loftnetið fyrir 
20 metrana og 15 metrana. Við 
höfðum haft með okkur nokkrar 

18 feta bambusstangir úr bænum 
(keyptar í Ellingsen). Á eyjunni var 
nóg til af ca. 5 metra löngum 
spírum. Fyrir þá sem ekki þekkja, 
má útskýra að spíra er grannur 
hraðvaxta trjábolur, ódýr í inn-
kaupum og vel stinnur en ekki 
mjög endingargóður. Um allt land 
eru spírur spyrtar saman á á-
kveðinn hátt og notaðar til að 
þurrka skreið og þorskhausa. Við 
völdum 4 grannar og ósprungnar 
spírur í uppistöður og lögðum 
bambusstöng og spíru samsíða, 
þannig að bambusinn náði ca. 60 
cm niður á spíruna. Samskeytin 
voru síðan þvinguð saman með 
einangrunarplastbandi sem var 
vafið þétt og hugsa ég að við 
höfum eytt 3-4 rúllum á hver sam-
skeyti. Þetta fyrirkomulag virkaði 
mjög vel (og höfðum við reyndar 
fengið góða þjálfun í þessari að-
ferð í „loftnetaæfingunum“ í 
Vatnsendalandinu við Elliðavatn 
fyrr um sumarið). Þegar 
hvorutveggja spíra og bambuss-
töng voru samsettar, var komin 
ca. 11 metra há stöng til að halda 
uppi Quad lykkjum í „tíguluppsetn-
ingu“ þannig að aðeins þurfti að 
staga niður lykkjuna á tvo vegu út 
frá burðarstönginni. Lykkjan fyrir 
15 metrana var síðan innan í 20 
metra lykkjunni. Þó nokkur tími fór 
í að eigintíðnistilla loftnetin vegna 
þess að við þurftum að geta unnið 
hvorutveggja á CW og Phone 
hlutum bandanna. Það gekk þó allt 
saman vel að lokum og varð mikil 
ánægja í hópnum þegar við 
komumst að því að Quad loftnetið 
var a.m.k. þremur S-einingum 
betra en Hustler loftnetið á bílnum 
sem haft var til viðmiðunar. Fyrir 
utan Quad loftnetið höfðum við 
langa víra fyrir lægri böndin, auk 
stefnuvirkra loftneta fyrir viðskipti 
um Oscar 7 gervitunglið. 

Það var komið undir kvöld þann 4. 
ágúst þegar TF4F komst loks í 
loftið. Mig minnir að fyrsta sam-
bandið hafi verið við Dodda, 
TF3SB, í Reykjavík og síðan fylgdu 
fleiri stöðvar úr bænum í kjölfarið. 
Á meðan við vorum að „vasast“ 
við uppsetningu loftnetanna 
höfðum við náttúrlega „tjúnað“ yfir 

TF3JB við hljóðnemann. Stöðin er CQ-110E frá NEC og magnarinn NCL-
2000 frá The National Radio Company. Ofan á stöðinni er „RF-clipper“ frá 
G3LLL. Á borðinu má sjá ETM-3b rafmagnsmorslykilinn og sambyggðan 
SWR 100 standbylgju- og aflmælir frá Osker ofan á magnaranum. 

TF3KX við hljóðnemann. Sjá má að hluta til í húfu á höfði Kidda. Við 
höfðum allir keypt okkur samskonar húfur fyrir ferðina í Vinnufatabúðinni 
í Reykjavík. 

böndin annað slagið...en höfðum 
allir verið að vona að það væru 
ekki skilyrðin sem væru léleg 
heldur væri eitthvað að loftnet-
unum. Svo var reyndar ekki, 
heldur voru meira og minna engin 
skilyrði („black-out“) þessa daga 
okkar í eyjunni. Því miður. Mér er 
minnisstætt að það var Sæmi sem 
kom fyrir okkur vitinu þegar við 
höfðum ítrekað bölvað 
„kondisjóninni“ á þriðja degi, 
þegar hann sagði (á þann hátt 
sem honum einum gefið): 
„Strákar, þið vissuð að hverju þið 
genguð, það eru bara engir sól-
blettir!“ Og náttúrlega gat enginn 
neitað því. 

Við skiptumst á að „berja böndin“ 
á SSB og CW. Þótt stóra „fixaða“ 
Quad loftnetið okkar stefndi beint í 
vestur, var oft erfitt að „halda 
tíðninni“ í samböndum á 
„Stateside“ þegar skilyrðin 
„hleyptu“ okkur þangað á annað 
borð. Skilyrðin til Evrópu voru yfir-
sterkari öllu öðru þegar þau komu 

upp, en jafnan mikið QSB; sem 
betur fer þó ekki nema hluta úr 
sólarhringnum. Fyrir þá sem ekki 
átta sig á orðalagi sem þessu, skal 
þess getið til skýringar, að það 
getur verið verulega tímafrekt að 
vinna á móti Evrópustöðvum 
samanborið við stöðvar í Banda-
ríkjunum og í Japan. Og í leiðin-
legum skilyrðum getur það tekið á 
taugarnar sérstaklega ef það er á 
SSB og „operatorinn“ er CW-
maður... 

Á þeim tíma sem við vorum í 
eyjunni var þar engin sölubúð. 
Eftir þrjá daga komumst við að því 
að vegna þess hvað veðrið var 
gott höfðu menn sótt meir í Coca 
Cola birgðir leiðangursins en við 
höfðum reiknað með. Þetta fannst 
öllum leiðangursmönnum baga-
legt, en þó einkum Billa. Hann 
reykti Cool sígarettur á þessum 
tíma og með þeim sagði hann 
nauðsynlegt að hafa kók. Málið 
endaði þannig, að við fengum að 
hringja hjá inni hjá hrepp-

stjóranum í sölubúð í Stykkishólmi 
og fengum daginn eftir sendan 
extra kassa af stórri kók (sem þá 
var líka seld í háum flöskum) með 
Baldri. Billi var mjög rausnarlegur 
og borgaði kassann aleinn sem 
þýddi að hann hafði náttúrlega nóg 
kók það sem eftir lifði ferðarinnar. 
Þessi frásögn er reyndar nokkuð 
færð í stílinn, vegna þess að okkur 
var líka farið að vanta eitt og 
annað matarkyns... 

Annars varð líklega fyndnasta 
uppákoman í ferð okkar út í Flatey 
þegar við vorum kærðir til hrepp-
stjórans fyrir að vera rússneskir 
njósnarar. Við höfðum ítrekað 
tekið eftir hávöxnum eldri mann, 
ekkert allt of vel til fara, en sem 
gekk við staf og var sífellt á 
„vappi“ fyrir utan Byggðarenda; 
aldrei þó fyrr en eftir kvöldmat og 
jafnvel framundir miðnætti. Hann 
hélt sig alltaf í nokkurri fjarlægð 
frá húsinu og gaf sig ekki á tal við 
okkur. Næst síðasta daginn, kom 
Hafsteinn hreppstjóri til okkar, þar 

TF3UA við hljóðnemann. Eins og sjá má á myndinni er Sæmi ekkert sérstaklega mikið klæddur, enda var 
„lullingshiti“ í húsinu eins og Hafsteinn hreppstjóri hafði sagt okkur. 

  sem við sátum úti í blíðunni fyrir 
utan Byggðarenda. Í fyrstu virtist 
hann alvarlegur í bragði en missti 
fljótt þann svip og tjáði okkur 
kankvís að sá aldraði hefði kært 
okkur fyrir að vera útsendarar 
Rússa og ábyggilega njósnarar. 
Hann sagði að sá aldraði hefði sagt 
sér, að hann hefði orðið var við að 
línurnar á símastaurunum væru 
„syngjandi“ þegar nálgaðist 
Byggðarenda og það væru skrýtin 
loftskeyti sem hefðu þessi áhrif. 
Nei, það væri ábyggilega um að 
kenna aðkomumönnunum með 
stóra loftnetið og hann krafðist 
þess að hreppstjóri hneppti okkur í 
varðhald. Jæja, við sluppum með 
skrekkinn og „yfirheyrsluna“ tók 
fljótt af. Við það tækifæri bauð Billi 

TF3KX í “Studio B “. Frá vinstri er TR-4 frá Drake, þá HW-101 frá Heathkit. Ofan á HW-101 er DX-60B (sendir) 
líka frá Heath og ofan á honum er SSM Europa tíðnibreytirinn. Undir loftnetsaðlögunarrásinni (ofan á TR-4 stöð-
inni) má sjá SWR 200 standbylgju- og aflmælinn frá Osker og fyrir framan TR-4 er hinn eini og sanni „444“ 
borðhljóðnemi frá Shure. Undir borðinu má sjá aflgjafann fyrir HW-101.

Hafsteini hreppstjóra af rausnar-
skap upp á stóra kók í gleri. 

Ferð okkar fimmmenninganna í 
Flatey á Breiðafirði var mikið 
ævintýri. Eyjan er náttúruperla og 
eyjarskeggjar bæði vinsamlegir og 
hjálpsamir, auk þess sem við 
fengum einstaka veðurblíðu. Ég 
held að við höfum allir lært mikið á 
þessum tíma og ekki hvað síst að 
það er töluvert verkefni að fara 
með tæki og búnað út á land. Þótt 
jónósferan hafi ekki verið okkur 
hliðholl þessa daga í ágúst, þá var 
ferðin afar vel heppnuð. Þessi 
reynsla okkar varð til að kveikja í 
fleirum og var næsti leiðangur  
(TF6M) farinn sumarið á eftir, árið 
1978. Allir leiðangursmenn úr 

TF4F voru jafnframt þátttakendur í 
þeim leiðangri (nema Billi sem 
ekki átti heimangengt), ásamt 
þeim TF3CW, TF3US, TF3YH og 
TF3-Ø35. 

Í TF4F voru alls höfð 1068 QSO.  
Flest sambönd höfð á SSB á 20 
metrum, eða um 600. Um 300 
QSO voru höfð á CW og restin á 
40 metrunum, auk sambanda við 
amatöra í bænum á 80 metrunum. 
Þrátt fyrir flott loftnet á 15 metr-
unum, var það band gersamlega 
lokað (eins og 10 metrarnir) þann 
tíma sem við vorum í eyjunni en 
um tylft sambanda voru höfð um 
Oscar 7 gervihnöttinn.  

73 de TF3JB (nú TF2JB). 

Brynjólfur Jónsson, TF5B 

Hugleiðingar um 
endurúthlutun kallmerkja 

Sælir félagar. 

Nefnd um endurúthlutun kall-
merkja sem samþykkt var að 
stofna til á aðalfundinum 23. maí 
s.l. hefur starfað með hléum síð-
an. Ekki eru nefndarmenn sam-
mála um alla hluti og langar mig 
því til að viðra mínar hugmyndir á 
þessu málum á þessum vettvangi. 

Við höfum í mörgum málum, 
þ.m.t. amatörmálum, litið til 
annarra norðurlanda um fyrir-
myndir og þróun mála og ætla ég 
því að gera það hér. 

Þar er t.d. í Noregi kallmerkjum 
ekki endurúthlutað nema í þeim 
undantekningar tilfellum þar sem 
börn látins amatörs óska eftir að 
fá úthlutað kallmerki því er hann 
hafði.  Í Danmörku þarf kallmerki 
að hafa legið „dautt“ í 20 eða 25 
ár áður en athugað er með endur-
úthlutun. 

Skilgreiningin á „góðum“ og 
„vondum“ kallmerkjum er afstæð 
því það sem einum finnst gott 
finnst öðrum vont. Einnig ber að 
taka það fram að mors er ekki 

lengur krafa til prófs (því miður) 
og sára fáir af þeim sem hafa tekið 
próf síðan sú krafa var felld niður 
hafa lært mors. 

Það er ekki skortur á viðskeytum 
(en um það snýst málið).  Það er 
nóg til af eins, tveggja og þriggja 
stafa viðskeytum.  Um 16 (af 26) 
eins stafs viðskeytum eru laus. 
Tæplega 300 (af 676) tveggja 
stafa viðskeytum eru laus. Nær öll 
þriggja stafa viðskeyti eru laus. Því 
spyr ég „Hvar er skorturinn?“. 

Þess ber að geta að eftir þeim 
upplýsingum sem ég hef þá hefur 
tæpur helmingur þeirra sem lauk 
prófi á síðasta námskeiði sótt um 
kallmerki með þriggja stafa við-
skeyti og eru því ekki líkur á því að 
komandi leyfishafar sæki meira í 
slík viðskeyti í framtíðinni. 

Sú hugmynd að leyfishafi geti í 
persónulegum viðskiptum, án að-
komu Í.R.A. á nokkurn hátt, af-
salað kallmerki sínu til annars 
leyfishafa finnst mér við nánari 
umhugsun og athugun svolítið 
hættuleg. Eftir hlýtur að standa að 

sá sem upphaflega hafði kall-
merkið heldur sínu leyfi og getur 
því sótt um annað kallmerki því 
hann afsalar sér ekki leyfinu 
heldur einungis kallmerkinu. Er 
þetta til einhverra bóta? Þetta 
hlýtur jafnframt að eiga einungis 
við þá leyfishafa sem eru á lífi 
hverju sinni en ekki þá sem eru 
látnir. Einnig tel ég að af persónu-
verndarástæðum geti Í.R.A. ekki 
haldið úti lista yfir úthlutuð kall-
merki og leyfishafa þeirra, hvorki á 
vefnum né annarsstaðar. 

Mínar tillögur eru því á þessa leið. 

1. Endurúthlutun kallmerkja (við-
skeyta) er óþörf. Nægur fjöldi 
viðskeyta er laust. Undantekn-
ingu má gera ef börn látins 
leyfishafa óska eftir að fá kall-
merki hans úthlutað. 

2. Eins stafs viðskeytum má út-
hluta 20 árum eftir lát leyfis-
hafa. 

3. Engin munur er gerður á 
heiðursfélögum og almennum 
félögum. 

73 Brynjólfur Jónsson, TF5B 

Smíðaefni í magnara til sölu hjá TF3BM 

Bjarni, TF3BM, sendir blaðinu eftirfarandi tilkynningu um efni sem hann vil láta af hendi: 

Ég er með talsvert af góðu efni í magnara smíði sem ég er til í að láta ef viðunandi tilboð fæst. Mér reiknast til 
að þetta efni sé um það bil 80% af því efni sem þarf í 1KW+ magnara og tilheyrandi aflgjafa. 

Um er að ræða: Vacuum þétta, roller spólur, sökkla fyrir 4CX1000 og 4CX1500B, sökkla fyrir 8295A , glóðar- og 
3KV spenna, filter þétta, framhlið og kassa og margt, margt fleira. 4CX1500B lampi getur fylgt með ef óskað er. 
Sjón er sögu ríkari. 

Bjarni, TF3BM 

Tf3bm@simnet.is 
557-5653 & 865 2043 

  Óskar Sverrisson, TF3DC 

DXCC staðan 

Nokkrar breytingar á listanum frá því 
síðast. Kallmerkjum hefur ekki fjölgað 
en menn hafa uppfært stöðu sína. 
Gulli og Jónas koma nýir inn á CW 
listann. Staðan, samkvæmt ARRL 
vefnum, er þá eins og taflan hér til 
hliðar sýnir. 

Taflan sýnir þá stöðu sem ARRL hefur 
staðfest hverju sinni.  Síðan geta við-
komandi verið með fleiri lönd án þess 
að hafa sent inn kort til staðfestingar 
hjá ARRL. Ekki hafa allir áhuga á 
söfnun QSL korta eða þá að standa í 
vafstri við að senda inn. Hvað skyldi 
Tóti Páls heitinn, TF5TP (SK) hafa 
verið með mörg lönd?  Eða þá fjöldi 
DX-ara í hópi félagsmanna sem ekki 
hafa sent inn eða uppfært þannig að 
kallmerki þeirra haldist á listanum? Ég 
tók dæmið af 60 ára gamalli viður-
kenningu TF3EA í síðasta þætti hér í 
blaðinu. Menn eru auðvitað hvattir til 
að senda inn og taka þátt í leiknum.  

Hér hefur ekki verið tíundað að hægt 
er að sækja um DXCC á einstökum 
böndum. Nýlega fékk Þorvaldur, 
TF4M, slíka viðurkenningu fyrir 160m 
sem hann birti stoltur á heimasíðu 
sinni og sýnd er hér. Óskum við Þor-
valdi til hamingju með þetta og önnur 
afrek hans á Top Band. 

73 og DX 
Óskar, TF3DC 

DXCC Mixed DXCC CW DXCC SSB

TF3SV (SK) 349 TF3Y 234 TF5B 233
TF3Y 309 TF3DC 216 TF8GX 224
TF4M 264 TF4M 199 TF4M 206
TF3DC 251 TF8GX 144
TF5B 233 TF2JB 118
TF8GX 233
TF3IM 226
TF2JB 172
TF3G 151
TF2WLC 106

Af vef ARRL 21/4/2010.

Efni um TF3DX í aprílhefti CQ Ham Radio Japan– frh. frá bls. 30

Hann hafi verið sá fyrsti til að leggja 
sig sérstaklega eftir utanlandssam-
böndum á 160 m, eftir að bandið var 
opnað amatörum hérlendis árið 1981.  
Sjá einnig greinina „Hljóðnaður lykill“ í 
Fréttabréfi CQ TF í júlí 1993.  Á mynd-
inni hér til hliðar má sjá QSL kort 
Kristins frá árinu 1958. 

Bókahorn CQ TF 

Jónas Bjarnason, TF2JB 

Til umfjöllunar: „Building 
Successful HF Antennas“. 

Höfundur: Peter Dodd, G3LDO. 

Útgefandi: Radio Society of Great 
Britain (RSGB). 

Útgáfuár: 2009, önnur prentun 
(fyrsta útgáfa 2008). 

Stærð: 208 bls., auk atriðaskrár. 

Flestir radíóamatörar vita að senda 
má RF út í nánast hvaða leiðandi 
efni sem er svo framarlega sem 
hægt er að aðlaga álagið útgangs-
stigi sendisins. Bókarhöfundur er í 
meginatriðum sammála þessari 
fullyrðingu, en bætir við að grund-
vallarspurningin í sambandi við 
loftnet sé ávallt hversu vel þau 
komi út í raun og að yfirleitt megi 
bæta virkan þeirra. Höfundur 
vinnur út fá þessari hugsun og  
sýnir fram á hversu auðvelt er að 
búa til loftnet sem koma vel út. 
Bókin er bæði fræðileg og hagnýt 
og höfundur tekur tillit til þess að 
flestir radíóamatörar búa í þéttbýli. 
Hann sýnir m.a. að það er hægt að 
búa til loftnet og setja upp jafnvel 
við erfiðustu kringumstæður í 
borgum. 

Ágæt umfjöllun er um hönnun 
loftneta sem vinna á einu bandi og 
um loftnet sem vinna á mörgum 
böndum (með eða án aðlögunar-
rásar), þ.e. allt frá einföldum vír- 
og lykkjunetum (e. loop antennas) 
til stefnuvirkra Quad og Yagi loft-
neta. Góð umfjöllun er t.d. um 
hvernig víkja má frá hefðbundinni 
hönnun stefnuvirkra neta (en njóta 
stefnuvirkni engu að síður) við 
aðstæður, þar sem ekki er mögu-
legt að setja upp stefnuvirk net í 
fullri stærð. Umfjöllun er einnig 
um [mismunandi] fæðilínur og 
aðlögun þeirra við mismunandi 
gerðir loftneta og hvaða mögu-

leikar bjóðast í þeim efnum. 

Bókin skiptist í 12 kafla. Í fyrsta 
kafla er almennt farið inn á virkni 
loftneta og hversu einfalt er að 
gera eigin loftnet, auk þess sem 
fjallað er um staðsetningu og 
hvernig nýta má umhverfisað-
stæður sem best. Í næstu tveimur 
köflum eru kynntar „uppskriftir“ að 
einföldum loftnetum sem nota má 
án aðlögunarrásar og loftnetum 
sem eru háðar notkun aðlögunar-
rásar. Í 4. kafla er fjallað um smíði 
loftnetsaðlögunarrása og rætt um 
algengar gerðir loftnetsaðlögunar-
rása sem eru fáanlegar á markaði. 
Í næstu fjórum köflum er um-
fjöllun um stefnuvirk loftnet og 
fjölmörg afbrigði þeirra, þ.á.m. um 
Delta lykkjur. Í 9. kafla er fjallað 
um val á loftnetsefni og öflun í-
hluta vegna smíði aðlögunarrása, 
auk upplýsinga um fyrirtæki sem 
selja loftnetsefni og íhluti [í Bret-
landi]. Í 10. kafla er fjallað um 
uppsetningu og hvernig nýta má 
aðstæður í umhverfinu til að loft-
net komi sem best út. Í 11. kafla 
er umfjöllun um fæðilínur og 
standandi bylgjur. Í 12. kafla eru 

leiðbeiningar um hvernig best er 
að eigintíðnistilla loftnet í uppsetn-
ingarferlinu, ásamt leiðbeiningum 
um hvernig best er að ganga úr 
skugga um að aflið frá sendinum 
skili sér út í loftnet. 

Bókin er vel skrifuð og ljósmyndir 
og teikningar gefa bókinni aukið 
gildi. Hafa þarf í huga að þetta er 
ekki bók um loftnetafræði heldur 
hagnýt bók sem byggir á fræð-
unum. Meginkostur bókarinnar er 
hvað hún er yfirgripsmikil og 
hversu vel hún er fallin til að 
benda á lausnir. Kostur er, að vilji 
menn kynna sér frekar tiltekið 
efni, að skilmerkilega er getið um 
heimildir í lok hvers kafla. Að mati 
undirritaðs er bókin heppileg fyrir 
leyfishafa sem hafa a.m.k. 1-2 ára 
reynslu. Hún hentar jafnframt 
þeim sem eru reynslumeiri og vilja 
e.t.v. fá hugmyndir áður en bætt 
er við nýju loftneti. Niðurstaða: 
Góð bók í bókaskápinn hjá flestum 
radíóamatörum. 

Um höfundinn: Peter Dodd, 
G3LDO, hefur m.a. skrifað eftir-
taldar bækur: „Backyard 
Antennas“, „The Low Frequency 
Experimenter‘s Handbook“ og 
„Antenna Experimenter‘s Guide“. 
Hann er einnig þekktur fyrir að sjá 
um mánaðarlegan loftnetaþátt í 
RadCom, tímariti RSGB. 

Bókin var keypt beint frá bóksölu 
RSGB í byrjun ágúst 2009 og 
greitt með korti. Hún kostaði 
3.322 krónur (með flutningi, toll-
meðferðargjaldi og 7% virðisauka-
skatti). Sem félagsmaður í RSGB 
fékk undirritaður afslátt og var 
innkaupsverðið £12.74 í stað 
£14.99. 

73 de TF2JB 

Stjórnarfundur ÍRA nr. 
07/2009 
 
Haldinn föstudaginn 8. janúar 
2010 kl. 18:00 í Skeljanesi í 
Reykjavík. 
 
Mættir: TF2JB, TF3SG, TF3GL, 
TF3EE, TF3SNN, TF3BJ og TF1JI. 
 
1. Fundarsetning og samþykkt 
dagskrár.   
Formaður setti fund kl. 18:15 og 
lagði fram tillögu að dagskrá sem 
var samþykkt. 
 
2. Fundargerð síðasta fundar 
(nr. 6/2009 frá 26. nóv. s.l.) 
lögð fram til samþykktar 
Fundargerðin var samþykkt. 
 
3. Erindi sem borist hafa til 
félagsins frá síðasta stjórnar-
fundi 
1. TF3Y (ábyrgðarmaður TF4X) 

sækir um heimild fyrir stöðina 
til PFS til að nota 1,5 kW í 
CQWW 160 metra  keppninni 
29.1-31.1.2010. Samþykkt að 
mæla með umsókninni. 

2. TF3Y (ábyrgðarmaður TF4X) 
sækir um heimild til að nota 
tíðnisviðið 1850-1900 kHz fyrir 
stöðina og alla íslenska leyfis-
hafa í alþjóðlegum keppnum á 
árinu 2010. Samþykkt að 
mæla með umsókninni. 

3. Lagt fram bréf frá PFS þar sem 
óskað er eftir umsögn Í.R.A. 
um beiðni Caleceonio 
Gonzales,  TF3LW (áður 
TF3LWT) um ársframlengingu 
undanþágu frá HAREC-kröfum. 
Samþykkt að Í.R.A. sjái ekki 
ástæðu til að andmæla slíkri 
embættisfærslu. 

4. TF3PPN hefur óskað eftir lausn 
frá störfum sem QSL-stjóri af 
persónulegum ástæðum.  Fært 
til bókar að stjórn Í.R.A. 
þakkar Jóni Gunnari frábærlega 
vel unnin störf. 

5. Bókað móttekið erindi frá 
Bengt Dahlstedt, SM5XXH, sem 
varðar fyrirspurn um ATV 
sendingar um gervitungl radíó-
amatöra frá Íslandi. Samþykkt 
að ritari svari erindinu. 

 
4. Gjaldkeri leggur fram bráða-
birgðayfirlit yfir fjárhag 
Þegar núverandi stjórn tók við 
nam sjóðseign um 884 þúsund 
krónur, en nemur í dag 889 
þúsund krónum. Þá er ótalin verð-
bréfaeign að fjárhæð 225 þúsund 
krónum, auk fánasjóðs sem telur 

Fundargerðir stjórnar ÍRA 
 

79 þúsund krónur. Alls eru þetta 
um 1205 þúsund krónur. 
 
5. Ákvörðun um erindi til PFS 
vegna amatörprófs 
Samþykkt að óska eftir að radíóa-
matörpróf verði haldið 23.1.2010 
kl. 10:00 í Flensborgarskóla 
Hafnarfirði. 
 
6. Ákvörðun um fundardag og 
fundarstað fyrir aðalfund 2010 
Samþykkt að halda aðalfund 2010 
29. maí n.k. kl. 13.00 að Hótel 
Sögu (Radisson SAS). Kostnaður 
við sal er um 30 þúsund krónur. 
Reiknað er með að boðið verði upp 
á kaffi, en vísað til útfærslu for-
manns sem kanni verð. 
 
7. Ákvörðun um framleiðslu á 
gólffána með merki félagsins 
Samþykkt að ganga frá framleiðslu 
gólffána í stærðinni 150 cm (hæð) 
og 100 cm (breidd) með svörtu 
letri á hvítum grunni, á tréstandi. 
TF3AO annast framkvæmd. 
 
8. Upplýsingakerfi Í.R.A. 
Ritari TF3GL fór yfir stöðu mála á 
upplýsingakerfum félagsins, en 
þau eru: 
1. www.ira.is, m.a. hugsanleg 

stofnun sérstaks ritstjóra-
embættis síðunnar. 

2. spjall.ira.is og 
irapostur@yahoogroups.com. 

3. Google Docs og Gmail á léni 
félagsins, ira.is. 

 
Útdráttur úr greinargerð ritara fer 
hér á eftir. 
 
(a) Ritstjóri vefmiðla 
Lagt er til að stofnað verði rit-
stjóraembætti vefmiðla ÍRA, sem í 
dag eru vefurinn www.ira.is og 
spjallþráðavélin spjall.ira.is. Rit-
stjóraembættið er fyrst og fremst 
efnislegs eðlis (strúktúr og inni-
hald), en ekki starf kerfisstjóra 
(þar sem TF3HR, TF3CY og fleiri 
hafa lagt gjörva hönd á plóg). 
Lögð verði áhersla á að ritstjóri sé 
afburðamaður í íslensku, hafi góða 
skipulagsgáfu, sé næmur á aðal-
atriði, hafi auga fyrir útliti, og hafi 
helst einnig reynslu af vefmiðlum. 
Tillaga ritara TF3GL er að rætt 
verði við TF3VS um að taka að sér 
starfann. 
 
(b) www.ira.is 
• Aðalvefur: Þörf er á að skil-

greina nýtt veftré, en núver-
andi vefur er einfaldlega (tölu-
vert) uppfært afrit af gamla 

vefnum. Einnig er þörf á “alls-
herjarritstjórnartiltekt”. 

• Námsefnisvefurinn: Þessi vefur 
verði aukinn eins og kostur er; 
væri vert að ræða sérstaklega 
við skólastjóra amatörskólans 
um hvernig best væri að 
standa að því að koma glæru-
kynningum fyrirlestra og úr-
lausnarefnum dæmatíma þarna 
fyrir. 

• Stjórnarvefurinn: Verði áfram 
undir stjórn ritara (og stjórnar) 
hverju sinni, enda ekki tilhlýði-
legt að ritstjóri vefmiðla hafi 
aðgang að því svæði. Þarna 
eiga allar fundargerðir og gögn 
stjórnar að geymast. 

• Aðrir vefir: Í dag, eru auk 
ofangreindra vefja til vefir fyrir 
CQTF og stöðvarstjóra; báðir í 
lítilli notkun. Einnig “sandbox”-
vefur þar sem hægt er að gera 
tilraunir að vild. Þetta má liggja 
óhreyft, en þó væri gaman að 
gera tilraunir með CQTF-
vefinn; t.d. er þar að finna 
grein á ensku um flugdreka-
loftnet eftir TF3GL sem kemur 
upp ofarlega á Google-leit og 
er því væntanlega mikið lesin. 

 
(c) spjall.ira.is og irapostur 
Ritari bendir á kosti veflægs við-
móts (spjall.ira.is) gagnvart tölvu-
póstviðmóti (irapostur): 
• Veflægt viðmót er aðgengilegt 

öllum án innskráningar (þótt 
einnig sé til lokað svæði sem 
hægt er að nota ef þarf); þetta 
eykur á aðdráttarafl amatör-
hreyfingarinnar. 

• Á spjallþræði er hægt að setja 
myndir og fyrirsagnir, en ekki 
aðeins óformateraðan texta. 

• Þar er einnig hægt að setja 
viðhengi (t.d. á CQTF-svæðið, 
þar sem blöð eru geymd, og 
væri hægt að geyma alla 
gömlu árgangana sem TF5B 
hefur skannað). 

• Ekki er nauðsynlegt að halda 
sérstaka netfangaskrá og 
"administrera" notendum, 
nema þeim sem sérstaklega 
óska eftir að skrifa inn á 
spjallið. 

• Sjálft spjallformið hentar illa 
fyrir tölvupóstsamskipti (point-
to-point), og nær allir hafa 
horfið frá því formi og tekið 
upp veflæga spjallþræði. 

• Engin rök eru fyrir að með 
irapostur sé hægt að komast í 
samband við alla félagsmenn: 
Engin trygging er fyrir því að 
menn hafi haft fyrir því að gefa 

  upp netfang til að fá irapostur-
skeyti og í raun ómögulegt að 
halda utan um það. Við erum 
betur sett með fréttir á vef-
síðunni fyrir opinber 
communiqué og spjallþræðina 
fyrir frjáls skoðanaskipti. 

 
(d) Google Apps 
Þessi kerfi eru ókeypis frá Google 
og hafa verið tengd léni félagsins, 
ira.is. 
• Google Mail: Hér getur félagið 

sett upp @ira.is-netföng að 
eigin vali, s.s. ira@ira.is, 
qsl@ira.is, stjorn@ira.is etc. 
Lagt er til að settir verði upp 
netfangalistar, þannig að 
embættismenn fái afrit af 
slíkum pósti. 

• Google Documents: Hér má 
geyma ýmis vinnuskjöl sem 
ekki tilheyra ira.is-vefnum (rit-
vinnslu-, töflureiknis- og kynn-
ingarskjöl). Einkar hagstætt til 
utanumhalds á gögnum sem 
margir þurfa að uppfæra, eða 
þarf að vera aðgengilegt fleirum 
en einum aðila. Kemur alfarið í 
staðinn fyrir Word- og 
Excelskjöl vistuð á einkatölvum. 

• Þótt flestar upplýsingar er 
varða félagsmenn og félagið 
eigi heima á opnu svæði eða 
stjórnarsvæði ira.is, er engu að 
síður lagt til að master-afrit 
félagatalsins sé áfram geymt 
hér, þar sem það er í öruggri 
vistun (líkt og bankaupplýsingar 
eru geymdar hjá banka). Afrit 
af félagatalinu er svo reglulega 
sett inn á vefinn. Hugsanlega 
eiga fleiri skjöl erindi á Google 
Docs. 

 
9. Varðar erindi sem fara frá 
félaginu 
Formaður lagði fram ósk þess efnis 
að öll erindi sem fara frá félaginu 
verði sett inn á stjórnarsvæðið á 
Yahoo. Erindið samþykkt. 
 
10. Staða TF3RPC 
TF2JB skýrði frá því að viðgerð 
TF3RPC væri lokið. Hann hefði 
verið til prófunar frá 7. janúar s.l. 
Hann hefur nú verið stilltur á nýja 
tíðni, þ.e. 145.775 MHz (25 kHz 
ofar en áður). Þá hefur hann 
fengið nýtt QTH við Austurbrún 6 í 
Reykjavík. 
 
11. Skýrt frá fundi með PFS 
Formaður skýrði frá óformlegum 
fundi sem hann átti með Herði R. 
Harðarsyni hjá Póst- og fjarskipta-
stofnun 8. janúar. Á fundinum 
komu m.a. til umræðu 500 kHz og 
70 MHz tíðnisviðin. Eftir munnlega 
skýrslu formanns um fundinn var 
samþykkt að fela honum að senda 
erindi til PFS með umsókn um 500 

kHz og 70 MHz.  
 
12. CQ TF 2010  
Formaður skýrði frá því að 1. tbl. 
CQ TF muni seinka ca. um mánuð, 
þ.e. ca. fram í miðjan febrúar n.k., 
m.a. í ljósi seinkunar amatör-
prófsins til 23. janúar n.k. – en 
hugmynd ritstjóra er að gera 
niðurstöðum prófsins skil í þessu 
blaði. 
 
13. Erindi til DL9DAN 
Formaður lagði fram myndrit af 
erindi dags. 8.1.2009 til Lutz 
Neubauer, DL9DAN þar sem leið-
réttur er misskilningur er fram 
kemur í bréfi sem hann sendi 
persónulega á ritara, TF3GL, sem 
ritari setti til birtingar á póstlista 
félagsins. 
 
14. Fundarslit 
Fundi var slitið 22:30 og öðrum 
málum er fyrir fundinum lágu 
frestað til næsta stjórnarfundar. 
 
Fundargerð ritaði TF3GL. 
 
 
Stjórnarfundur ÍRA 
nr. 08/2009 
 
Haldinn þriðjudaginn 16. febrúar 
2010 að Skeljanesi 
 
Mættir: TF2JB, TF3SG, TF3EE, 
TF3SNN, TF3BJ, TF3GL. TF1JI 
hafði boðað forföll. 
 
1. Fundarsetning. 
Formaður setti fund kl. 18:15 og 
lagði fram tillögu að dagskrá sem 
var samþykkt. 
 
2. Fundargerð síðasta fundar 
lögð fram til samþykktar. 
Uppkast að fundargerð nr. 7/2010 
(frá 8. Janúar) var samþykkt. 
 
3. Erindi sem borist hafa til 
félagsins frá síðasta stjórnar-
fundi 
 
3.1 Erindi PFS dags. 25.1.2010 er 
varðar umsögn um umsókn TF8GX 
f.h. Radíóklúbbs Reykjaness um 
úthlutun kallmerkisins TF7X til 
notkunar í Vestmannaeyjum í 
IOTA-keppninni 24.-25. júlí 2010 
samþykkt með öllum greiddum 
atkvæðum en TF3SG á móti. 
Óskaði hann eftir að fært væri til 
bókar að þar sem TF4X hafi verið 
úthlutað varanlega til klúbbstöðvar 
sé ekki við hæfi að úthluta kall-
merki með viðskeytinu X. 
 
3.2 Samþykkt að fara þess á leit 
við PFS, að kallmerkinu TF3HQ 
verði úthlutað til Í.R.A. til tíma-
bundinnar notkunar í IARU Radio 
Championship keppninni 10.-11. 

júlí 2010. 
3.3. Umfjöllun um erindi TF1JI um 
„krossband repeater" tilraun í Blá-
fjöllum frestað. 
 
4. Ákvörðun um erindi til PFS 
vegna fyrirhugaðs amatörprófs 
Samþykkt að fela formanni að 
falast eftir heimild til prófhalds til 
PFS þegar dagsetning liggur fyrir. 
Undir þessum lið var einnig greint 
frá niðurstöðum úr prófinu 23. 
janúar 2010. 
 
5. PFS-málefni lögð fram til 
kynningar. 
 
5.1 Sent erindi til PFS dags. 
13.1.2010 vegna umsóknar um 
500 kHz, 5 MHz og 70 MHz 
böndin. 
 
5.2 Sent erindi til PFS dags. 
10.2.2010; framhaldserindi sér-
staklega vegna umsóknar um 500 
kHz. 
 
5.3 Móttekið erindi frá PFS dags. 
31.1.2010 með heimild fyrir nýju 
QTH og nýrri QRG fyrir TF3RPA. 
 
5.4 Minnisblað um viðræður við 
PFS 3.2.1010 um aflheimildir á 
1850-1900 kHz í alþjóðlegum 
keppnum. 
 
6. Aðalfundur Í.R.A. 2010. 
Samþykkt tillaga þess efnis að 
aðalfundur 2010 verði haldinn 22. 
maí n.k. í stað 29. maí (eins og 
samþykkt var á síðasta stjórnar-
fundi) þar sem CQ WPX CW 
keppnin er haldin þann dag. Einnig 
samþykkt að ganga að tilboði 
Hótel Sögu um 25.000 kr. salar-
leigu og 350 kr./mann kaffi-
kostnað. 
 
7. Fyrirkomulag stjórnarfunda, 
m.a. hvað varðar dagskrár og 
fundargerðir. 
Samþykkt að halda óbreyttu fyrir-
komulagi þar sem fundargerðir eru 
samþykktar á næsta stjórnarfundi 
á eftir og gerðar opinberar í næsta 
CQ-TF og á vef félagsins, auk þess 
sem fundargerðin er prentuð út og 
hengd upp í fjarskiptaherbergi 
TF3IRA. 
 
8. Ýmis atriði sem varða 
félagið 
 
8.a www.ira.is. TF3SNN lýsti yfir 
áhuga á að koma að endurbótum 
á skipulagi vefsíðna félagsins. 
Ritari kvaðst í framhaldi vilja skipa 
TF3SNN ritstjórnarfulltrúa vegna 
vefsvæða ira.is, og samþykkti 
TF3SNN þá tilhögun. Áfram er 
stefnt að því að ráða ritstjóra að 
vefsvæðum félagsins. 

8.b Nýliðasjóður. TF3SNN óskaði 
eftir að athugað yrði með hvort 
þessi sjóður sé enn til. Gjaldkeri 
TF3EE mun setja sig í samband við 
fyrri gjaldkera og athuga með 
þetta. 
 
8.c Daglegur rekstur TF3IRA. 
Stöðvarstjóri TF3SNN óskar eftir 
að komið verði til móts við þörf á 
að leggja út fyrir rekstrarvörum. 
Samþykkt tillaga TF3GL þess efnis, 
að gjaldkeri sæi til þess að 
TF3SNN hafi hverju sinni undir 
höndum tilhlýðilega fjárhæð úr 
félagssjóði til að standa straum að 
þessu. 
 
8.d Vetrardagskrá og sunnudags-
opnanir. Sunnudagsopnanir verða 
út marsmánuð. 
 
8.e Staða nefndar um endurút-
hlutun kallmerkja. TF2JB greindi 
frá því að nefndin sé nálægt niður-
stöðu. 
 
8.f Staða morsæfinga. Að sögn 
TF2JB er útsendingu morsæfinga 
hætt að sinni. 

 
8.g Embættismenn: QSL Manager. 
Formaður sagði leit í gangi og 
hann byggist við að geta mannað 
stöðuna fljótlega. 
 
8.h Aðkoma Í.R.A. að "Opnum 
dögum" í Tækniskóla Íslands 25.-
27. febrúar n.k. Samþykkt að 
koma þessu á framfæri við 
félagsmenn. 
 
8.i Kostnaðarhlutdeild í samrekstri 
húsnæðis. Lagt var til að Í.R.A. 
tæki þátt í rekstri þjófavarnarkerfis 
með 2000 krónum á mánuði. 
Samþykkt af öllum greiddum at-
kvæðum nema TF3SNN. Vátrygg-
ingar: Gjaldkeri, TF3EE, mun 
skoða hvort uppfæra þurfi vá-
tryggingarfjárhæð tækjabúnaðar 
félagsins. 
 
9. Látnir félagsmenn. 
Eggert Steinsen, TF3AS, andaðist 
15. janúar s.l. Eggert var gerður 
að heiðursfélaga í Í.R.A. 15. 
janúar árið 2005. Útför hans fór 
fram 25. janúar s.l. Félagið sendi 

blóm til minningar um Eggert og 
minningarkort frá Krabbameins-
félagsfélaginu. Þá hefur TF2JB 
ritað stutta grein um Eggert 
heitinn fyrir 1. tbl. CQ TF 2010. 
Guðlaugur Grétar Kristinsson, 
TF3MEN, andaðist 29. janúar s.l. 
Tilkynning mun hafa birst í 
Morgunblaðinu 9. febrúar s.l. um 
lát hans og að útför hafi þegar 
farið fram. Félagið sendi minn-
ingarkort um Guðlaug heitinn frá 
Krabbameinsfélaginu. 
 
10. Önnur mál. 
Engin mál voru á dagskrá undir 
liðnum önnur mál. 
 
11. Ákvörðun um dagsetningu 
og tímasetningu næsta 
stjórnarfundar. 
Ákvörðun um dagsetningu næsta 
stjórnarfundar verður tekin þegar 
nær dregur páskum. 
 
12. Fundarslit. 
Fundi slitið kl. 19:30. 
 
Fundargerð ritaði TF3GL 

Tillaga til lagabreytingar á aðalfundi ÍRA 2010 

Einungis ein tillaga hefur borist til stjórnar ÍRA um lagabreytingar á lögum félagsins, en slíkar tillögur skulu 
berast stjórn fyrir 15. apríl og dreift með aðalfundarboði: 

 

Hvanneyri, 11. apríl 2010. 

Til stjórnar Í.R.A. 

 

Frumvarp til breytingar á lögum Í.R.A. á aðalfundi 2010. 

Varðar 8. gr. laganna, þ.e. setninguna: Fjárhæð félagsgjalda skal ákveðin á 
aðalfundi viðkomandi árs og skal gjaldið hækka um 20% sé eigi greitt fyrir 1. 
desember.  

Tillaga að breytingu: Eftirfarandi hluti setningarinnar falli brott: ...og skal 
gjaldið hækka um 20% sé eigi greitt fyrir 1. desember. 

Greinargerð: Ákvæði um hækkun félagsgjalds um 20% sé eigi greitt fyrir 1. 
desember samræmist ekki lengur landslögum. 

Jónas Bjarnason, TF2JB. 

Dagsetning Tími Klst. Nafn keppni Teg. út-
geislunar 

Skilaboð 

3.-4. apríl 15:00-15:00 24 SP DX Contest CW/SSB RS(T) + raðnúmer 
3.-4. apríl 16:00-16:00 24 EA RTTY Contest RTTY RST + raðnúmer 

10.-11. apríl 07:00-13:00 30 Japan International DX Contest CW RST + CQ svæði 
10.-11. apríl 21:00-21:00 24 Yuri Gagarin International Contest CW RST + ITU svæði 
16.-17. apríl 21:00-21:00 24 Holyland DX Contest CW/SSB/Digital RS(T) + raðnúmer 
24.-25. apríl 12:00-12:00 24 SP DX RTTY Contest RTTY RST + raðnúmer 
24.-25. apríl 13:00-12:59 24 Helvetica Contest CW/SSB/Digital RS(T) + raðnúmer 
 

1.-2. maí 20:00-19:59 24 ARI International DX Contest CW/SSB/RTTY RS(T) + raðnúmer 
8.-9. maí 12:00-12:00 24 Alexander Volta RTTY DX  RTTY RST+raðnr.+CQ svæði 
8.-9. maí 12:00-11:59 24 CQ-M International DX Contest CW/SSB RS(T) + raðnúmer 

15.-16. maí 12:00-12:00 24 H.M. The King of Spain Contest CW RST + raðnúmer 
29.-30. maí 00:00-23:59 48 CQ WW WPX Contest CW RST + raðnúmer 

 

5.-6. júní 15:00-14:59 24 IARU Region 1 Fieldday Contest CW RST + raðnúmer 
12. júní 00:00-23:59 24 Portugal Day Contest CW/SSB RS(T) + raðnúmer 

20.-21. júní 00:00-24:00 48 JARL All Asian DX Contest CW RST + aldur þátttakanda 
27.-28. júní 12:00-12:00 24 H.M. The King of Spain Contest SSB RS + raðnúmer 

 
1. júlí 00:00-23:59 24 RAC Canada Day Contest CW/SSB RS(T) + raðnúmer 

3.-4. júlí 11:00-10:59 24 DL DX RTTY Contest RTTY, PSK RST + raðnúmer 
10.-11. júlí 12:00-11:59 24 IARU HF World Championship CW/SSB RS(T) + ITU svæði 
24.-25. júlí 12:00-11:59 24 IOTA Contest CW/SSB RS(T) + raðnr.+IOTA nr. 

Helstu DX-keppnir í apríl til júlí 2010 

Í eftirfarandi töflu hafa verið teknar saman upplýsingar um helstu DX-keppnir á næstu mánuðum, en að auki 
fara fram ýmsir minni keppnisviðburðir um nánast hverja helgi ársins.  Fyrirvari er gerður um áreiðanleika upp-
lýsinganna sem hér koma fram og bent er á ítarlegri keppnisdagatöl s.s. http://www.sk3bg.se/contest/ og 
http://www.hornucopia.com/contestcal/.  



 

 

 

Sendandi / Please return to: 
Íslenskir radíóamatörar, P.O. Box 1058

121 Reykjavík, ICELAND 

Aðalfundur ÍRA 2010 

Aðalfundur Íslenskra radíóamatöra fer fram laugardaginn 22. maí 
á Hótel Radisson Blu Hótel Sögu – fundarsal Yale. 

Aðalfundurinn hefst kl. 13. 

Sjá nánar um dagskrá aðalfundar í blaðinu, bls. 11, og í lögum ÍRA. 


